Материалы по изучению чукотского языка и фольклора (1900)

1. К'аалватэвъян, кырн'атэвъян эвыр-ым (записано весной 1897г. от чукчи Айн'анвата на урочище Сухарном)

Ынанкэн-ым ынк'эн, ынанкэн-ым ынк'эн! Гынэнайн'ын таткаён'ыйн'ын гапрорма тытин'угъэн, к'ыятлепы тыгтогъан, гымык тытчыгъэн! (Катам энантантэнвыкэн въаглын'ык'ай, эвыт лымн'э (эвлымн'э) уттык'эй, ръэнут, нинэпирик'ин вэтгавма, лиличыку н'ирэк' гэнтэ. Ярак пыкиркин, к'ол пэнъёлгыкэн рытрэльёлк'ыл, к'ол ээкэгйит йымэёлк'ыл, тачымкэчгынъёлк'ыл). Ынанкэн-ым ынк'эн, ынанкэн-ым ынк'эн! Калеляйн'ын тытин'угъэн, к'ыятлепы тыгтогъан, э'нъёчго тыйпатгъан. Ынанкэн-ым ынк'эн, ынанкэн-ым ынк'эн! Аталвэнк'оро тытэйкыгыт! А'мын-ым мин'кыри! Тн'агыргырамкэты к'легрэргэ! Ынанкэн-ым ынк'эн, ынанкэн-ым ынк'эн! Йъэчгатэн экык рэтгъэн! Ынанкэн-ым ынк'эн, ынанкэн-ым ынк'эн! Тн'эск'эрэмкин экык рэтгъэн! Ынанкэн-ым ынк'эн, ынанкэн-ым ынк'эн!


Тн'агыргырамкэн экык рэтгъэн! Ынанкэн-ым ынк'эн, ынанкэн-ым ынк'эн янрайъэн экык рэтгъэн! Ынанкэн-ым ынк'эн, ынанкэн-ым ынк'эн! Коон'аглынолгык тытчыгыт.


Ынанкэн-ым ынк'эн, ынанкэн-ым ынк'эн! Куун'эйык тытчыгыт! Ынанкэн-ым ынк'эн, ынанкэн-ым ынк'эн! Мэйн'ын'эйык тытчыгыт!   Ынанкэн-ым ынк'эн, ынанкэн-ым ынк'эн! Мэйн'ык'энъевык тытчыгыт! Ынанкэн-ым ынк'эн, ынанкэн-ым ынк'эн! Н'алгылвыквыкамчетча эчычевытрыкэ тытчыгыт! Ынанкэн-ым ынк'эн, ынанкэн-ым ынк'эн! Н'алгылвыккамчетча эвичувытрыкэ тытчыгыт! А'мын-ым мин'кыри! Выква тыргыткынатгыт! А'мын-ым мин'кыри! Гынонканой! Таляквыйн'ын к'инэйылги! (Н'ачгымынга гэпиритэ). Н'отк'энына айвавытгырык мытрилгъэн! А'мын-ым мин'кыри! Майн'ыгытгык тытчыгыт! Ынанкэн-ым ынк'эн, ынанкэн-ым ынк'эн! К'уйвирынн'эт эчычевытрыкэ тытчыгыт!     А'мын-ым мин'кыри! Гынонканой! Айвыйн'ын к'инэйылги! Н'отк'эн мыльэйвэтгъэн. Н'алгыл к'аатагна тэнтильын! Кэтэм плыткук, нэнагтатк'эн ярагты н'элвыл. Мэн'к'о ёо варкын, айвачы нынтакан'атк'эн, гивэ: « Гымнин н'ычвайыткэк'ай к'ыйн'огын, ямыкаткэк'ай гымнин к'ыйн'огын!» Вытку, тымыплыткок, руплыткук, винввъэймит ы'мынчывэтык нинэнлывэтк'ин. Тымын'н'ок, гырын'н'ок, ратамычгын нэнанрыратк'эн рагролмык. Ынкаткынык тымъёлк'ыл, нэмэ рыванн'ыёлк'ыл ратамыткынык. Айгоон эвъянватыплыткок, лыги нинэлгык'ин рэквыт н'эвъэнлык'ыл, чимгъутэ, к'элелвынэ нивк'ин: «Н'отк'эн-ым н'эвъэну ритгъэ!» Эвъянватыплыткок-ым (к'аалвылё), рыннэн нинэтэйкык'ин к'этвынэн'. А'м рынна нинэк'этвык'ин, гаворвык'ая-ым нинэтэйкык'ин к'этвынэн'. Нэмэ н'эвъэн ныныйтъатк'эн яачы. Ачгыта ратамыткынык нытрилк'инэт. Ныгакан'к'оолгатлен-ым к'аалвылё. Ынкъам порэрэты нинэквутк'ин, еп атынпыка. Ынкъам н'авъанчын'ын ныкамлелёйпык'эн.

Чен'эт-ым к'аалвылё ынн'ин н'утри нытвак'эн, ек'аак' нинэнчумэтк'ин н'ававынральа, нэнапатчаёк'эн кэмлилючыку, катам тынпын'н'ок. Ынн'атал мэткиит нэнатынпык'эн, ы'вак'очейн'а. Н'эвъэн-ым валята нэнанмык'эн. Тымыплыткок, к'оръачоолга нинэныттувк'ин. К'ынур к'оран'ы, нивк'ин: К'к'рр! Нытэн'въик'ин-ым, нэнаворвыткок'эн, ек'айпы нэнамгок'эн, гамгатывтыв нинэнпэлк'ынтэвк'ин, к'аптэйпы нинэгрулмык'ин вытры гыткагты, н'ачгымынга вэриврилк'ытъул аттав пытляк'ы нинэнук'ин, эвыт лымн'э попокалгын, эвыт ръэнут вальын, мыймыглын'ын, эченур нутэск'ыкин ръэнут, танрогты вальын. Лымынкы мутлымул вак нутэск'ык гытамо нинэлгык'ин. Нивк'ин: «К'улиникэк ынин н'инк'эгти у'рэтык нотагты эмтэгъен'ыльу ринн'ыт!» Ынн'атал нэнанатвык'эн ымыльо, нэнапатъёок'эн аръаля, чен'эт-ым винрэтыльыт нымкык'инэт. Авынральа гэмгэтэкичгытъулк'эй нэнатаан'к'эн янот, эмыннэн рэлюуръык'эю. Эвын ныпампычетк'эн ынръам чичгынчыку ган'авъанма авынральын. Так'оран'ыплыткотовэкэн'ык, имыръэнут этлы этрыткукэ ынан чинит, тайн'о нинэлгык'ин эвъян-ым. Энмэн нинэтрыткук'ин, нылк'ытк'ин к'оран'ы. Нэмэ рамкэпы этлы мэн'к'оры элейвыкэ, юрэк' н'ойн'оглын'ын рэмкык рэнэрэнн'ынин ынин чиниткин. Нэмэ ынк'эн э'тки. Ынн'атал ынк'эн ытръэттэгын.

2. Лымн'ыл. Гайъэлга н'ирэк' (записано от чукчи Кыгитэгына весной 1897г. на урочище Сухарном)

Ан'к'альырагэнэвычгын. Н'иръэ гайъэлга нытэйн'этк'инэт, пэнинэт пичыгичильыт. Амлымыльыт-ым нак'ам. Ымрагэнэвычгын н'энри тапк'аеквэ пэнин рытайн'авъё. Эмрынгиивитэ гайъэлга н'ирэргэри. К'ол-ым нолвытвак'эн, пэнин ван'эчьатыльын, пичын'ыттыкин ирвыир нинэтэйкык'ин, амалван' вальын ръэнут, умк'эн'ыттыкин, пойгын, ръэнут, тэгрынэн', и'нныпъи, ырыт, мэк'ым, черунэн', чин'ивэк'. К'ол ан'к'айпы лейвыльын, тъэр вальын ан'к'агыннэк, мэмыл, рыркы, унъэл, ръэв, ымрата нинэнтык'ин.

К'ынвэрэвыр к'утиинэ ыннэн пэврамэмылк'ай тымык лывавнэн. Мин'кри туттэгрынинтык тэгрынэн' нэнапэчайвык'эн, нычыпъэтк'ин. Иквъи ынн'от йъэлгытомгэты:


- Ратанн'авн'эн! К'ол гынник тымык тылваквъан!


- Элымн'э ръэнут?


- Вынэ вай, алымы мэмылк'ай!


- Кэтэм! Гымръам эргатык! Йык'к'эй гымнан тымык тралвавн'ын? К'оныр-ым гымык агыннэккэвальэгыт. Гымнан гайман'эн, транмын'ын!


- Эплеэн к'ун-ым, плевыр-ым!


Эквэтгъи. К'ол-ым пэнин тирвын'ыльын. К'эглынангэт льунин лыгэн эвын янъян нытвак'эн. Нэмэ тымык лывавын'н'онэн, выръунтэтгъи,       к'оныр-ым гынмыл кыргам ынн'ин иквъи:

-Гайман'эн! Транмын'ын!


Ръэнут-ым, лывавын'н'огъэ, мэтэвнин, рагтыгъэ. Ярак пыкиргъи, йъэлгытомга пынлёнэн:


-Ы'мто, гынин лынъё тымгъан?


-Ратанн'авн'эн! Тылваквъан, тымэтэквъэн!


-Нак'ам нырак'овэтгавэгыт? Нытымн'эвэтгавэгыт! Мытив-ым, тымгъан!


-Ы'мто? Мин'кри мынынтыгъэн? Н'ыркычгыргын, ынн'ин гынник тымык мытралвавн'ын. Нарэвын'н'омык: «Тэн'ыльытури! » Аттав н'ирэнлен'у мынйъогъан!


Ръэнут-ым, найъогъан к'эглынангэт н'ирэнлен'у. Йык'к'эй тъэркин тэгрынэн', ирвыир, ръэнут, черунэн'? Энан'алвавытвавыркын гаяален. Ынкэмир эвыр левлевгынникк'эй амъянъян нытвак'эн. Ръэнут-ым н'ан, нэркылельэтгъэн, э'чгынръэм эвыр ёо'чгын пыкиргъи валяркыляма. Ан'к'ата рыльэтэннинэт ёа, тэвыльатык нылвавк'энат, мин'кри ёа нинэнлек'инэт. К'ынвэр гапаален. Илир гэвытрэтлин. К'ол-ым иквъи:


-Тыттынрын'н'огъак, нэкэм эвын ганотальоёчгынаморэ, мъэческ'иквъэк, мымпэгъэк!


-А'мын нырэк'ын-ым!


Э'ческ'иквъи, н'ыпэгъи. Торпанрэватык гычормэпы, тумгиин ы'твъэт пиринин к'утиинэ, ритлиннин ынык ы'твэты, рыгынтэвэннин тумгытум. К'алгота нитк'ин тумгытум ван'эйпык. Ванэван. Мэлевилюкыльин нылек'ин. Ярак пыкиргъи, ымыльо н'эвъэнти матанэнат. К'ол-ым вай пэнин н'эранъылё кытчын'аварычгытвальын, к'оныр-ым тылвакэркыльэн, тылвуйн'э аваляка ымы. Нивк'ин: « Мин'кри? Ръэнут-ым? Ытлён-вай тывъиркын! »


Н'ырок'авкэнак к'улик'ул валёмнэн гырголяйпы:


-Ынн'э инэгитэкэ. Гырголягты ынн'э этлепкэ к'улигйит! Яйвачвагырга нэрэгитэгыт. Ынн'э ачемгъотвака, энмэч амъэвэты к'ычемгъояаркын.     Энмэч-ым к'ыегтэлги, к'улитгивик нарайъогыт.


Эмк'элелвынэ иквъи: «Рэк'э мыегтэлгъэк? Тан'акэркыльэгым, тылвавалякыльэгым.»


-Ельо, яв-яв! Виин к'ытваркын! Яйвачвагырга нэрэгитэгыт! Энмэч-ым рай ан'к'ачормын к'ыгитэгын.


Гитэнин. Эвын ынкы номръавычгын ганомлен... Ръэнут-ым ытлён? Чен'ыттэтгъи, к'утыск'ычетгъи, йъонэн, нинэгчурмык'ин, нивк'ин: « Мин'кри мынтыгъэн?» Чегкамчечын'н'огъэ. К'элюк'-ым вай ан'к'ачормын мыкуттыльын. Чимгъун етгъи, иквъи: «А'мн'от? Мин'кри мынтыгъэн?» Ирвуттэ рэвнин, вэвтыйн'ын-ым валяно тэйкынин, а'мын-ым рырайвынэн, чывиткунин, н'унку тэкичгыгинив рыратъёвнэн, рыпэннин, рыкыквавнэн. К'ынвэрэвыр выквылгын рыгыткунин, малкокачгын тэйкынин. К'оныр-ым туттымилгын'гъи ымын', к'элюк'-ым ывэн'н'огъэ, лыгэк'амэтван'н'огъэ, к'ынвэр-ым туттырн'ыгъи, тэмъэмин'гъи. Ынкъам-ым плыткунэн'у, ылвачгын

тымнэн. Ръэнут-ым, тиръын'гъи. Ылвылю тымыткон'н'онэн, ынин йыпавэръын ымыльо плыткунин. К'ынвэрэвыр тарон'гъэ, к'оныр-ым гатаронлен-ым, гатаранлен ымыльо. Ынръам майн'ымэмыл тымнэн, майн'ын'эгчык'ык рытрилнин, к'ытрыткынык. Гычгыръогты гэлилин, элетвыркын-ым вай ръэнут. Ынин ляйвын, вины ратчын'аннэн, тан'гэвэты рытчынин. Яран'ы ынин тэн'эвытрыкэ рытчынин, онмычыко мин'кы. Тэн'элейвыкэ гэнъэтлин. Йык'к'эй-ым гивэ: «Ныпичыгичигъэн?» Роолк'ыл ымыльо гэнумэкэвлин. Мэмылчын'ын-ым вай вычгытээркын э'к'эгник, омомык. Нак'ам ынръам тан'вытратэты еп ыяайпы, тан'эргылк'ык рытрилнин. Вычгытээркын ымкыткынн'эт, ыманон'эт. А'м эрэтыткуръугъи, чикъымн'ытэтгъи. Гынунэлеръуркын-ым. Н'энку ы'твыльын вытрэтгъи, пэнин ван'эйпыльын:


-Ельопэл гымнин э'ми? Э'митлёнайгыт? Мытытгивимык! Амгылёта тыгтыгыт! Гы! Нинэвинвыгитэк'ин лыгэн ак'очеткынка. Пэнин-ым рай к'ол ван'эйпыльын:


-Э'митлёнайгыт? Амгылёта тыгтыгыт!


К'ынвэрэвыр н'агчык'ыткынык ы'мрил тан'элгыпэран'н'огъэ!        Ръэнут-ым, эвын'н'огъэ: « Эвн'ан-ым н'анк'эн! Тумгэпил-ым ынкы гэвъилин!» Н'ыпэгъи. Рычен'кээвнин, чейвыгъи н'энри н'аек'опы. К'ээк'ын тыттэтгъи, таалгылятгъэ ы'твын'к'ачагты. Ы'твыльын эвын н'анк'эн нылек'ин, гычурмык гэйык'этлин. Гук'! Галгота нитк'ин ван'эйпык…

-Яко, яко! К'ыпэлк'ынтэтги! Чит-ым, амгылёта тыгтыгыт!


Мэлевилюкыльин нылек'ин. К'оныр-ым тан'акэркыльэн тумгытум нэмык'эй. Чен'эт-ым турымпэльын амтэвыльатык гатгытлёлен. Пэтле въигъи. К'ол-ым вай ярак пыкиргъи, ымыльо н'эвъэнти матанэнат. Ыннэн гивик льэлен'итгъи, эвыр ытлён мин'кэмил тумгытум ганоратвавк'аатлен, ынкэмич эвыр вытку райъопанн'ынэн. Гынунэлеръук ёпаннэн нэмык'эй. Э'птэ ынкъам элвэк ы'мрил элгыпэран'н'огъэ. Эвын-ым кэтэм ынин ы'мрил. Чавтытымкэпы к'эплюнин. «Тэн'гынин тайкыё! Нак'ам гыт яйвачвагырга люн'гитэтэ нэнтыгыт?» Пэлянэн, рагтыгъэ, ымыльо н'эвъэнти матанэнат. Ынкъам ытлён ван'н'огъэ, н'ыранн'ава нъэлгъи.

3. Ан'ан'ъаачек ган'авылк'ылма (Сказка. Записано от чукчи Кыгитэгына весной 1897г. на урочище Сухарном)

Мытлын'ыргарэ йичьэмрэтти. Ынанн'энчьан эн'эн'ыльын, нын'эвъэнк'этк'ин. К'утти ынээльыт вай нын'автын'к'энат. Н'авынйытравма тымн'энотагты нэквэтк'ин ынанытлян'э. Эмн'эвъэнъэнк'этэ, н'авынйытравыльыт нэнапэляк'энат йичьэмиттумгыт. Нивк'инэт-ым ынээльыт:


-К'ылк'ыритчык'иквыткы!


Нак'ам энарэрльат нымэтэвк'инэт, к'ытлыги ярак эвын ильуткульын ныйъок'эн. Ынкъам йичьэмиттумгыт ымыльо нын'авъанрагтатк'энат. Ытлён

ванэван. Йъэлыги пэнин ильуткульын, ынпычьынтыёйн'а тан'очьё. К'ынвэр эвыр иквъи эльоткоа'ачек ынаальэты:


-А'мын-ым ытлён! Э'птэ гым мын'автын'гъак!


-Мэн'к'-ом н'авъан рэльун'ын?


-Гайман'эн, трэльун'ын.


-Плевыр-ым!


Гынуннутэкин н'энкукин яакэн к'унн'ээккыльын чавчывайн'ын, ытръэч к'унн'ээкык. Уйн'э эккэкэ, тылвамынан н'ааккайн'ын. Нак'ам ынръам нымтумгык'эй эн'инк'эйкыльин, нэмэ лыгэн гэн'эвъэнэ. Ымыльо ганымтомгыма гэпэлк'этлинэт ынпыначгык'агтэ. Ръэнут-ым? К'унэмэркэчечьын н'ааккайн'ын тъылын'н'огъэ, ытръэч к'аайпы лейвыльын, имырэк'ыльын, ытръэч амынан эмэркэчечьын. К'ынвэр тылевъитэн' итыркын. Рочгыпгъэ. Въигъи. Ръэнут-ым, ытлыгык'эе ванэван нынрэк'эвнин, пэнин рыралкотваё. К'ынвэр эвыр, эргатэты нымтумгык'эй к'ытгъи армачьэты. Ивнин ынн'от, иквъи:


-Аны, к'а! Малрэтыляльэгым! А'мн'от мин'кыри! Опопы мынынтыгъэн, мынынн'ивын!


-А'мын-ым эвыр, гынан чимгъутэ, эвыр-ым нырэк'ын-ым!


-Ээ! Нырэк'ын-ым!


Ынанвэнчымн'ы, ивлыгилильын, эйминнин. Эйминнин-ым, вэниннин. Ръэнут-ым ытлён, вай рынэнин пэнээльын ралкочыкойпы. Мин'кри вай? Ытлыгык'эй тымн'этваркын. Гыпиничульу нынтомгынпыначгык'ай въильымиглитыльын. К'оныры ынкэмир н'эвъэн этлы эвинрэткэ, пэнин тылвамынан ныгпиничук'ин. Вэниннин-ым чымн'ачгын, ымы орвоор вэниннин. Кылгэннин-ым, йылгавэтывак' н'авыск'атыйн'ын орвыткынык эноманнэн. Ынкъам, кылгэтыплыткук, вэлёйпы рывэтгаваннэн, катам рытрэлын'н'ок. Ивнин ынн'от, иквъи:


-Тагам! Гынан эвыр, мин'кри чимгъун рэтэгъен'гъэ, ынкыри к'эквэтги!


Ръэнут-ым, ытлён рытрилнин. К'ээк'ын эвлыгэлен'н'огъэ, вэнчымн'ачгын-ым мин'кри? К'ынвэр-ым ивлымэтэквъи, авэтывак' эквэтгъи. Мэрынрэ чейвыгъи, тылейк'этэ итгъи, к'ынвэр эвыр н'ан и'рэмъетгъи. Ръэнут ытлён, пэнин ильуткульын н'анк'эн а'ачек, ан'ан'ъаачекк'ай, ынпычьынтыёйн'а пэнин тан'очьё. Иквъи ынн'от:

 
- Гымнин н'эвъэнлык'ыл, вай-вай тылеркын!


Пэнин тан'очьё ынпычьынтыёйн'а. Гагаймавлен, гэк'итпэвлин очыткольын. Ръэнут-ым ытлён, пэнин тылельын чымн'ачгын амвэтгырын', тан'амвэтгырын' ынкэгйит, майн'ык'оленотайпы, гыноннотайпы. иквъи ынн'от:


-Гук! Гымнин н'эвъэнлык'ыл эймэвыркын. Мин'кри-ым митгъэк? Тычемгъотымн'эвыркын!


К'ынвэр эвыр вэнивыргыргын наачомтагнатын'н'огъан. К'ынвэр пыкиргъи. Ръэнут-ым, ечьамэттомгэты иквъи:

-Кита-ым, рай! К'ыгитэск'иквыткы. Ратанн'авн'эн! Н'отын' ръэнут пыкиргъи?


А'мын-ым ытлён, эмйымгымгэ, лыгэн ныгитэк'ин, панаальывытрычгын. Ръэнут н'от? Ривлыгилиркынин чымн'ачга. Ръэнут-ым ытлён, очытконтыёйн'а пэнрынэн, к'ынвэр рырыткунин. Пэнин ильуткульын вай а'ачек. Ръэнут-ым, ратвынэн, ыныкк'ач рытрилнин. К'оныр-ым эвыр очытконтыёйн'ын ивнин:


-Гымыкк'ач к'ытрилгын!


Иквъи ынн'от, ивнин:


-А'мын-ым мэквэтгъэк! Ытлён вай танн'ааркын, ывэггыргын мылк'ыриргъэн, э'митлён? Чен'эт ытлён, тиквъэк ытлён, гымнин вай н'эвъэнлык'ыл, ывэггыргын-ым мылк'ыритчык'иквъэн. Гынан-ым к'ынъётвагын, торэлёльатын'н'ок к'инэк'эплюги, тынотлыркынэгыт!...


Эквэтгъи, ильуткугъи, анн'атгъэ. К'эглынангэт этъо к'ээк'ын мынгытлын'ын рилюнин. Лыгэн-ым к'эплюнин ынтыёйн'а анн'атъаачек:


-Тагам, к'ынватгэ! Вэнъом гынан! Ягтачгыргын к'ырэтгын!


Левыт рилюнин а'ачека, пыкиргъи, к'элюк'-ым чыкээквъи: « Гу!   Панэна-ым вай н'эвъэнлык'ыл нарычгытвак'эн! » Нэмэ н'ан эквэтгъи, гынмылкинэк о'ран' вагъэ. К'ынвэр эвыр пэнээльын к'утгъи. Иквъи ынн'от:


-Йъарат томаквъак!


Нэмэ к'эплюнин ынпычьынтыёйн'а а'ачекк'ай. Йылк'этгъэт, эвыр эргатык пэтле кмин'этгъи. Нымтакачгыт пэтле мэн'к'о гаалёмръоленат. «Кита-ым, н'авъанрагтатыльэн н'эвъэн мынльуск'иквъэн!» Ръэнут-ым ытлён, н'утку пыкэтчагъэ гамганымтакачгын, ымыльо чымче вальын. «Кита-ым, н'эвъэн мынльугъэн гынин, вайынрэ нъурэквъэн! » Иквъи ы'вэк'уч:


-Аммынгытлын'ын к'ынъурэвэтгын, амкагынмылгын!


Эмкэгынмэ нын'ойн'ынэлёръок'энат, ныкэгытрэръук'инэт н'ойн'ынэлёнвэпы. Ръэнут-ым, эргатык иквъи ы'вак'очеты:


-А'мын-ым мынъалярантомык! Гымнин н'элвыл манан'атыркын, мынъёпатгъан!


Ивлыгилильын чымн'ачгын нэмэ нэймитгъэн. Авэтывак' к'онк'аа накылгатын'н'огъан, нак'ам нымкыргэри тэнмавыльыт, н'ыраргарэ рыпэт. Очытконтыёйн'ын гъывак'очема к'утгъи. Вакъогъат, н'элк'иквъэт н'ыранк'ытчен'а. Эльоткоа'ачек иквъи:


-Тагам, к'илкымъетгытык!


К'ээк'ынук'эй лыгэн вагъат, лылепгъэт, эвын ярак гэпкирлинэт. Нымтомгынпыначгык'ая льунинэт:


-Гук, нивк'ин, гынин н'отын' н'ээкык гэетлин гъывак'очема!


Этлы а’алёмка итыркын, пэнин э'мпытвальын ытлыгык'эй. « Мэн'к'о ныетгъэн, чен'эт въильын? » Мин'кри вай, йъарат мэрэяаркын. К'ынвэр эмъыму гэлилин, рыпэт ныравк'эргатк'эн. К'ынвэр ынтуулпыр к'ытгъи:


-Вынэ вай, к'эйгыпэ гэенмури!

Этлы алымалявка. К'ынвэр-ым н'ээкык к'ытгъи эвын кмин'ыльын. Вытку ынкы лымаляквъэ, чевтыск'утгъи, коргаквъэ. А'мын-ым ытлён евъагыргын гитэк. Гэк'упк'ынтэтлинэт гэн'эвъэнэ. Мин'кри вай, ампыннытвак, тылвак'амэтвака. Тъэче вагъат. А'мын-ым н'эвъэн ы'вак'очеты иквъи:


-Аттав, н'элвыл к'ыпэнрыгын, к'ылк'ыритчык'иквын! Митъэлыги эвынъыск'экут, авынван'к'ачтэ н'ирэк' левмилен'ыт, ынк'энат       рэвытрэнн'ыт-ым. Ынкъам к'утти ы'лк'эльыт, элгаттэ, увлылельыт лыгэн, нэмык'эй левмилен'ыт? Ынк'эн к'ол мэйн'ъылк'эльын, ынанмайн'ычымн'ы, к'орэн-ым очоч, ынк'энат ынн'э апэляка!


Ръэнут-ым, а'ачекычгын эквэтгъи, н'оонкы тылек-ым вэтчагъэ, э'гк'олягъэ. А'мын-ым ытлён кэчьэгинив пыкиргъэт, янракачьагэнэв ымыльо. «Гы! К'ынумэкэквыткы н'элвыл!» К'эглынангэт н'авылчын'ын нэныпкирэтгъэн. Ынанмайн'ычымн'ы ы'ттъыёл к'аак ининигъи. Мин'кри нутэтэ вальын н'алвылчын'ын нымкык'эначгын. Ынк'энат рэльугнинэт, эвынъыск'экут, эвырэлгаръылк'эльыт. Ымытвата, ымльота рыннинэт.  Ръэнут-ым, гэмгуттуут нинэк'эплюк'ин, эвыр о'равэтльо нылк'утръук'ин, чымк'ык агыткак'аткыльэн, чымк'ык амынгык'аткыльэн, чымк'ык к'унлылельын. Нак'ам нэнъык'эначгыт ымыльо, лен'ытак'-ым к'аагтатыльыт. Ырык нотагты муулк'ытгъэт. Ярак н'алвыльычгын нэныпкирэтгъэн. Н'утку нэнвыргыргэквъэн. Ынн'атал нымытван'н'огъат.

4. Лыгэпын'ыл (записано от чукчи Айн'анвата весной 1897 года на урочище Сухарном)


К'ун-ым ынк'эн эн'эн'ыльын. Чавчыв. Нымтумгэ гиину лын'ын'н'онэн. Ръэнут-ым ытлён, ранмын'ын'н'онэн. К'орак рычегитээркынин,     йылк'ыльыт-ым ытлён йылк'ээркыт. Чен'эт-ым ытлён тан'вэтгава гынмыл итыркыт, ытлён-ым нэтульэтыркын чит. К'ол-ым вай йылк'этгъи, тымъёлк'ыл, к'оныр-ым нэтэнйыск'ын'гъэн чама эвъянва. О'мрыйылк'атгъэ, эвнэквъи. Н'ирэнлен'у натынпыгъан тан'кынмал, к'утиинэ пилгылвинин, к'утиинэ линлин'ыгйит, въэянвыгъет. Вэнлыги к'утгъи, кыеквъи. Нэмэ-ым ынк'эн, гагъянватлен к'утырык. Гыёляррамкычгын н'анк'эн, эвъянворамкычгын. Тан'аваляка итгъи, к'аагты к'ытык. Читэвын-ым ытлён нылк'утк'ин эн'эн'ыльын, тэн'ирвыкэ, рэк'э нитгъэн, йык'к'эй рынна, эвыт лымн'э вэгэ?... Читэвын к'эйв-эм гаваляк'ая нытвагъан, к'эйвэ мъаваляк'ай, ипэ ытри нъынмытконат. Ръэнут-ым ытлён, нытынпык'эн, эвын нымн'ытатк'энат атынвыт, пэнинэну нинъэлк'инэт. Тымык нылвавк'эн ымъычычон'эт!... Наранмын'гъан к'ынвэр-ым. Тэгн'ирэнлен'у к'элюк'-ым нанйытъатгъан, налылянтогъан, нэнпыткынтэтынэт лылет, н'оонрэ нэнинтыткунэт, нэмэ леляёлгыт нэчвиткунэт, н'оонрэ нэнинтыткунэт амчекамманан'. Ынк'оры илкэ мин'кри нылк'ытгъэн ынн'атал? Нэчвиткугъэн ынн'атал аммана гамгайычгыгыргылгын, линлин' ымы нычвиткугъэн амманан'. Ынн'атал лымынкы нулювъюугъэн, нутэск'ык

лымынкы. Ръэнут-ым, к'ынур нэнатчын'атгъан, лен'ытак'-ым нэтульэтгъэн, нъомрынатчын'атгъан-ым лымынкы, ынръам айылго нэлгыгъэн чеэкэй улювкы, лымн'э рэлк'утгъэ юрэк'. Ынк'эн-ым ынк'эн, н'ыронн'энк'агльан, рулн'инк'эгльэн. К'ун к'эйвэ ынпычьын'инк'эй о'птын'энк'ай. Аттав-ым  к'аайпы ы'лё галяйвын'н'олен. Эвыр-ым ынк'эн тымъён ытленъюк'эй, тан'кынмалвальык'агтэ гатлювъёк'ая. Мэйн'ыльык'эгти тан'кынмал. А'мын ытлён ынк'эн нымнымин к'ол винрэтгъи тэгинн'этык, этык'ун йичьэмиттумгын ръэнут, к'эйвэ, вынэ гэйичьэмэ тэгинн'этгъэт. Ръэнут-ым ытлён, ынк'эн яральыт а'тчаркыт. А'тчак лывавын'н'огъат:


-Э'ми о'равэтльан?


К'ынвэр эвыр вэлюгъэт. Ы'ттъыйн'ын-ым ынк'эн нэвилюлгэтгъэн, энарэльо эвын ипэ-ым ынк'эн-ым ытлён нэнатвагъан. Энатватъыттъыйн'ын н'аргынэнагты йыльёлк'ыл таарон'кы. Ытлён вай налк'ырэрын'н'огъат ынк'эн тымъё, тымн'эвыльо нылгык'ин. Эвын ип-эм ытлён маччечавын'н'огъат, эвын'н'огъат ынн'от:


-Тынк'ынаранмын'ын? Э'ми н'от ытлён?


Ынк'эн ытлён ы'ттъыйн'ын ынн'ин нэнтыгъэн. Ръэнут-ым ытлён, ы'ттъыйн'а лымынкы улювльуювнин... А'мын вай-ым гаек'ален. Эйгиръювынин лымынкы, льуювнин, чен'эт нымкык'ин. Мин'кри ы'нынтыгъэн? Амъянра гэтчивлин амманан'. Вэчеты гэтчылин рырагратык. Ынкы вай-ам опопы! Вэлер-ым никвъэт:


-Вэлер-ым мытъымльугъэн!


Ярат-ым лымн'э пагчен'гыргын мэйн'ылын'ыр, амк'ынъычо эквыргын вальын:


-Мин'кри к'ытгъи, э'митлён? О'равэтльан тымн'эквъэ!


Эвын-ым нычичэвк'инэт, нитк'инэт:


-Ынн'от-ым, нанмыгъан!


Унтымэквъэт, иквъэт, нъыттъымльугъэн:


-Эвын'ан, ганмылен!


Ръэнут-ым, нымтомгычгын ынк'эн пэнин тармачьын'к'аанматыльын ынык пэлгэты. Гы! Н'авъанчын'ын-ым вай ытлён н'энк'аеты, пэнин орайылк'ыльэты, уткучитыльын. Нивк'ин:


-Этык'ун нанмыгъан. Мэчичьу урэйылк'этыркынитык!


Пэнин ырыткульыт н'инк'эгти, тан'ырытконъёттэ ытльа. Эвыр-ым ынк'эн а'ачекматальык'ай, ы'вэк'учин ытленъюк'эй, ымы кынмал. Пэнин

тармачьын'к'аанматыльын тагэнн'ыльычгын, рын'ъотвавнэнат, к'ынвэр эн'элвыльыкэ рытчынинэт. К'ынвэр эвыр янра гэнъэтлин, тагэнн'ыльычгын гэнрэтлин. Пэнин ырыткульыт гэнйивк'эе, тан'кынмал мэйн'эльык'эгти минк'ри. К'ынвэр-ым а'ачекк'аё гэнъэтлинэт, к'ынвэр увикыпчыткугъэт к'олегэвэгты, к'ынвэр-ым ытлён тэн'кырын'эквъэт, к'чикэквъэт. Ынк'эн-ым тагэнн'ыльычгын н'анк'эн айвалнотанк'ач гэнъэтлин. Ръэнут-ым ытлён, тэн'кырын'эв - мэтэвкы налк'ырэрын'н'огъан. Мин'кри вай, ырыткук

гэтэн'эйвулетлинэт. Въэйк'эгти нылк'эгнэвк'инэт. Кэтэм эвын нынпыткэвк'инэт. Унк'эн-ым нэлк'ыриркын - э'митлён тэгинн'ыльын?  Ръэнут-ым ытлён! Нымъеквэ! Н'энри нэлк'ыриркын мэйн'ымыгнымык, пытляк'-ым ытлён, н'ыркэквъэт к'ынур. Ръэрин'ыткутэ, пынлёткота нымъеквэ, к'ынвэр эвыр нэнкэтэмэвыркын пын'ыл. Ръэнут-ым, пынчоткота эвын'н'огъат:


-Вынэ вай, ан'к'альырамкэты гарантолен, гамытк'ырэлен.


Яральыт-ым вай к'ынур тылянвыгъет а'тчан'н'огъат. Эты н'ан эмувикыт, эты гаярама, амк'ынъылё ныягнагэчек'энат, нак'ам эвын ныпэлк'ынтэтгъэт, нырагтык'энат. Аръаля кытчайва, этлы гэкэн'э иткэ. Пэнин рырэляк'атвоочгываты н'атйыръыйн'ыт пэнин рытъёт. К'ынвэр к'олетъылё н'энку вытрэтгъи гэкэн'ыльын, эвыр-ым ымын' муульын н'энку вытрэтгъи яалын'к'ач. Нылек'ин муульын. Ръэнут-ым, лин'ыльыт эвын'н'огъат:


-Энмэн-к'ун н'отынк'эн!


Ынкы а'тчан'н'огъат, тылеркын-ым вай тагэнн'ыльычгын катам ырыкагты. Ръэнут-ым, эймэквъэт н'утку, тэн'чымче нъэлгъэт. Эвыр н'ан чичеквъэт, мин'кри вай гэрлинэт. Лыгэн чичеквъи, нывилгъи. К'оныр-ым эвыр иквъэт:


-Ытлён вай мыйъогыт!


-Гук! Элымн'э! Гук! Ивкэ ралк'ан'ынвык!


Виин нырвэн'этк'ин:


-Мургин вай йык'к'эй ярак гэнчегитэтлин?


Гынонпонтаск'ык нэнпыткэквъэн. Йык'к'эй эйвулеткылинэт ырыткук? Гэтэн'въентылин. К'утыск'ичетгъи, тыгаръэлягъэ кытгынтатгъэ. Ынръам к'утиинэ кытгынтатыльын н'энри к'эгнэвлин. Рыратк'аптэк иннин. Пирк'ыгъи н'энку, накытгынтыпэнрыгъан. Панэна-ым нэюльэтгъи, льогты лылепкы. Ръыск'ычгэ левты наркыплыгъан, найванчемаквъан. Ръэнут-ым вай,     к'оныр-ым муульыт эймэвыркыт. Виин пэлягты иквъэт, к'улимич-ым вай гэнъэтлинэт, гэймэвлинэт:


-Вако! Мургин ылвылю мытпэляркын!


Тэтъын н'ан кычавчьатгъат ярагты. Лыгэн вай раёвынво лыгнин н'авъанчын'а ы'вэк'уч. Ытръэч пууръыткугъэт к'ынур ынк'эн. Рагтыгъат-ым тэгинн'ыльыт. Ынк'эн етгъэт вай н'анк'о, гынуннутэк-ым вай ипэ нытвак'энат. Ы'ръынивк'инэт нымъеквэгты тылен'ит:


-Мынн'ыркэвыркын!


К'ытлыги тэгинн'ыск'ивыльыт. Э'квырга-ым лыгэн чечатльан'эты нымн'ылёк'эн тагэнн'ыльычгын винвэ, тымыск'эвъё:


-Минкы варкын? Э'митлён?


Ачвачьэты нивк'инэт:


-Мынн'ыркэвыркын!


Ынкъам н'ан амгыевкы нылек'инэт. Ынк'эн-ым ынк'эн чьаятыленат (чаатыленат?) ярагты. Гаглытыленат-ым, айылгытыленат. Читэвын ытръэч элетэ гайъоленат, гытгытэ ынкы элен'итгъэт. Яврэнръогъэ, еп торэгынток

ръылен'н'огъат-ым н'анк'оры. Эвыр ы'летгъи, тэтъын н'ан муулк'ытгъэт. Чаагты н'анк'оры, рымагтэпы, гыноннотайпы. Э'квырга-ым эвыр элетэ найъонат. Н'утку-ым вай элен'итгъэт, мин'кы вай-ам рочын'кы                н'утин-Экулымэк, гивигъэт ынкы. Нэмэ яврэнръогъэ, айгыск'эты и'ргъэт.       Э'квырга-ым эвын, мын'кы нымтэгын, Эндэгыркэнк'ач нывилгъэт. Йык'к'эй-ым гивэ, анымкэлян'эты ныгалянат танн'ынотагты. Нымтэгнык ынкы нывилгъэт. Аттав ыргынан, йык'к'эй ыргин тагэнн'ывагыргын тайкыё? Аттав ыргынан, чиниткин нутэнут гапэлялен. К'ынвэр эвын нытайын'к'эн пытк'ытагэнн'ытык. Лыгэн пууръыткугъэт. К'эйвэ н'энку нытванат-ым, к'ырым ръэнут нэнъыльугъэн, чен'эт пууръыткульыт. Чымк'ык-ым энмэч к'эйвэ чеэкэй нытвак'энат, энмэч ныннъалекатк'энат, нын'эвтумгэтк'инэт, нырэк'к'инэт, чен'эт ръалё нынъэлк'инэт, мин'кри чимгъун ныплыткук'инэт. Мин'кри эмэлкэ майн'ыван'эгыргын ныплыткук'ин. Мин'кри вай чымк'ык, к'ынур нылпууръыткук'ин, нъэк'элин'этк'ин, к'элюк'-ым мин'кри, тэгинн'ыльын чечатльанвычгын-ым ымыльо. К'утти-ым кэтэм тэгинн'ыльын этлы

энанмыкыльэн. Элвэльин нэнанмык'эн, эвыт лымн'э экык, кэтэм чымчекин, йичьэмиттумгын ръэнут. Рыглётавэмэнн'ата нинэнтык'ин. Нивк'ин-ым:


-Э'птэ к'ыглёгэ, к'ытэвиминн'ыги!


К'эйвэ-ым ытлён тоттагэнн'атыльыйн'ын мэйн'ылын'ыр нъэк'элин'этк'ин. Эв-ам ынн'ин нылпууръыткук'ин, нымэлевк'ин, э'к'элин'этык ныпаак'эн. Ынк'эн ытръэттэгын. К'ун-ым ытлён к'онпы айгыск'ын'к'ат нъэлгъэт. Тэнанытгэванн'а ынн'от к'улитгивиткук. Мынгытча гивигъэт н'унку. Ынанн'энчьан йичьэмиттумгын этъым н'анк'окэнайпы этъым вай гуйвэллин. Пэляк ынкы ылвылю лейвыгъи. Нымнымык ныгаляк'эн, мыкнымык. К'ытлыги-ым ытлён амгыевкы ыннаннымэты, рымагтынымэты нылек'ин. К'ытлыги-ым н'ан амойвачгыргылвачгын. Пэнин н'итльэтыльын ынк'эн-ым н'анк'эн гыюлетрэмкэ ганывъёльавлен, н'анк'эн ынк'оры.     Ръэнут-ым, пыкиргъи, ръэлетгъи н'элвылык... Йык'к'эй эйгулеткыльин ырыткук? Лен'ытак'-ым пууръыткульылк'ыл ытленъюк'эй н'ырок'авк'ай. Йык'к'эй-ым эйгулеткыльин ырыткук? Майн'ъаткэвма к'эгнэвнин ойвачвагырга. К'ачачгынъегнэн. Ынкъам эквэтгъи к'элюк'-ым ылвачгын. Нак'ам нымачылвавк'эн, нак'ам ытлён н'оонкы гэвытрэтэ. Эргаръогъэ, панэна вытрэтыльын ынкы, к'ынур мальатчальын. Эты н'ан ы'ттъэ айъока, гъаттъыма нак'ам. Ръэнут-ым вай? Чавчыварамкычгын йык'к'эй уйн'э ы'ттъыкэ? Гъыттъылин, мыкъыттъыльын! Ойвачгыргын нэрмэк'ин, чимгъун н'унри гэнлилин, йъэлыги эмувикитэ йъонэн. Этлы н'ан гэкэн'э эвыт лымн'э иткэ. К'ун-ым н'ан кыен' эвыр имимык. Нак'ам гак'этык'аатленат мимылти, нак'ам тылвъылкэ. Ынкъам гэкэн'э этъым люн'иткэ гитлин. Вэлер-ым а'мын ыннэн ы'ттъык'эй ... люн'ынлейвэ гэнтылин. Ытръэч лыгирк'эй гэнлейвылин. Ръэнут-ым, гынтэквъи чен'эт ылвачгын, льунин. К'элюк'-ым кылельэннин. Чен'эт эвыр ойвачгыргылвачгын, майн'ыгытгылк'атгъэ, тинылк'этгъи, этлы н'ан нотаск'ыеквэ эгынтэвкы,

йъэлыги н'ан тинылк'этгъи. Ръэнут-ым, н'анк'эн гытгырочгын этлы эвытрэткэ, ынн'ин вальын майн'ыгытгын. Пэк'этатгъэ, ойн'ыск'ытатгъэ, итъунтэтгъи тинлык'ык, и'ннымлегъи, киквъи ынн'ин. Рыпэт н'ирэче, тиквъэк ытлён, киквъи. Н'ирэк'эвкинэк кивкинэк нымнымэты н'эвъэн к'ытгъи, лен'ытак'-ым энанпынляквъэ:

-Ы'вэк'уч гымнин э'митлён?


Нымнымыт иквъэт:


-Э'ми? Гэръэлин?


-Атк'алвайн'ын-ым йъонэн!


-Гук! Элымн'э!... Тагам! Мынылк'ыритчык'иквъэн! Э'митлён? Тагам! мэн'калк'ан'ынвыгъэт мынлеркын?


Эквэтгъэт н'ирэргэри. Ыннэн-ым к'лявыл нымнымин яалятгъэ. Амманан' нъэлгъэт, н'энку айвэкэнак атк'ыйн'ык ылвайн'ык вытратылк'ан'ынвык. Н'эвъэн-ым ытлён нотаск'эпы энарэрын'н'огъэ. К'ол-ым тэныткынэты, к'оныр-ым н'энку, н'оонкы, ръэнут н'ан нуувэтк'ин, этык'ун тинтин, ръэнут? Ынк'эн йъонэн, рэймэвыркын. Люур н'отын'     рэймэвыркын-ым вай чымчэк'эй, рыкатамавын'н'онэн, алкылын'н'онэн. Эвын ынкы энмэч тан'апак'атлын'. Льулк'ыл тинтинык гинэнчык'этлин. Лывавнэн тумгытум. Эвыр етгъи. Эвын ынкы тумгэпил. Нэйн'эгъэн ярагты. К'этэвк'ун ынк'эн н'эвъэн гэкэн'ыльын. Ырытти катам рынрэты мынгык, эвын ынкы гэвъилин. Нанрагтатгъан. К'этэвк'ун к'ол йичьэмиттумгын нымтакачго нытвак'эн. Нагтыгъан. Катам нэнмигчирэквъэн. Ойвачгырга этъым гыёлятварата н'анкойпы вэлвавылк'эва нуйвэлгъэн. Ылвайн'ын этъым нанывъёляквъан катам кытур.

5. Лыгэпын'ыл (записано от чукчи Ваалгыргына весной 1897 года на урочище Ак 'онайкэ)

К'уннымэ-ым нытвак'эн чавчыв н'эранрата, к'оныр-ым гэнымтумгэ. Йъарат гэйилын'эвлин-ым нымтумгын. Амонайгын-ым нынны. А'мын-ым ынк'эн мэйн'эрмэчьын Амонайгын. Ынкъам нык'ытлик'ин к'аайпы лейвык. Ынкъам этлы эначгэк'аанмыкыльэн. К'элюк'-ым гэчимгъулин эрмэчьын, гивлин:


-Лыгэн рак'ылкылчын'ын.


Ин'к'ун чамъам рэк'ын ривн'ынин: а'к'арак'ынэвкы вальын. Н'авъанчын'ын-ым эвын'н'огъэ:


-Мытк'упк'этыркын чавчываночын'кы! Мэвын гивэ, тынмыгъан: мырвэ мытитыркын!


Читэвын авалёмкыльэн ы'вак'очейн'ын торынвэтгаватык. Амк'ынъычо рывэтгавага гивэ н'авъанчын'ын апылмаркэгыргын. Ръэнут-ым, к'ынвэр эвыр лымаляквъэ. Ръэнут-ым, к'аагты к'ытыльын кыленин. К'орак кынмал ван'н'огъат. Н'эгны н'оонкы варкын. Нымтомгычгын иквъи:


-Кит-ам! Н'аан н'эгны мынгитэск'иквъэн, мынрэн'гилимык нэкэм эвын, мынъёпылк'эвмык!

-А'мын-ым нырэк'ын-ым!


Ынк'эн лен'ытак'-ым, эрмэчьын иквъи. Лыгэн н'энку кувлылк'ытгъэт, к'эйык пыкиргъэт. Гэмэпирэлин-ым, пэнин-ым яачы лейвыльын  нымтомгычгын. Лыгэн-ым ръэнут кувлылк'ытгъэт, яалейпы пиринин. Гынмыл-ым валячгын атчэты мин'кы гэнтылин. Пиринин-ым, к'ачакэна мынга нанк'ын ымычвэта рыннин. Рытрилнин-ым, тыгаръэлягъэ, кытгынтатгъэ, пэк'этатгъэ, к'элюк'-ым ымычвэта. Ванэван этлы энрэк'эвкэ, лыгэн пэлянэн. Рагтыгъэ томгайн'ын, ярак пыкиргъи, киквъэт ынн'ин. Ынк'эн вулк'ытвик рагтыгъэ. Ы'вак'очейн'ын н'авъанэты-ым турыпкирэ этлы авэтгавка. Кыеквъэт эргатык.


-Тагам! Гымнин итык гынник тыплыткугъэн, гынинэт ынръам рырэк'эвыркынэт?


Н'авъанчын'ын иквъи:


-Гук! Элымн'э! А'мын гынан аръаля ымыльо!


-Гук! У'рэгынин вэтгав. Гэплыгынникэ мынытвамык!


Н'авъанчын'ын итчывъен'ъэлгъи:


-Эгэй! Тагам-ым! Нырэк'ын-ым!


Валяйн'ын рытъэннин тэн'ымнэнин, пучьэчыку йъонэн. Чейвыгъи энаагты. Эвын нымилгэтк'ин, н'энку йъонэн. Ръэнут-ым тынпынэн. Пэнин милгэтыльын н'эвыск'эт. Мин'кри эн'эн'н'эвыск'эт, к'этвынн'эвыск'эт ынан чинит. Пэнин милгэтыльын. Ытлянъёк'агчын'ын валёмгъэ, к'алгэкэтльан'энк'агчын'ын. Тэтъын н'ан, кынмайпы н'ытогъэ. Эвы-н'ан пъояачейпы н'энку н'ытогъэ, гынтэквъи тымн'энотагты. К'утти-ым выргыргэтыльын валёмнэн. Тымык лывавыркынэн к'ол-ым вай, к'ынвэр пэчаск'эвнэн. К'ун-ым вай янот-ым гыткарытрыттэ чывиткунинэт,   мынгыкэн-ым ымын' чывиткунинэт. Пэнрынэн-ым ынн'атал н'энк'агчын'ын. Эвын гэйк'унтэтлин. Мэткиит йъонэн (кыелгонэн). Тымнэн н'энку. Рырагтаннэн. Лыгэн тымнэн, имтинин ярагты, рыпкирэннин. К'ол-ым вай тэн'илюльыкэ гэнъэтлин рытрычвэткоо. Ынн'атал к'ынур ялгытыльын ръэйвэтгъи. Утъым, ымыльо ръэнут, чывиткунин, оргырэл. Ръэнут-ым ытлён, увэлк'ычгын тэйкынин эмутъымин, оргырэлен, гаёмроттыма. Ынкы рытрилнинэт-ым ынк'эн. Туръюн'этык пэнъёлгычгын кэнрэтгъэт ынкы. Н'ылгылчын'ын-ым аны! К'оныры тэнтымгык гырголягты кытъэк'опын' нылк'ытк'ин. Читэвын ы'ттъыльыт алван'к'ач нытак'энат, вэлеквойгойпы рагтыльыт. Н'ылгылльогъат-ым ынк'эн, н'энри пъултыгъэт. Пыкиргъэт н'утку. Ръэнут-ым вай, мин'кри вай, панэна пэнъёлгычгын варкын. Лыгэн-ым эвыр ралк'ан'ын вай варкын, ынн'от а'м!


Гэчен'ыттэтлин Амонайн'ын тумгытум. Чит-ым ытлён тульэтгъэт: к'элюк'-ым вай рэк'ын риквъэ, чен'эт нэльунэт?


-А'мын-ым вай, ынн'ин гитигым! Гык! А'мын-ым э'птэ тури мынмытык! К'элюк'-ым вай, йык'к'эй авэтгавка ринн'ытык?


-Го! Вынэ к'ырым!


К'ынур майн'армагты лявтытак'ан'н'огъат:

-Энмэч к'ытатак'ъан'ыткогэ!


-Гы! Итык-ым н'ан ынн'ин авнавэтгавка. Гыто нъинэлгытык, нъэнарагтантык!


-А'мын-ым к'элюк'-ым, тумгэйн'ыт! Мури нэмык'эй ынн'ин мынинмык! Гыт-ым, тиквъэк, нэмык'эй нъывэтгаквъан.


Нак'ам тан'гэлеквыргыт. Энмэч-ым киквъэт ынкъам ынкы. Ръэнут-ым, амгээнвэтгаквыргын ныяак'эн. Эргатык-ым татак'ъагнэнат. Этчылвавытвагыргын орвыт ритчэвнинэт. Вэнлыги пыкиргъэт н'энку, атарго нъэлгъэт вэтгавкы. Ръэнут-ым, чычеткинэгинивэ яврэнак найъогъан, нанмыгъан. Амонайн'ынэн н'эвъэн энмэч тыльугъэн, гынан-ым экык льугъэн. Энмэч-ым нынны гымнан лыги: Тн'эчейвын'э.

6. Э'к'эгивин'ит (записано от чукчи Айн'анвата летом 1897 года на урочищеКаменном)


А'к'агэвэн'этчын'ын ынк'эн к'ун-ым ытлён. Еп торалятвэты пын'ыл мытвалёмгъан, н'анк'эн нымтагнынк'аткэн, айгыск'ырамкэпы мытвалёмын'н'огъан. Нивк'инэт-ым ытлён:


-Нывъиткук'инэт, нъэк'эн'ыттык'ин.


А'м н'ан мин'кри мынытвыгъан, ынкэмил урэльу? Этъым н'ан, нивлевкы н'ан, тэн'урытвимэтэвкы, гыръойъэлгык-ым н'ан, амн'ырооткэн ы'лён'эт, ынн'ин урэльу пын'ыл мытвалёмгъан, кэтгутылек-ым н'ан. Ытлён вай торалятвэты к'ынур рэмкын а'к'аткон'н'огъэ, валёма еп мытииркын. Тынк'эчвэрагыргын еп мургин рэмкын нытвак'эн. Ытлён вай, ымалян'этчын'ын тылян'анк'о эймэвыркын. Гынмыл-ым тэнмычьын тытвыгъан. Ытлён вай мэрынрэ ымалян'этчын'ын н'анк'о тыляймавын' итыркын. Н'ан-ым н'ан, еп кыткытръогты мытвалёмын'н'огъан, элел тотъятэты. Пычамн'ырооткэн ы'лён'эт мэрынрэ нылек'ин н'анк'о а'к'ан'ыттыйн'ын. Н'эргэрръуркын-ым вай, еп мури ынкыри. Э'квырга-ым лыгэн эймэвыркын вай а'к'ан'ыттычгын. Мин'кри эвнэвытгыркэ вылгынымъеквэчгын, амъяравытра!... Ымвъэткота нитк'ин, эмпэтле. Ыннэнъюк'эгти нымнымин ратвальын ныегтэлк'инэт, ынн'э к'ун-ым, йык'к'эй тъэркин нымным? Чымк'ыкъянвэн яран'ы мынгыткэн гапароллен. Вачак'-ым, тылвыннэнъют ярат ныгнук'инэт, лымн'ъэм эвын эмчымк'ык о'равэтльат, н'ирэют, н'ыроёт. Ытлён вай ымвъэткота нитк'инэт. Аръаля чымк'ык тэн'уйн'э. Н'алвыльычгыт нытрилк'инэт нотагты. К'элюк'-ым, мин'кри-ым ы'нынтынэт, микынэ ныгынриннинэт? Тан'этынвыка нынъэлк'инэт н'алвыльычгыт. Ытлён вай, к'ынвэр-ым нымтакачгыт а'рыткон'н'огъат нэмэ майн'ыа'ргырга. Мин'кыри вай тъатын'н'огъат эвыр въэткон'н'огъат, мин'кыри вай рилек'эмлельыт к'ынур нынъэлк'инэт. Нырилек'эгрыпк'инэт. Тэн'илюльыкэ, мин'кыри ытръэч элёльыян ыннэн ы'ттъым. К'эйвэ-ым эты нырилек'эмчеткук'инэт. Ынн'ин вальын а'ргыргын гэетлин чен'эт. Чымк'ык к'ынур ныпатк'эн, мин'кри вай, гылгын к'ынур ыпатыльын нынъэлк'ин. Ынанвъо ныгэвгачатк'эн. Опопы онмынн'эн итыльын,

чымк'ык нымэлеквъи... Эвыр аръаля чымк'ык тымэты нинэнтэгъен'эвк'ин, н'ирэче, н'ыроча ныткивк'ин, нак'ам авнак'амэтвака, ытръэч мимыл, йъарат мимыл, к'ырым нытымн'этвагъан, йъарат мимыл нинэнук'ин амк'ынъычо. Ытлён вай ынн'ин вальын а'ргыргычгын гэетлин. Ръэнут-ым вай, мургинэт энаальыт въэткон'н'огъат. Гытгаръогъэ-ым вай. Мури еп мыттымн'этваркын. Н'алгылыяалральыт, ы'ттъыёлральыт, кэтэм вытгыры мури вальыморэ. К'уульэтръуркын-ым вай, еп мури тан'эчвэрагыргын, мургин яран'ы. Торгытгаръок-ым вай а'ргыргычгын пыкиргъи. Н'ыръа йъилгыт яанэнат н'утку ыннэнилюкэ а'ргыргычгын, мыкныммури чен'эт. Ытлён вай, к'уульэтръуркын мургин яран'ы еп ынкыри. Ынкъам вай трэтылягъак. Гырголяйпы к'ынур йъычгын нылек'ин, вуск'ууч. О'птыма н'ан йъылин'ын, тыляймавын' итыркын. Рэтыляма н'энку нинэгитэйгым. Н'утку эймэвыркын. Н'утку гымыкк'ач рыпэт выск'умчыку нъэлгъи, овъалыо’равэтльагэнэв. Овъалырамкычгын гавэръыма, тэн'увъэлегинив. Алымы тан'ъылё, тиркытир эвытрыкэ гэнъэтлин. Тымн'ылёнат чымче вальыт. Иквъэт:


-Гыныкагты мыннуткуск'ивмык!


-Ээй! Там! Янот мывинрэттык!


Йъэнкэкин вай орвытъолк'ай тыпиригъэн - лен'ытак'-ым вай, рэтыкэн тытвыркын. Ытлён вай тыпиригъэн орвытъолк'ай, тэквэтгъэк. Тыгырголятгъак, тыпгатгъак, тырин'эгъэк, тръэгъэк. Гырголяйпы тыляйвын'н'огъак, ярамкыт рыновыргыкыпчева тыйыркын'н'онат, эвыр нэнанпэк'этавэгым ярат. К'ытлыги к'ун гымык тумгин н'инк'эйин - мыгн'инк'эгльигым - эвыр н'эвъэнин увиритти к'ытлыги гымнан чинит тынмытконат, тыркыпчевынат. Ынкатовэкэн гымнин тумгыт а'ргырга льунинэт, пыкиннинэт, рэтылятовэкэн. Ынкъам нивигым:


-Гымнан чинит увиритти тынмытконат!


Ынк'эната нычичевигым. Ынк'эн-ым ынк'эн ынн'ин титыплыткугъэк. Эвын рамкычгын тыльугъэн, эвын уйн'э, гэвинвэквэтръулин, э'митлён?... Ынк'эн-ым ынк'эн, эвыр эргатык н'эвъэн а'ргырга пыкиннин, мин'кыри вай ынн'ин вальын а'ргыргын, к'ынур рилек'эмлегъи. Н'ыроча лыгэн киквъи, эвыр уйн'э нъэлгъи. Лыгэн нутэ мытынлегъэн, мытрагтымык, эвыр к'ол н'инк'эй а'ргырга пыкиннин, эвын нэмэ н'ыроча киквъи, эвыр уйн'э нъэлгъи. Нэмэ нутэ мытынлегъэн н'инк'эй, а'м эмынн'ин. Нэмэ к'ол а'ргырга пыкиннин, н'ырок'ав н'инк'эй. Пэтлек'эй въигъи, лыгэн нырагтыморэ, к'ынур о'птыма нувичвэнмури. Н'ырак'ав-ым н'инк'эй нэмэ а'ргырга пыкиннин, пэтлек'эй въигъи. Нэмэ мытрагтымык, мытлын'к'ав н'инк'эй а'ргырга пыкиннин, въигъи нэмэ. Ынкэтэгнык ытръэч мытынвилмык. Ыннанмытлын'ыргарэ к'ынур гымык ракэн въигъэт, ытля ыннанмытлын'к'ав. Тынк'ын'ирэмури мытынъэлмык гэнпычьын'инк'эе. Ръэнут-ым, ратвак амк'лявылморэ, ёптан'эты мытынъэлмык. Яран'ы мургин тымн'этван'н'огъэ, лыгэн амэнаак мытытван'н'омык, гымык ынээльин н'эвъэн гэегтэтлин. К'ынвэр эвыр яран'ы гымнин мытпэлягъан. А'ргыргычгын-ым гагалялен эвыр. Ытлык'ык вай мури майн'ъаргырга

гэгитэмури, гагалялен-ым а'ргыргычгын н'утин-Экулымэк рочгэты. Эвыр-ым вай танн'ыйыръын нэмык'эй! Тачавчыван'а гитлин, нэмык'эй аръаля чымк'ык ярат уйн'э! Пын'ыл валёма н'отэн-Аколымарочгырамкын тэмурын'н'э гатвален, гэтъэттывилин нэмык'эй нымнымычгын ... Ги! Тумгытум гымнин, К'лявыл, ельоотомгын, тынк'ынкыри гатвален, тан'эчвэрагыргын. К'утти ратвагты ныпэляк'энат энаальа, мин'кри чымчекинэтэ к'ырым ынн'ин ы'нпэлягъан. Эчвэра ынн'ин ратвагты ныпэляк'эн авынъягталма - к'элюк'-ым нывъик'инэт. Лымн'э ыннэнъют ярачыко ынн'ин ныпэляк'энат, лымн'э н'ирэют. Тылевъит нитк'инэт этъым а'м. К'элюк'-ым эвыт чечатлянвыт, тэн'въик н'утку ныпэляк'энат. Амачвачьыян ытръэттэгын ынн'ин ныпэляк'энат, эвыр к'ынур этумыкэ нъэлльэт - ярат-ым к'улиникэк к'утти пэлярат н'ыроча нытгивик'инэт панэна вэтчагты, н'ырак'авкэнак ныпэк'этатк'энат, чен'эт ныпэтатк'энат, рэтэмыт-ым ынанкэн, ныпэтатк'энат, тэнмилгыт ёа' нинэнчыпъэткувк'инэт, нывичвытэтк'ин-ым, нывилетк'ин ръэнут. К'улиникэк ымын' тэврит к'ынвэр ныпэк'агтатк'энат. К'ол нымным, Амче, тэн'ынкыри нытвак'эн, чен'эт-ым малгаляльын а'ргыргын. Амче ынк'эн мыкн'ээккыльын. Ынкъам ынтоолпырачгын нымнымычгык, чавчывачгын, Арэнук'ат нынны. Ытлён-ым нэмык'эй гэвъиткулин. Н'эвъэн гэегтэтлин амынан, к'ол энаальын'энк'ай, Амчен ынк'эн, лен'ытак', ытлювъёк'ай, рулн'инк'эй. К'ынвэр-ым ытлён, Амчен н'ааккачгын нымнымэты ы'ттъылетгъи, н'элвыл рычаатвавнэн, гэкэн'э этлы иткэ, этъым эмъэк'элин'э камчечы гэнъэтлин. Йъэлыги ы'ттъыльэтгъэт, нымнымык пыкиргъэт гэрулн'инк'эе н'ирэргэри, гымык йъэлгытомгык, Элыгык'ына, въиритылекы. Нэмык'эй тылвын'ирэргэри Элыгык'ынтэ, гатлювъёкая нэмык'эй. Ынкы ван'н'огъат. Амчен н'ааккайн'ын, камчечынъатльайн'ын, н'элвыл пэчаск'эвнэн, панэна н'от игыт вачгааркын. Ръэнут-ым, к'ынвэр эвыр ытлыгынин эргыпатъян чымче, ытлыгэты к'ытгъи, гымык йъэлгытомга к'аата рыльэтэннин. Ынн'атал рыпкирэннин ярак, эргатэты апылмаркэтын'н'огъэ Амчечгын ынтоолпырагты, мин'кыри ынк'эн рачыко у'вэк'уч пэлянэн н'эвъэнэ. Пэгчин'у лын'ын'н'онэн матальа - к'ак'а, тытэн'эт н'ан, райъон'ын'н'онэн рачыко вальын. Эвын'н'огъэ:


-Вэлер мыгитэск'иквъэн ынтоолпырачгын!


Эвын'н'огъэ:


-Алымы а'к'авъэн' вальын, эн'эн'ыльын!


Н'ээкык ачыгнэн, К'оныр-ым о'птыргарэ, мытлын'ыргарэ, ынтуулпырэт к'утти. Ытлён вай найъогъан, лыгэн эвын гапойга итгъи. Ытлён н'энри томгайн'ыт чейвыгъэт ярагты, пойгын рынрынин Амчена, к'ынур майн'ыгыннэкэты. К'элюк'-ым ынк'эн рыныманнэн лыгэн акватын'ок н'авъанчын'а тытыл. Амчейн'ына ынк'эн ампойга рыран'н'онэн тытыл. Ынкэтэ тагъат н'энри, этлы нымэльэв атытлёпка тылян. Ампойга тэйкыркынин, рырайвыркынэн, нэмэ чьовыргын пойга ёрокэн рыранэн, этлы мынга эпирикэ, ампойга тылян нинэтэйкык'ин. Н'энку ынтоолпырачгын гитэнин:

-Эвын'ан, к'эйгипэ гэвъийгыт? Вэлер-ым тыльугыт! Мин'кыри мынтыгыт? Йык'к'эй нотагты мынльэтэтгыт? Нэмык'эй н'утку танъярачыко тэнмаквъэ! Вэлер-ым тыльугыт! Тагам, тэквэтыркын!


Ытлён н'ан рагтыгъат. А'ргыргычгын гагалялен, эчвэрагыргын рэмкын гатван'н'олен. Эвыр-ым ытри нэмык'эй тан'эчвэрагыргын гатваленат. Тытэн'эт н'ан! К'ынур ынанчинит тэйкынин а'ргыргын Амчена. К'ун н'ирэк' ынтоолпырачгыт въигъэт. Тан'ынан чинит кэлы к'ынур льунин - лымн'ъэм эвын тумгинэт о'равэтльат, вата итыльыт, ынк'энат лыгэн въигъэт. Ынин чиниткин лиглик'к'эгти ынкыри вагъат. Чен'эт въильын ынтоолпырачгын эгитэск'ивкэ нъынтынин, тан'эчвэрагыргын нъытвагъан, К'оныръым эн'эн'ыльын Амчейн'ын, этъым-ым гэйгулетлин рэк'ык, ынык кэльэтэ гынрыру нылгык'инэт ынин чиниткин лиглик'к'эгти. Ынкъам ытлён ынн'ин гатвален.

7. Гымнин вагыргын (записано от чукчи Айн'анвата летом 1897 г. в Нижнеколымске)


А'мын-ым гым тэленъеп чавчывайгым!... К'эйвэ, чит мытъурэнмык ытлыгэпы н'ирэмури. Кэткэтк'аальын ытлыгын, тъэркин н'элвыл. Ынйив мургин эн'инк'эйкыльин, ынпычьын гымнин йичьэмиттумгын ынйивэ гэнмэйн'эвлин. Ынк'эн-ым чавчывачгын ынъевычгын, гымык ытлыгык ынээльын. Ынк'эн-ым ынк'эн гэвъилин ынйив к'ынур, гымнин ынээльын к'ол гэн'эвынъюлин. Арынныкэн н'ээкык гаматален, атк'ан'авыск'ат, эн'инк'эйкыльин, пэлянэн. Элвэльин-ым гэн'эвынъюск'ивлин. Майн'ын'алвыльычгын, чавчывачгын, ынкы гэн'эвынъюск'ивлин, Пэлягъе нынны. Ы'ттъыгыргынин пэнин н'эвъэн, ынин чакэттомгын н'эвынъюск'ивнин, мин'кри уйн'э эккэкэ, н'ыроргарэ-ым н'эвыск'этти рыпэт. Эвыр-ым ынк'эн матальын-ым, Пэлягъе, гэвъилин, ынкы яачы Экулымэн гэгытъэтлин, уйн'э роолк'ыл, авнанмыка ыннээн, э'к'эгивин'ит гатвата. Пантелейк'а к'ача льэлен'кы вагъэ мургин йичьэмиттумгын, чен'эт н'уткэкин рэмкын гэгытъэтлин, ымыльо н'ъочьэты ганмытколенат к'аат, эмъейвэчу лын'кы, чен'эт-ым ыннэнмимле гиквичитэ, ымыльо рэмкын, тымн'алголяк' ръало гэнъэтлин, чавчыв, мэлгытанн'ытан. Ынк'оры яврэнак пэтле тэркармагты гамн'ылятлен, мин'кри тан'пын'ыл, коргавпын'ыл йъарат.  А'мын-ым пытк'ыяврэнак тэркармайпы пэтле метал гэетлин гымык ынаальэты. К'эйгипэ, эвыр-ым ынан этлы ак'аанматка, рэк'э нъык'амэтвагъан ымыльо рэмкын Экульмэкин? Ынкъам мэтал, ынкэкин коргавратъё, чит гымык гатвален. Читэвын танн'ык тытваркын-ым игыт, нак'ам гымык эккэк, ынкы варкын, тыпэлягъан, чит. Айванэна мэтал рынрыркынин, нак'ам рыпэлк'ынтэвкы э'нк'у лын'ыркынин. Читэвын-ым гымнан н'утку тъынрыгъэн. Йъарат ган'ъотвэлен ынаальычгын гымнин, ымыльо н'элвыл гэткутэ. Майн'ъак'агэвэн'этчын'ык, въигъи-ым ынк'эн, к'утти-ым ымыльо гэвъиткулинэт рамкычгыт, мыгрэмкыт, гымнин н'эвъэн к'ол, Айванэн ытля, ынин чакэттомгыт н'ырак', гъывак'очема ымыльо ган'энк'айма. Нэмык'эй чит гымнин чиниткин

н'элвыл мыгн'элвыл йъарат, к'оныръым йъарат нутгигым, мэн'ин н'ъочьын к'лявыл, тымн'алголяк' к'аарамкын, алвавараткэн мэн'ин эвыр ванляльын, ымыльо нэналпынрэгым. К'оныръым чама кочырк'лявылегым. Ынк'эната н'ъочьэгым гэнъэлигым, ган'ъотвэйгым ынк'эната к'онпы. Гымнин пэнинн'эв гэвъилин, янръалявылё тынъэлгъэк, лымн'э тын'эвынъюск'иквъэк, чавчывак, Пэнэлк'утынэ ытлыгык. Чавчывачгын ынк'эн! Нак'ам Пэнэлк'ут к'аайпы лейвык нъэнк'эк'ин, нык'ытлик'ин. Тылвамгымнан нинэгынритигым, тылвамгымнан. Тораймэтъётъам, турн'эвъэнэ к'лявылн'энк'агтэ н'ырак' йытонэнат. Яачекэн-ым йыток, яврэнак ытля въигъи. Ныппылюк'инэк'эй ытръэч ган'эранрынныма нэнэнэк'эй ытльата пэлянэн, йъарат-ым эвыр яйвачгыргын ынк'эн нананак'агчын'ын, мин'кри вай гымнан-ым итык-ым ратвак нэналвавэгым. Этъопэл мэн'к'о чейвыткук нынъэлигым. Танн'ык-ым к'ынвэр тытван'н'огъак, мин'кри номк'эн яран'ы танн'эн к'оныръым. Янръалявылегым, микынэ иръын нытэйкынин, уйн'э!... Э'ми омран, ынкы тытван'н'огъак. Читэвын аккагты тъытэгъен'ыркын, э'квырга-ым мыгн'эвыск'этыльын. Гымык э'тки, мыквэтгавыльыт-ым. Ынк'эната э'нк'у тылгыркынэт, юрэк' транн'энайпыгъа. Гымык чимгъук э'к'элин'у тылгынэт ымыльо. К'ынвэр-ым Вачелена качакык, н'утку Пок'оск'ык к'онпы гымнин чимгъун тэгъен'ыркын, мин'кыри ейвэчу инэлгыгъи. К'оныръым ан'к'ак мэмылн'ыттык, купрэткук чама. Читэвын кынтагырга мэмылк'ая нъэналпынрыгъан, н'ирэк' эвыр н'ырок', юрэк' трэрэвилыткун'ыркын рамкэты. К'оныръым гымнин игыт иръылк'ыл уйн'э. Яв-яв! К'ээк'ын к'улиникэк, н'отк'эн йъилгын рагалягъа, к'эйвэ трэлк'ытгъэ Вэлевгойгогты. Эвыр-ым мыгмэмылен гырон, ынкатагнэты мэмылн'ыттыгыргын транпааквъан. Ынк'оры ылвагты трэтэгъен'гъэ. Юрэк' кынтавагырга ринэйылгъэ, вэлер-ым киткит, чен'эт гымнин ыннэкупрэн уйн'э, ыннык'аеты тралвавн'ын. Нак'ам амноталяйвык'лявылегым, ылванотагты тытэгъен'ыркын, нэмэ галгалеглек'к'ай мин'кы нытван'н'ок'эн, юрэк' тъыльунэт тъэр. Чама к'эйвэ мэйн'ынутэргын тэйкык. Мин'кри уйн'э ынк'эн, кытур-ым мыкылвэмкын тынмыгъан, магны тэйкык, эвыр ныппылюк'ин нутэргык'эй, н'энку нэнаёйгым тэкичгын, мин'кыри нывилетк'ин амк'ынъычо. Ынк'эната чама ылванотагты йъарат тытэгъен'ыркын, гымнин льэлен'иткин. Эвыр-ым яврэнак, нотаск'ычгын рэк'итыгъэ, ръылетгъэ, вытку ынкы трапаагъа, н'эргэрык.

8. Вэрэтгыргын (записано от чукчи Айван'ата осенью 1897 г. в Нижнеколымске)

Гачын'аймээткольатлен якотыльывэлыткъолявыл Элыгык'ы. Тъэче гивигъи, ачын' эвнэплыткукэ. К'ынвэр-ым ытлён ранторкын, трэннонтаркын. Ытлык'ыпы н'оон. Ынкъам вай чымк'ык рэмкын Омылёк гитлин, ечьамэттомгычгын к'ол Ролтывъечгын, гиквичилин н'энку, к'аарамкык Ункуулынэ гъэк'имлюлин. Гынрыргыргын ынин, пинтык'этыльын нэтэгъечгын

нык'итык'ин-ым, ынкъам а’алёмка нынъэлк'ин ёк. Ръэнут-ым, к'ытлыги гачмовагыргын гатагъян'ын'н'олен. А'ргырго рытчынин, ёк лывавын'н'онэн нэтэгъейн'ын. К'ынвэр-ым эвыр вэрэтвэтгавын'н'огъэ н'эвтумгык-ым, ниркэнэ. Ункуулынэ. Нымтакачго вай ытлянъёйн'ын. К'оныръым эвын этынвата Трэннонтагъэ. Мин'кри н'инывмин'ыльын н'эвъэн. Ръэнут-ым ытлён ынк'эн а'ргыргын льунин. К'оныръым эвын ытлыгын ымын' виритэ гитлин, ынк'эн кылеркынин. Гук! Ытлыгын янот иа'м этлы атвыка? Нэмэ э'к'эпук'ыльын к'ыятлепы, а'ляёк нылвавк'эн. К'ытлыги выквын гатомгатлен к'ыетлычыку, элгывыквын, ръэнут, нак'ам нутгык'ин, тан'ковлёкы вальын. Нанывъечыко въиплыткук нэнчичьэтгъэн. Ръэнут-ым ытлён виритгъи. Ынпычьэккэтэ рытрылпыннэн. Читэвын въэвъентогъэ. Рытъэннин валы йытонэн, тыгинрынин, нэмэ эюгъи, тэн'ыткэеквъи, лывавын'н'онэн тымык. К'ынвэр ынан чинит иквъи: «Опопы к'ынэнывъэквытык!» К'эглынангэт нанэлгыпатгъан, ынк'эната нанмыгъан. Плыткунэн'у, нотан' рылык, к'ыетлын нэгитэгъэн. Эвын'ан ягталма выква нъаляёк'эн, чыгэе, рэк'э. Эвын выквылгын нэльугъэн. Ынкъам ынк'эн экык нэмык'эй ынн'ин итгъи яачы. Ынк'эн-ым н'эвтумгык вэрэтвэтгаквъэ. Эвыр-ым валёмгъат чымк'ык, лымаляквъат. Торлымалявкы ытлянъёгты нэнльэтэтгъэн, парааттэгчыко нэйн'эгъэн. Н'энку нэнчегитэтгъэн. К'элюк'-ым ытленъютэ рырылпынэн, нэмэ лывавнэн. К'эйвэ н'эвэк' ынан чинит нинивк'ин:


-Аны вай! Мэчн'унри к'ынтэгъен'эвыркын валы!


Вэнлыги нэналвавк'эн. К'ынвэр-ым нэмык'эй, ытлыгын к'ынур, вэтгав яанэн:


-Опопы к'инэнилгыпэтгытык!


К'эглынангэт нэнилгыпэтгъэн. Ынн'атал нанмыгъан. Ръэнут-ым, ытръэттэгын.

9. Ы'ръывэрэтгыргын (записано от чукчи Айван'ата осенью 1897 г. в Нижнеколымске)


Гымнин энаальын К'айыворвык'ай нэмык'эй виритгъи. Ныкоттапыткык'эн нинэнпэлк'увк'инэт тумгыт. Гъэк'уткулинэт янот гэн'эвъэнэ, к'оныръым чикъэк'эккэльын. Ынк'эната к'эмвэ, вэрэтын'н'огъэ. Гатльа-ым нынмараватк'эн. Ынкы кургъи, к'эмвыгъи. Ынкъам виритгъи. Мэчеммуульыт, уйн'э аянрак'аака. Рырвэнрыёчымн'ачгын к'улеккэтэ нанмыгъан, э'к'эмыкэккэльын нак'ам. Ынпычьэккэтэ амк'ынъычо нэнанмараватк'эн, лен'ытак'-ым въитэйн'этэвкин чымн'ачгын нанмыгъан. Митигым, ытлён к'эйгыпэ виритыркын, ныгагчавморэ, ръэнутэт нэнантэнмавморэ. Орвыкэн ръэнутэт мылельыт йылгыльыт нынэлпууръымури эмлекычьэ. Мурыкэкинэ-ым а'мын ытлён йылгыльын орвоор въэяак-ым э'тки. Йылгыльын-ым а'мын рыйылгатъё въэтыляма н'энри ынык рамкэты нъычимиръэтгъэн, мин'кри-ым нитгъэн? Ынк'оры ы'ттъырамкычгын а'мын ытлён вайынк'ат варкын. Нэкэм-ым ытлён лыги въэн'н'ольын ныгтык'эн въирэмкэ. Лыги нылгык'ин-ым вай, нивк'ин:


-Ратымн'эквъа, мин'кри!

Торкамчечы нъэтльэн лыги нылгык'ин. Нымкык'ин-ым ръэт эмчичеткинэгйит ръэт варкын. Ынкъам ымын' томыгк'орэн въиэвиръын этлы аяака. Нытайын'к'эн. Н'энку-ым амвъэрамкычгын н'алгылегты лейвык, айвачытак, ныйн'ок'эн, нивк'ин:


-Эвиръыт ръэнут морыкыткэркыт?


Нынтаглятк'эн. Ынк'эната тумгин имыръэнут этлы аяака, нэмэ к'оран'ы тумгин. Гытгытэ н'ъочьык'ая к'эйвэ ръэнут кэтэм чиниткин нэнаяак'эн. Торавэръыйн'ын, томыкайпы аймэтъё, тумгин рырэн'авъё, ынк'эн вэнлыги нэнапэляк'эн. К'эйвэ пэнин эмытъэт-ым чиниткин нэнаяак'эн. Ынкэмир эвыр а'к'арамкычгын йъарат. Этлы н'ан ивкыльин ынн'от:


-Мачынан ныяаркынэн!


Лыгэн эвыр мэн'к'о лыги нытчык'ин? К'ун-ым а'мын ытлён н'ытэк' въипэлк'ынтыльын мурыкэкин. Ынкы этъым а'мын лыги нытчык'ин въэвагыргын. Эвъянва н'ытэк' нынпэлк'ынтэвк'ин въильын-ым! Лыгэн эвыр гымнан чинит въильыкин эвъян гытъынпын'эвк'эе, чавчывавальанма, рыпичгырэвкы, гинэйытлин чит, тынтээватгъан-ым кытъаткэ. Ынкъам-ым ытлён въитылельын нинэнпэлк'ынтэвк'ин чымк'ык ы'ттъэ. Н'ачгывэлёйпы нинэюук'ин, чама нэнанвэтгаватк'эн ы'ттъын, нинивк'ин:


-Этын к'ынпэлк'ынтэквын! Титэ мынтан'ынк'амэтвавыркынэгыт!


Этъым эвын эвъянва чама. Мыркоа'ргыргыян ныпэлк'ынтэтк'ин. Вэчыръогыргын тыляма. Ы'ттъэ-ым ынк'эн пин'куюуйвык льолк'ылеты к'ынвэр нинэнпэлк'ынтэвк'ин. Э'квырга майн'ыа'ргыргыян а’алёмкыльэн. Ынк'эн-ым, въипэлк'ынтэтыльын-ым тэнчыкэевкы, ы'ттъын нынмык'эн. Ынк'эната н'ан чавчыварамкычга ы'ттъын ныгйипк'ин, ынк'энавагыргын'кы. Итык яйвачы въинынпэлк'ынтэвкы ынк'эн ныкэтгук'ин. Йык'к'эй яаёлк'ыл, рырак'авъёлк'ыл? Ытръэч рык'амэтвавъёлк'ыл!... Эвныпэ-ым ытлён имырэк'ык етыльын ы'ттъын: армагыннэкэты, кайн'эты, гэк'улилин. Ратгэмавн'эн вуск'умчыку... - ынк'эната ныгйипк'ин. Тэн'к'ычик'ун-ым ымыльо гэпльыттъылин, мыкрамкычгын. Мытлейвымык - этлы к'ол уйн'э атвака. Ынк'эн-ым ынк'эн въитылельын аттав лыгэн чымк'ык к'аата нэнэнатватк'эн, аттав лыгэн. Мин'кри рынгык'оран'ы н'оонкы ыяайпы эмлейвык аттав лыгэн, нак'ам лылете нинэльук'ин, нывытрэтк'ин к'эйвэ, итык-ым мин'кри-ым ыяайпы. Ынк'эн чымк'ык митъэвъильын вай, авъентока нъэтльэн, эченур еп вай атэргатка вай егтэтльэт, лылепыльыт, к'ун тумгыт вай. Ынк'эната вай, турвъик этлы атэргаткыльэн. Нытайын'к'эн. Мыркоа'ргыргыян э'к'у нылгыкин ынк'эн въирэмкэ. Нивк'ин:


-Ран'н'ытагъэ? К'эквэтги! К'ырагтыгэ!


Нырагтык'эн-ым, ныпэлк'ынтэтк'ин. Амалва нытвак'эн, чымк'ык к'эйвэ нывъенток'эн, ытръэч камчечы нынъэлк'ин, к'оныръым эты нырэтыляк'эн, нырэк'к'ин. Нивк'ин:


-Ынк'оры тыетгъэк, въэрамкэпы!

Эвныпэ вай нывапак'ок'эн рэмкын, Яагльа нырэтк'ин вапак'. Рон'н'ок, нивк'ин, вапак' нэнанвэтгаватк'эн:


-Въэрамкэпы к'инэнлейвыги!


К'эглынангэт ынан ынк'оры нинэнлейвык'ин. Анн'ааркын, кэгытрэркын. Ынк'оры нинэнлейвык'ин, к'ытлыги увирит. Ынкъам эвыр онмыа'ргыргыян нык'ыск'ычэвк'ин, нык'онпын'авк'эн. Ынк'эната гынмылкин тывъё, авэръытковыркын, энантаглятковыркын, этъым ынк'энырык лыги нытчык'ин. Ынк'эн ынк'эн н'ыронлян'эрык: к'ол ы'ттъырыпалк'ынтавъёта, ынк'оры н'ирэк'эв, ынанчинит яйвачвагырга, пэтле въирэмкэ э'к'у лыгвагырга, ынк'эната пын'ыл нытвык'эн, н'ырок'ав вапак'ольа нэнатвык'эн. Нак'ам К'айворвык'ай чекавэтывак' к'ынур ван'н'огъэ, митъэк'итпыльэтыльын. Мин'кыри вай мури энантэнмавкы митъэк'итпыльэтыльымури, гынмыл имыръэнут к'ынур вэлыван'эльыморэ, орвоор, ръэнут. Ытлён мытъёптан'авн'омык, мытвэлюмык. Вулк'ытвигъи, ныкиръугъи, ръэнут тылвавъеткынка мытытвамык, лыгэн кытк'амэтвагъэ. Имыръэнут танъян амынан рунин, чачаян... Пынлёк эккэт, гымнан тивынэт:


-Ы'мто? Рай нырэк'к'ин?


-Ынн'от! К'эмиплыткук!


Лыгэн йъэлыги нивк'инэт:


-А'м а'м, гатчатлен, гэйылк'этлин!


Оргоор вай ынн'ин ярак яалегты киквъи, к'ынур въильын.   Эргатръогъэ-ым, кыевкы пэнин этлы антока. Ванэван нынторкын, пэнин ралкотвальын. Ынкъам к'ымэл ынан-ым а'м к'ун-ым ытлён, мурыкэкин чавчываваратэн киткит вэрэтвэтгавкы нытайын'к'эн - ынкъам к'ымэл      ынан-ым яврэнак н'ырок' эккэт въигъэт. Ынкъам майн'ытайн'ыгыргын, вэрэтвэтгавкы ынанчинит льунин. К'оныръым тынн'ивыгъэн, тиквъэн:


-Ынн'э н'утку атвака! Ринэнръэлевыткугъэ к'аак, н'аргынкэнак'айык, рэк'ык.


Ынк'эната н'ырэтгъи. К'улитгивик Арарон'к'ач въигъи. А'мк'он ытлён, мурыкэкин эгрурувэ киткит вэрэтвэтгавыльын вай ягтачвагырга н'аргынэната нэнавалёмк'эн. Ынкъам ынк'эн тъылегрурувэ киткит нывэрэтвэтгавк'эн, нинэмэйн'ыркурк'ин эмытъэт чиниткин вэтгавк'ай киткит. К'элюк'-ым вай нынпаан'атк'эн-ым. Ытръэч ынин линлин'кин ръэнут, ынк'эн эн'инмык'эй вэрэтвэтгавк'ай н'аргынэнагты нинэмэйн'ыркурк'ин. Нивк'ин:


-Гымнин увик н'отк'эн! Тыёргывэтгаквъак!


Ытръэч гаканъё ръэнут мин'кы рынрыё, чиниткин увиккин. Ынк'эн таарон'кы нэнаяак'эн, мин'кри-ым энинмылпууръу нинэйылк'ин, тымн'алголяк' ръэнут тан'эты вальын! Ынк'эн-ым ынк'эн н'ытэк' мэлевыльылк'ыл, нывиритк'ин, чымк'ык-ым ынк'эн-ым рыпэлк'увэ нынпэлк'ынтэвк'ин, к'эглынангэт нымэлевк'ин. К'оныръым к'унэче нэмэ гым гаёргывэтгавэгым, кэтэм к'унэче. Ынн'ытъэ н'от, эвын гэнпэвигым. А'мын ытлён и'ны ытри Кэлы тан'кынмал нынтэнмык'эн чавчывата. К'аанлек лывавкы гырок, ээ-к'он, гропчыткок. Н'ан-ым

н'ан, ныкаргэчаткок'эн нутэнут. К'аата чачо нинэтчык'ин лымынкы торалятвогыргын. Ынкъам чавчыват нивк'инэт: чипчын'ыльыт. Ынк'эн а'к'ален'гыргын. Амлывава гымнан гаёргывэтгава. Нак'ам гымнан еп торк'лявылё нинэплыткуйгым анн'эн, нэнайъойгым к'аат: ынкъам лывавын'н'ок к'ынвэр гаёргывэтгавэгым, гивигым:


-Э'гот! Ваго! К'ыпэнрыгыткоо! К'ынугыткоо!


К'ымэл гымнан тымэйн'ыркургъэн. Этъок'аак'ын тык'аанматгъак, ытръэч кытагты вальын, нэмык'эй линлин'кин, моок'ор тынмыгъан. Вытку ынн'от тынъэлгъэк, ынк'эн ёрговэтгав тыгтогъан.

10. Гымнин-ым вагыргын ымыльо (записано от чукчи Тынпыгыргына осенью 1897 на Походской виске)

Ытлыгын гымнин янор Трэнногты к'ытгъи. Ы'ттъыётральын-ым чавчывачгын ы'ттъыёл муулк'ытыркын, Айгынто нынны. Н'энку пыкиргъэт. Нивк'ин Айгынточгын, чавчывагаймачьык'лявылчын'ын:


-К'ычейвыткуги, к'увилыткуги!


Нивк'ин ынн'от:


-Опопы янот мык'амэтваск'эквъак!


Нивк'ин Айгынто:


-Этлы! Янот нывулк'ытвигъэн!


Вулк'ытвигъи-ым, кытк'амэтвагъэ, нанк'ытъылын'н'огъэ. Иквъи ынн'от:


-Гук! Тынанк'ыпыгтыгъак!


Айгынто вэтгаквъэ, иквъи:


-Опопы илюкэ к'ытвагэ!


Гэнкиръулин-ым, к'онпы майн'ытъылын'н'огъэ, вэтгавкы лывавын'н'огъэ,  эйылыкэ нъэлгъи. Киткит эргыръогъэ, майн'ыкамагран'н'огъэ. Айгынтона н'эвъэн рыгъевэннин:


-Тагам! Камаграркын! К'ылк'утги!


Ээк гэнынлевлин, лылепгъэт: о'равэтльан йылк'этыркын. Нэныгъевэтгъэн:


-Мэй! Мэй! К'ыгъекви!


Налваквъан. Н'эвъэнэ вилютэ палёмтэлнэн. Уйн'э, этлы авъентока. Иквъи Айгынто:


-Гук! А'м уйн'э, гэвъилин! 


К'онагтэ нэгтынэт, ымыльо иръыт. Ынръам рымнэтэ гайколятленат (чен'эт о'равэтльан гэвъилин). Ынкъам айколяткынык нэтрилгъэн, н'эранъоравэтльа нэпиригъэн, к'ол гыткак, к'ол левтык, рымнэтэ гиниргин'этлин. Иквъи ынръам авынральын:


-Тагам! Н'элвыл н'анк'о к'агтагыткы!


Н'элвыл пыкиргъи, н'ирэк' к'аат нанмынат. Ивнин н'эвъэн:


-Тагам! К'ынпэтгынэт!

Ывэма рэмкыльымкын етгъи, амк'аарамкын ымыльо, к'орэмтэльыт. Ынръам гамн'ылён'н'олен, а'лянвэнан'кэн выквэпойгын лявтэпы нэнкылвэтгъэн. Вытрытвальын пэнээльын намн'ылёркын. Нивк'инэт:


-Ы'мто? Мин'кри н'ан тэгъен'ыркын? Рэк'э? Гэкэн'э?


Пэнээльын нивк'ин:


-К'ырым!


Нивк'инэт лымн'э:


-Этык'ун чейвэ?


Нивк'ин:


-Мачынан чейвэ! Ытръэч кэн'унэн' к'инэйылгытык!


-Мэн'иннутэк рарычгатгъа?


-Иквынутэск' ык!


-Этык'ун мытрэнутэргыгыт?


Нивк'ин:


-К'ырым!


-Этъым мытрэнлывэтгыт?


Нивк'ин:


-Нырэк'ын-ым!


Нымкык'ин уттуут гэривлетлин, йынйын гэтэйкылин, йынйын гэнлетлин. Йынйыныткынык нэтрилгъэн пэнээльын. Гэлвылин-ым ынкы. Питии нак'ам гэпинтык'этлин, амманан' гэлк'ытлин. Айгынто нивк'ин:


-Гук! Ынанкэн-ым! Нэнэнэт нымкык'инэт! Гук! Э’квырга-ым мачынан! Амманан' рэнъэлн'ыт!


Гарагтыленат ынръам. Пыкиргъэт ярак. Ынн'атал ымыльо гымнин йичьэмрэтти чымк'ык гэвъиткулинэт. Ыннэн нымэйын'к'ин чакыгэт, чимгъун уйн'э, к'онпы тъэркин, амк'ынъычо эмтумгин к'лявыл тэгъен'у нинэлгык'ин, качайн'ын'авыск'атыйн'ын. Ыннэн гымык мык'ын' вальын нэнэнэк'эй йъарат тъылыркын, амк'ынъычо тэргааркын, э'йн'эвыркын:


-Атэ! Атэ! К'ыетги!


Маравыркын чакыгэт, ивыркын:


-Эк'уликэ! Эк'уликэ!


К'оныръым пэрк'ыёркын йъарат айколяткынык. К'ынвэр гэвъилин, нынны Гэкэвйи. Ялгытгъат, ралк'ан'ынвык гапэлялен, и'гэ гэнулин. Ынкъам нивк'ин Айгынто, мургин чакыгэт нинивк'ин:


-Опопы яран'ы к'ыпэлягын гынин!


Э'к'эн'эвыск'эт, к'ытлин'эвыск'эт, мин'кри!... Лыгэнитык гынритк'эв, рагынрэтык э'нк'ээркын. Нивк'ин н'эвыск'эт:


-Нырэк'ын-ым! Гымнин чен'эт ытлыгын уйн'э, у'вэк'уч гымнин уйн'э! Йык'к'эй н'ан гыт тратаран'гыт, ы'вак'очеты рэтэм тратэвлян'ын?


Ымыльо имыръэнут, милгымил, нутэк гапэлялен, оргоор, тайн'ыквыт, ытръэч тайн'ыквыт гэчвиткулинэт, мин'кри рынрык э'нк'ээркын. Нэмык'эй

ытлыгынин тайкыё кааран, утъымыт, тэвририл, варэт, ратйытъёлгын, ёрон'ы гэчвиткулин, нэмэ рэтэм гэчвиткулин, н'ирэк'к'ликкин к'оран'ы н'энку ганмытколенат, амъалыгатгата, эмпилгычвиткутэ, авынаёгты, ынн'ин эюльыльыт гапэляленат, гарэлк'ытрайвыленат. Ынръам гымнин ынйив етгъи, нивк'ин:


-Гук! Ытлывъёйгыт! Гымык к'ытваркын! Аттав мынмэйн'эквыт! Рэмэйн'этгъэ эвыр, ынпыначго трэнъэлгъэ, гымнин яран'ы раматан'ын. Ымыльо н'элвыл гымнин рэйминн'ын.


Ынкъам гымнан мытлын'эн элен'итти ынык нытвайгым. Амк'ынъычо амгымнан к'аайпы нылейвигым. Амк'ынъычо рагтык, кэткэтк'амэтвак. Маравыркын нак'ам, ивыркын:


-Гук! Иа'м мэрынрэ чейвыткуркын? Нылюмн'игыт, иа'м мэрынрэ лейвыркын? Лёмн'эк'лявылё рээчгатгъа!


Киткит к'улиникэк нэмэ:


-Опопы мыталяйвыгыт!


Ынръам энаталяйвыгъэ, амлявтэпы, амчаата, амк'ынъычо. К'ынвэр ымыльо рочын'кы гытгак гъирлинэт нымнымыт. Мури ымы. Панэна ынкы энаталяйвыгъэ, эмуттэ. Нивигым:


-Опопы янра мынъэлгъэк!


Омылёрочгэты тычейвыгъэк, атчета, тывинвэквэтгъэк. Вытку ытлык'эты О'мрувъена тыпкиргъэк, Выльэн'ъомрувъена. Нивк'ин:


-Гэетигыт? Опопы гымык к'ытваркын!


Ынин йичьэмиттумгын, а'к'ак'лявыл нэмык'эй, амк'ынъычо нымаравк'эн. Нэмэ ынкы к'ээк'ын элек гатвайгым, нэмэ тэквэтгъэк. Выквык'айына н'анк'эн тыетгъэк. Иквъи Выквык'ай:



-Гымнин н'элвыл тъэркин! Чамъам! Гымык ынн'э атвака!


Нивигым:


-Нырэк'ын-ым! Опопы нэмэ мэквэтгъэк!


Ынкъам н'энку тыпкиргъэк Э'йн'эвйинэ. Нивк'ин Э'йн'эвйи:


-Гынин ынйив н'утку чымче варкын. Опопы кынмал н'энри мынылк'ынмык!


Нэмэ мытэквэнмык, гымык ынйивык Утилгынэ мытыпкирмык. Нивк'ин Утилгын:


-Ытлывэ! Етгъи?


-Ии! Гэетигым!


Нивк'ин:


-Тагам! Эвыр гыт эргатык к'аагты к'ылк'ытги!


Нивк'ин гымнин ытлывъётомгын Ранъаквыргын:


-Нымэльэв вэлёлгын к'ыгитэркын! Ынйивин нымкык'ин тумгин н'элвыл гэръэчетлин. Нымтумгын Вэтлы амк'ынъычо нытульэтк'ин. Э'митлён эчьыльын к'оран'ы. Ымыльо нэнанмыткок'эн, нутэк нинулювк'ин. 


Ынкъам этынвыт етгъэт, нык'ааёнратк'энат, нивк'инэт:

-Чымк'ык уйн'э!


Вэтлы нивк'ин:


-Этъым, гатымн'эвленат!


Ынкъам нивк'ин к'ол к'лявыл:


-Этъым Вэлвынэ гэтульэтлинэт!


Этын нымаравк'эн, нивк'ин:


-Гук! Иа'м тульэтгъи?


Вэтлы нивк'ин:


-Гук! Гым-ым ванэван, люнтульэтэ!


Нивк'инэт к'утти:


-Мачынан! Мачыргынан! Ынн'э амараквылгыка. Мачынан гатымн'эвленат!


Ынн'атал гым нэмык'эй тэквэтгъэк. Пэнэлк'утынэ тыпкиргъэк. Нэмэ Пэнэлк'ут гымнин йылгынйив, ытльанъев, ръэнут. Ытръэч Пэнэлк'утынэ а'ткэвма нытвайгым. Нымаравк'эн, нивк'ин:


-А'ткэвма гэнъюйгыт! Нак'ам а'мын гытлек'амэтвата, нак'ам э'к'элтээркын к'орагынрэтык. К'ынвэр трэвилючвиткугыт!


Нивк'ин:


-Эвын'ан нэмэ н'отк'о а'ткэвма рэнъюгъэ, транмыгыт! Аттав нымэльэв к'ыгынрииркыниткы, к'ынн'эюуркыниткы! Авнанрылгальата! К'ынгынкэвэтгыткы, ынкъам мынгынкытъолён'н'омык. Вилю мынылгын'н'онат! Ынкъам рэнпэквъэ, ратан'ычьатын'н'огъа. Ынкъам рэтэн'въигъэ титэ, эккэтэ ы'нтайвалк'ылн'ыгыт! Гэмгэгэкэн'ыльэ нэрэльугыт, наранъяркынэгыт! Э'гылгына к'ол Пэнэлк'утын ынтуулпыр, к'ол Пэнэлк'утын ытлывэ, н'ыроморэ, нырачвын'морэ, ярак пыкирык нытэйкэвмури. Пэнэлк'утын ытлывэ ипэ нэрмэк'ин, н'ирэнлен'у нэнапэнрыльанморэ, э'тки нэналвавморэ. Чен'эт эвыр нык'эюлтэтк'ин, нэргавк'эн, нивк'ин:


-Мэйн'ын'ирэтури, рыпэк'этавкы эналвавыркынэтык! Опопы н'эвъэну мылгытык, гыпильу!


Нивк'ин:


-Гык! Гыпильык'эгти, чикэмульык'эгти! Ынн'атал гымнин йичьэмиттумгын н'энку гэетлин. Ныкочыраткок'энат ытри, Пэнэлк'ут, Гэролгын. Ынээльин гымнин Пэнэлк'утынэ к'ликкин к'аат гэпирилинэт. Нак'ам ытлён гэквэтлин ярагты. Ванэван этлы эйылкэ. К'элюк'-ым ръэнут ныйылнин? Уйн'ыльин, тынк'уйн'э ръэнут! К'оныръым тымн'эляйвыльын ынк'аначгын к'эглынангэт.


Эргатык-ым Пэнэлк'утынэ иниквъи:


-Опопы гынык йичьэмиттумгын кочырвэл к'инэйылги!


Нивигым:


-К'ырым!


Нивк'ин:


-Валы к'инэйылги, к'ол чаат!


Нивигым:

-К'ырым! К'ырым!


Иткэнин-ым чаат. Нивигым:


-Опопы ынъевэты мъэк'эйилетгъэк!


Тэнн'эквъи, иквъи:


-Рэрэк'-ым! Мачынан!


Ынкэтэгнык танн'энайпыгъак, кэн'унэн' тыпиригъэн. Пэнэлк'утынэ гэнапэнрылен, гивлин:


-Какомэй! К'ъэк'эйилыск'икви! Эвыр лымн'э н'ирэмури мынмаравмык, гу!


Кэн'унэн' гымнин иткэнин, кэн'унэн'этэ гыткайпы гэнаркыплылен. Игыр еп нытъылк'ин панэна. К'оныръым ымыльо ыргин рэмкын э'тки. Таткъомрувъе, ынин ынтуулпыр, гэн'ирэнытленъюлин ынанъаткэн'ычьын. Ытлён мытвыгъан игыр. Кытур н'анэнк'ат Таткъомрувъе Омакатгойгогты гэлейвылин. Омакатгойгойпы ныетк'ин, нырагтык'эн. Ынык йичьэмиттумгыт, ытленъюк Гинюк'эйынэ, ынкы нытвайгым. Тактъомрувъе пыкиргъи, нэлгааткок'эн. Элгааткома Таткъомрувъерык рэмкыльыт гэпкитлинэт нымкык'инэт. К'ол Ваалгыргын, Рулты, Рултывйи гэн'эвъэнэ, Э'гылгын. Никвичик'инэт. Таткъомрувъе Ролтувъена нымаравын'н'ок'эн, нивк'ин:


-Гыр ран'н'ытаркын н'анк'о? Гытлен'ъочьэгыт! Пэчыгэчечгатыркын! Гытлек'амэтвагэчечгатыркын!


Нивк'ин Рултывйи:


-Чит винрээск'ивыльигым!


Нивк'ин Таткъомрувъе:


-Нак'ам иа'м эвинрэткэ?


Нивк'ин Рултывйи:


-Э’квырга-ым гэнпэвигым, ынпыначгэгым, мин'кри мывинрэтгъэк? Тэлен'кинэт ынпыначгыт ытръэч нывакъотвак'энат, авынральа гэнтэн'ычьевэ.


-Нак'ам винрээск'ивыльигыт! Иа'м вакъотваркын? Йык'к'эй ынн'ин нывинрэск'ивк'инэт вакъотвата?


Нивк'ин:


-Вынэ! Ынн'э авакъотвака тралявтытачайвэгыт!


Нивк'ин:


-Мачынан, итык эвыр ан'ыркылятка рииркын! Рэляк'эн'атъылычгэты аман'ыркылка тэгъен'ыльигыт! А'к'апэляк'авыльычгэгым!


Таткъомрувъе анн'энайпыгъэ, ивнин:


-Тагам-ым! Мынпэнрывылгымык!


Рултывйинэ ричит гэгтылин, гиръытвилин. Нивк'ин:


-Нырэк'ын-ым! К'энапэнрыгэ!


Таткъомрувъена ымын' ричит гэгтылин гаваляма. Нивк'ин:


-К'ырым! Ытръэч левтын'ыттэ трэнтыгыт!


Ынпыначгын-ым лявтэпы гаркыпчевыск'эвлен ричитэ:


-Тагам, к'ывинрээркын! К'ывинрээркын!

Нивк'ин ынпыначгын, нытэргатк'эн:


-Гы, гы, гы! Нырэк'ын-ым. Мывинрэттык!


Иръын гайпылен, кэн'унэн' кынмал гэпирилин чаат, к'аагты гакытгынтатлен.


Этъок'аак'ын Таткъомрувъена намн'ылёмык:


-Э'ми Рултывйи?


Мури нивмури:


-К'аагты гэлк'ытлин.


Таткъомрувъе нык'улильэтк'ин, нивк'ин:


-Го, го! Рултыв! К'ырагтыгэ! К'ырагтыгэ! Ранъак'аткэвн'ын ытленъюн яран'ы!


Энмэч-ым гарагтыленат гэн'эвъэнэ кынмал. Тыляма амтэргата нитк'инэт. Ынн'ин вальын армачьычгын, Таткъомрувъечгын, ымытлык'ык ынанчавчывачгын. Кынтавагырга к'улитгивик ганн'ъотвэвлен... Паналк'отгыпы ваамэты танн'эты тылк'ытгъэк, Пок'оск'аеты. Мытив: опопы мыннугъэк! Чен'эт танн'ырамкын тамэмлын'а эмыннэ ныегтэлк'инэт, опопы гым кынмал ынн'ин. Вэлер-ым мычак'арогъак, мыпинтэкичгугъэк! Васк'айн'ын-ым Голяёвычгын нивк'ин янор, иниквъи:


-Ан'к'агты мынылк'ынмык кынмал!


Ивыркын:


-Тъэр мэмыл мытранмын'ын, опопы кынмал чывэн' мынынлигъэн!


К'ликкик мынгыткэн гапароллен мэмылтэ ганмыленат. Ынн'атал элек нивк'ин:


-Кыткытык мынкэн'икупрэткумык кынмал, пай-ым мыйылгыт! 
Кэн'икупрэткуплыткук нивк'ин:


-Опопы Амчена рээн Уттэк'эйынэ к'ылк'ытги! Ынкъам Пок'оск'акэн вээмк'эй уттэ мынэйпыгъэн, нэмэ ынкэкин пай мыйылгыт! Ынкъам четлянкан к'ыкэн'игын, нэмэ чымк'ык четлянкан мыйылгыт! Ынкъам льэлен'кы к'ывилыткуркын, к'ыгаймычьаквэ!


Ынкъам-ым ынк'эн гэльэленръулин-ым, нивигым:


-Опопы-ым янра мынъэлгъэк!


Нивк'ин:


-Ии! Гынан чимгъутэ!


Нивигым:


-Тагам! Пай гымнин к'инэйылги!


Васк'айн'ын-ым нивк'ин, иниквъи:


-Уйн'э гынин пай!


Ванэван этлы эйылкэ. Мэркычгыргын катам танн'ычгын, ы'ръык'лявылычгын!...

11. Упэнкэлымн'ыл (нет указаний о сказителе, дате и месте)

Н'эвыск'эт ыннэн иквъи ынн'от, гивлин:


-Аттав нотагты мычейвыткугъэк!

Гэн'ирэвмин'ылин, ымыльо ныппылюк'ин кмин'ык'эгти. Ынръам н'ырок'ав гагтолен. Гивлинынн'от:


-Опопы мынатэлгыгэческ'эквъак, муунъыгилиск'иквъэк!


Таак'огъэ, палёмтэлгъэ. Н'оонк'о к'улильэтыркын:


-Го! К'ыетги!


Нивк'ин:


-Ээй! Ээй! К'эйвэ мыетгъэк, трэетыркын!


Н'энку гыргоча н'айыткынык Кэлы вытрэтыркын. К'ытлыги гытгытэ, пыкиргъи н'энку н'авыск'атчын'ын. Кальайн'ын-ым иквъи:


-Гынин йытоот тъэр?


Иквъи ынн'от:


-Н'ырок'.


-У'вэк'уч-ым гынин мэн'ин-ым нынны?


Нивк'ин:


-Гымнин у'вэк'уч Упэнкэ.


-Тагам, к'ырагтыгэ! Ытръэч ынк'эн тымн'ылёркынэгыт! 



Ярак пыкиргъи н'авыск'атыйн'ын. Ы'вак'очейн'ын-ым ивнин:


-Кэлы н'отын'кы варкын!


Кэлы к'улильэтыркын, ивыркын:


-Упэнкэн н'инк'эгти мэлмэйн'этыльыт!


У'вэк'уч нивк'ин:


-Како! К'улильэтыркын! Аттав-ым мывалямнаркын!


Ныппылюк'ин-ым валяк'ай, ытръэч рылгымил. Чымче-ым нъэлгъи, к'улильэтгъи, типъэйн'эгъи:


-Кык, кык! Упэнкэн н'инк'эгти мэлмэйн'этыльыт! Мыпонторкын!


К'оныръым н'утку пыкиргъи, э'йн'эквъи:


-Упэнк’эй!


Нивк'ин к'ол:


-Вуй!


-Гынан чинит вэлер ыннэн н'инк'эй к'инэйылги!


-А'мын-ым к'ырым!


-Гы-гы! Опопы мынугыт!


Ярачгын колё нымайын'к'эначгын, йыкыргын гаан'катлен, ымыльо гэтиткэтлин, яран'ы гъоравэтльама гэнулин. Нивк'ин:


-Гы-гы! Вэлер нын'энк'агчачак'эн!


Нивк'ин Упэнкэ к'элелвынчыку:


-Ии! Вэлер-ым нын'энк'агчачак'эн!


Нивк'ин:


-Гм! Вэлеск'ун-ым ымыльо тыночгаттык!


Нак'ам ынръам гырэлгъи, нивк'ин:


-Гэ-гэ! Пилгын тынытъылеквъэн!

Нивк'ин:


-Упэнк’эй! Нэнэнэк'эгти к'ынинтыгыткы н'аргыногты!


Упэнкэнэ э'чуулгын н'аргыногты гэннэлин. Кэльэтэ-ым э'чуулгын гэнулин гъаляма кынмал. Нивк'ин:


-Гык! А'мын-ым инэтэмъюн'ыркын!


Иквъи Упэнкэ:


-Ги-ги! Мачынан!


Нивк'ин кальачгын:


-Опопы мытлыгъак!


Иквъи ынн'от:


-Рэрык'-ым!


Упэнкэн тытыл к'онпы ныппылюк'ин. Ытръэч кэлин ек'аак' гатлылен, гэрэск'ивлин. Лывавыркын-ым, ивыркын:


-Ако! Тылвавыркын! Ы'мн'от а'мын!


Нэмэ эмйылыйыл гэрэск'ивлин, о'равэтльат нинэк’ырирк’инэт,  нэналвавк'энат. Онмычыко, нутэргычыку варкыт. Н’ылетыльэтыркын  нымэйн'ъэв. Йилыйил-ым ытръэч гэлвылин. Нивк'ин: 


-Го-го! Тылвыгъэк! Опопы мыйылк'этгъэк!


Арычгатгъэ н'аргын, иквъи:


-Гук! Упэнкэнэ н'инк'эе лён'ылпынра инэнтыгъи!


Кальачгын-ым йылк'этгъи. Упэнкэнэ пэнъёлгын тэйкынин Кэльэк гролмакы. Увинтыльэннин. Кальачгын гомавлен. Иквъи ынн'от:


-Мэй, омом!


Лылепыткугъи, иквъи:


-Мэй, Упэнкэй! К'ынпин'куквын йынйын!


Иквъи ынн'от:


-К'ырым! Нак'ам нэнэны мыйылгыт!


Иквъи:


-Эгэй! Рэк'улымн'э!


Иквъи ынн'от:


-Упэнкэй! Эк'ылпэ! Йынйын эймэвыркын.


Нивк'ин Упэнкэ:


-Яв-яв! Киткит к'ъатчаркын!


Ралкогты-ым Упэнкэ к'ытгъи, нэнэны пиринин, н'илгэ рыкылвэннин. Гырголягты-ым иквъи:


-К'оро! Н'анк'о! Пылвынтыгыварачьын!


Гырголяйпы гыварачьын эймэквъи, к'онпы чымче. Н'энку н'илгын гайпатлен, нивк'ин:


-Тагам! Киткинук'эй к'ытин'угын!


Ярак гыргоча гэтин'улин гыварачьын. Нивк'ин Упэнкэ:


-Тагам! Нэнэны гэпиригын, Кальачгэйгыт!

Нивк'ин:


-Э'ми?


-Гынык киткит гыргоча! Йыкыргын к'ытытлёпгын, гыныкагты мынэрэтгъэн!


Кальачга йыкыргын гатытлёплен. Нивк'ин:


-Лылет гынинэт к'илкымъетгынэт!


Рилкымъеннинэт-ым лылет, гэнэрэтлин киткит ы'ттъыёл йыкыргык. Кэльэтэ-ым гэпирилин-ым, мин'кри, уйн'э, пэтле гэтин'улин н'илгын...


-Го-гок! Эк'ылпэ! Нэнэны-ым э'митлён? Тылвыркын!


-Лымн'э к'аан'катгэ! Нэнэнэк'эй йынйыну нъэлгъи. Йыкыркычыкогты йынйын эрэтгъи. Тэргатгъэ Кальайн'ын:


-Гы, гы, гы! Тыйыкыргылвыгъак!


Йынйыныткынык гэлвыльэтлин, ымыльо гэлвылин, ръэнут: гыткат, левыт, к'эптин, ымыльо!... Иквъи Упэнкэ:


-Гук! К'ынур гым-ым Кэльэк арман' вальэгым! Гамгаваратык амкавын' вальэгым!


Кальачгын иквъи:


-Мэчичьу эргавыркын!


-К'элюк'-ым, иквъи, йык'к'эй н'ан тынмыгыт!


Йынйынык н'аргын Кальачгын н'ытогъэ, тылеркын-ым нотагты, тыляма-ым ынк'эн амк'ынъычо тэргатыркын. Нивк'ин:


-Гук! Упэнкэнэ гэнанмэгым!


Ынк'эн-ым ынк'эн нутэнут ымыльо гэнлетыльэтлин, ан'к'ак чымче. Ынкы кукэтэ ан'к'акэн мимыл нинэривлык'ин, йынйыныткынык нинэттъык'ин. Ынин нымэйын'к'ин кукэн'ы, к'ынур яран'ы. Ымыльо ан'к'акэн гынник кукэтэ нэнаймэк'эн: мэмыл, пэврамэмыл, унъэл, рыркы, кан'ъэралгын, умк'ы, канаёлгын, рытэнылгавкы нэнаймэк'эн. Ан'к'акэн мимыл гэтъэрылтэтлин. Ынръам нивк'ин:


-Тыттынратыркын! Опопы мъэчэгъэк!


К'онагтэ валята гатраленат, лёлё гагтолен, н'эранмынга нинэнрык'ин, мынгытк'леккэн ы'лён'эт амк'ынъычо нъэчек'ин. Мин'кри йынйын н'ылетыркын, н'энри нъэчек'ин, ымыльо йынйын нинэнпин'кувк'ин. Ытръэч.

12. Танн'энлымн'ыл (записано от чукчи Тынпыгыргына осенью 1897 г. на урочище Каменном)


Ынпыначгын-ым н'ирэнэккэльын, аккагты нивк'ин:


-К'ылвэгилиркынитык!


Нылвэгилик'инэт, н'ирэк' ылвэт нэльунэт. Эмылвэтэ гагаймычьавленат. Нивк'ин-ым ынпыначгын:


-Аттав к'ун, к'элгаргэлеркынэтык!


Ынръам нивк'ин:

-Гук! Тылвавын'н'огъак! Опопы колекатачга мылейвыгъэк!

Нивк'ин ытлен'и:


-Рэрэк'ын-ым! К'ылейвыги колетакачга!


Ымыльо коон тэйкынин колекатыткынык, йыкыргын-ым тэйкынин, к'ынур конэн, ампылвынта рыкылвеннин йыкыргэпы. Колекатыткынык вакъогъэ. Пылвынтыкан'онан'ачга н'ойн'ыткынык кыплынэн. Гэръилелк'ытлин. Йичьэмиттумгын гапэлялен. Пэнин и'рэмъетыльын. Тыляма к'ынур конэкон нъэлгъи колекатычгын. К'ынвэр эвыр н'энку конэк ы'ттъыёча яран'ы вытрэтгъи, гуйгун-ым нъэлгъи. Ынкы пыкиргъэт, к'лявыл рэск'иквъи ралкогты. Рэлкучыку уйн'э мэн'ин, вуск'ымчыку. Ытръэч ыннэн н'эвыск'эт ныйылк'этк'ин. Гэрэск'ивлин, гивлин:


-Мэй, мэй! К'ыгъев к'ун! К'ычайпатгэ!


Н'эвыск'эт этлы эгъевкыльин.


Нивк'ин к'лявыл:


-Опопы лёльолгын мыпиригъэн! Ынн'ин мыныгъеквъэн опопы! 
К'лявыля лёльолгын гэпирилин, панэна йылк'этыркын. К'ынвэр ымыльо лёльот гэпирилинэт. Панэна йылк'этыркын. К'ынвэр гарычгатлен, к'ынвэр-ым н'ан гоммачайпылен. Панэна. Уквэннин-ым, к'онагты янра йыннинэт, панэна ныйылк'этк'ин. К'ынвэр-ым иниргин'чыку нъэлгъи. К'ынвэр апак'атлынэн. К'ынвэр-ым н'ытогъэ, конэткынык н'элк'иквъи, эквэтгъи. Ынкы гэгъевлин, гантолен, гакытгынтатлен н'авыск'атыйн'ын. Конэта пэнин тылельын. Пэнин н'эвыск'эт вэлеркылельын. Эвлыналгын'ойн'ыльын конэкон. Налгын'ойн'эпы пириск'ычетгъи. Панэна тылеркын. Нивк'ин:


-Яв-яв! К'энъатчагэ! Конэкон к'ъарэгын!


Э'нк'у лыгнин. К'ынвэр налгын'ойн'ын рылыпъэннин, ымыльо ы'ттъым рылыпъэннин. Нивк'ин н'эвыск'эт:


-Гэээй! Трэк'ыркын н'от!


К'ынвэр-ым конэльын ан'к'ак пыкиргъи, ан'к'ачормык ан'к'альынымным нымкык'ин. К'ол ынпыначгын н'энку вальын нивк'ин:


-Го, етти?


-Ии, тыетгъэк!


-Мэн'к'окэнайгыт?


-Э'тки ыяакэнайгым!


-Нак'ам рэк'ыльигыт? Ейвэлигыт?


-Вынэ, к'ырымэнайгым!


-Нак'ам н'анк'о ран'н'ытагъэ? Опопы к'ыпэлк'ынтэтги! Эвыр эпэлк'ынтэткэ ритгъэ, н'утку пэтле наранмыгыт!


-Э’квырга-ым рэк'э мыпэлк'ынтэтгъэк? Уйн'э гымнин этыленэн'кэ.


-Гымнин тэлмычгын варкын, эвыт лымн'э мыйылгыт!


-Так'ъалк'ыл э'ми ратвагъа?


-Э’квырга-ым гымнин уйн'э атак'ъалк'ылка! Гымнин-ым н'аргын варкын н'ирэк'к'ликкин короват. Ынк'энат ымыльо к'ынмыгынат.

К'ъыттъымн'ытойвыгын, пыгпыгчыку к'ыёгын! Тэлмыткынык, к'аптэткынык к'ытинэн'эн'гын. Ынкъам к'ын'элк'икви, гырголягты к'ырин'эги. Тыляма-ым эмтэкичгэ к'ылпынрыркын тэлмэты. Эвыр-ым римпэтвигъэ, ынн'ин к'ылпынрыгэ!


Гимпэтвилин-ым тыляма, гырголягты тэкичгын-ым гэнинтылин. Гинъытвилин-ым, нак'ам а'мын ымыльо тэкичгын гэткулин. Нэмэ гимпэтвилин. О'равэтльа паак'алгын чывинин чиниткин, гырголягты гэнинтылин. Нэмэ рунин-ым, инъытвигъи-ым лымн'э. Н'энку гыргоча патгыргын вытрэтгъи. Лымн'э эмпатвэн'н'огъэ, лывавын'н'огъэ. К'ынвэр ы'валлын'ын чывинин чиниткин, гырголягты ринтынин. Пиринин-ым нэмэ, патгыргык н'энку пыкиргъи. Гыргоча патгыргык н'энку вакъогъэ, пэн'ъивэтгъи. Пан'ъэвн'ытома тэлмычгын-ым въигъи. О'равэтльан кынмал въигъи.

13. Мэлгаррачвын'кы (записано от чукчи Тынпыгыргына осенью 1897 г. в урочище Каменном)


Тэленъеп н'ыроргарэ, йыкыргавыльын-ым, ан'к'альыо'равэтльан к'ол, чавчывачгын-ым н'ырок'ав, нывиликвылгык'инэт. Вэлеквылгыма-ым нымараквылгык'энат. Нивк'ин-ым йыкыргавыльын:


-Опопы мыныяамэлгаррачвын'маравмык!


Нивк'инэт-ым к'утти:


-Нырэк'ын-ым!


Ынкъам эвыр микынэ а'ткэвма нылк'эгнэвнин рыпъё, опопы мынынмыгъан!


Н'энку чекыяа ыннэн к'ок'он'алгын нынитлитк'ин. Киткит вытрэтыркын.


Нивк'инэт:


-Эвыр микынэ рэнк'эплюнтэнн'ынин, эвыр ынк'эн ымъычычон'эт рэегтэлгъэ.


Эвыр энк'эплюнтэткэ рэнтыгнин, ынк'эн-ым мытранмын'ын! К'ырым к'ээк'ынук'эй ныегтэлгъэн!


Чавчывачгын-ым янотгъэ, к'эгнэвнин, рыпыткэвнин. Иквъи ынн'от:


-Га, га, га! Тынпыткэквъэн!


К'ол-ым вэтчагъэ кавральычгын, лымн'э рыпыткэвнин. Йыкыргавыльын-ым к'ол н'ан-ым н'ан, алвагты к'эгнэвнин, галягъэ. Нивк'инэт н'ирэргэри:


-Опопы мылк'агнавычгатгыт!


Нивк'инэт:


-Йынйын мынтэйкыгъэн. Майн'ыовэлк'ачгын мыныгтывэнтыльатыркын!


К'ыкэттыватычгатгэ! Опопы э'ннэпы рыленылгавкы. Ынкъам йынйыныткынык мынынвакъоквыт. Эвыр ратэргатгъа, тэнн'у мытрэлгыгыт! Ынкъам йынйыныткынык нытрилк'ин, ымыльо ы'валыйн'ыт гэлвылинэт, к'ыетлын ымыльо. Йыкыргавыльын-ым тэргатгъэ:


-Гы, гы, гы!


К'утти-ым тэнн'эквъэт, иквъэт:


-Аттав гынан! Танн'авк'лявылегыт!

14. Въэльоравэтльавагыргын. Панаальынльататгыргын (записано от чукчи Айн'анвата осенью 1897 г, на урочище Сухарном)

Нывъик'ин-ым эвыр о'равэтльан, янракэн эвиръын нытэйкык'ин. К'ырым пэнин эвиръын ныяагъан. Элвэльин. Чен'эт-ым эвыр лымн'э чавчыв, ынпык'лявыл, вэлер-ым тан'вылгыналгын тъэр, н'ырок', эвыр лымн'э мытлын'эн, онмычыко н'ыркирчыку нытвак'энат. Турнэлгын ымын', ръэнут ымыльо. Нывъик'ин-ым эвыр, ынк'энат вылгыналгыт н'ыркэрчыкойпы ныгток'энат, н'илгыт. Нытуттэйкык'инэт нэлгыт, ытръэч нынвык'энат. Этлы эвирэткэ, нытайын'к'эн вирэтык. Ванэван этлы атылвака чама. Эмынн'ин нынник'ин. Нинэтэлымгын'к'ин. Торк'оолгын нытэйкык'ин, чен'эр турн'илгын мачвэткынык ымыльо нытрилк'ин. Ныплыткук'ин-ым ымыльо ръэнут эвиръыт, яаёлк'ылтэ ымын' нытэйкык'инэт, пынаквыёчгын, рамаквыёчгын, ръэнут. К'ынур нытэнмавк'энат ымыльо. Ынн'атал илгынэчгымкэтъулк'эй  нытэйкык'ин, ы'ттъытъулк'эй чьомыткынык нытипк'ин, ы'ттъыск'ытъулк'эй к'ынур. К'элюк'-ым кэн'унэн' варкын, лявтэпы н'илгэ нынкылвэтк'ин въильын о'равэтльан, кан'онан'чьомыткынык нытлетк'ин. Катамгынонрок чотчотык нытрилк'ин. Кэн'унэн'э гырголягты нинэнилгитк'ин левыт, нывэтгавк'эн, нинивк'ин:


-Ман'эннотагты тэгъен'ыркын? Н'энку варкын н'эйк'эй, кыргыск'ык'эй, н'энри кылк'ытги!


Лымн'э нинэнилгитк'ин. Левыт нитчык'ин нак'ам, э'нк'у лын'ыркынин.


-Итык-ым н'энри?


Лымн'э нымыркэтк'ин.


-Итык-ым н'энри тэгъен'ыркын?


Ынн'атал лымн'э нэнамн'ылёк'эн:


-Ръэнутэт к'ыяагынат? Ынк'энат эвыр лымн'э винчьэт?


Амалван' вальыт гаканъёт нэнамн'ылёк'энат, н'илгын-ым нэмэ гыргол нинэнилгитк'ин. Нитчык'ин, э'нк'этыркын.


-Итык-ым элвэльинэт?


Ынкы нымыркэтк'ин. Ынн'атал тунн'илгэ нэнэноматк'эн, э'ми  гынмылкин мачвэткынык вальын. Ынк'эната нэнэноматк'эн. Амгылгыгыргэты нинэнкылвэтк'ин, нымкъэв нынилгитк'ин н'аргыногты, ымыльо мынгыткэн, эвыр лымн'э ыннанмытлын'эн, тъэркин-ым эвыр о'равэтльат, чымк'ык амн'ырооткэн. Этлы тытлепы инэннэкыльин, рэнолгын нэнатытлёпк'эн, рэнолгэпы нинэннэк'ин, рэтэм нэнанныматк'эн, пэтле ы'ттъык'эй н'энку нэнанмык'эн, пэнээльын орвыткынык нинэтрилк'ин. Тытлын'к'ач, рэнмын'к'ач орвоор нытвак'эн, кан'атлян яалегты.      Пагтылгык-ым эвыча н'ирэк' варэт амволвакы нинэтрилк'ин. Нэмэ нывэтгавк'энат, въэльоравэтльан никвъэн, кан'атлянвэпы гэпиритэ пагтылгэпы. Нинэтин'ук'ин, нывэтгавк'эн:


-Мин'кри к'ылк'ытги? Н'оонрэ к'ылк'ытги?

Ныгтык'эн, нэмъарк'эн. Э'нк'у лын'ыркынин.


-Итык-ым н'энри?


Нитъык'ин, нымыркук'ин.


-Гэй! Ынн'ин!


Ынръам к'аат. К'ынур гынмылкин рэлкукин вэтгавкэн. Этлы эвыргыргэткэ. Эммэрынрэ нычейвыткук'ин, ымыльо эк'уликэ нытвак'энат вэтгавма. Нэмэ нэнамн'ылёк'эн пэнээльын, нивк'ин:


-Этык'ун а'ргыргын к'улиникэк ратван'н'огъа?


Нинэтин'ук'ин. Нивк'ин пэнээльын:


-К'ырым, к'ырым а'ргыргын, а'к'авагыргын ратвагъа.


-Ымыльо н'отк'эн лылепыльын вэтгыры к'ытвыгын. Этык'ун вайын'к'энына микынэ а'к'авагыргын, к'ачмывагыргын ратван'н'огъа? Эмыннэнъют тан'амвэтгыры к'ытвыгынат ымыльо!


К'ол-ым тэн'ома нитъык'ин, нымыркук'ин, к'элюк'-ым пэтле рэвъигъэ. Пынлёплыткок рэмкын ныкылгэтк'ин. Кылганма эквэв нывэн'ыльэтк'ин - а'к'авагыргын тэгъен'ыркын, ынк'эн аквавван'ыльатгыргын. Орвыткынык чымчекинэтэ нэнан'аткынатк'эн, к'ынур к'аанмы. Яачы ымыльо о'равэтльат гэкэн'ыльыт. Н'энку рэмкын турыпкирык эк'ылпэ ныкылгытвэтк'инэт, к'аат амъянра нытынпык'энат, н'алгыл нынпэк'этавк'энат, эк'ылпэ левтилгыт нывъятк'энат, амн'ачын'кы нытчык'инэт. Нэмэ н'ачын'кы ныкылгэтк'инэт. Мэн'ин гынмыл ярайпы гэквэтлин въильин орвыткынык, нинэнгэкэн'ыльэвк'ин:


-Гут, гут!


Лыгиыр-ым к'ол пэнээльык омака нынльэтэтк'ин. Эвыр-ым к'лявыл, гаттэ ымын', к'оръачоолгык'ай ныппылюк'инэк'эй нинэтэйкык'ин. Ытръэч-ым кэгынмилгыт этлы айпыка. Нытайын'к'эн йыпык, аммынга нинэнрык'ин к'оолгын. Эк'ылпэ рэмкын нымигчирэтк'ин. Еп к'аат выенторкыт. Ымыльо плыткук тэгнымэлк'ин ынк'эн. К'ынур егтэлльэт ымыльо нэнаркыпчевк'энат к'аат. К'элюк'-ым амгытката э'птыткуркыт к'аат, о'птыма н'энри тылельыт. Ымыльо тъэр рэмкыт гаяалятленат, ымыльо лылепыльыт. К'аат илюкэ нынъэлк'инэт.


-Тагам, пыкиргъи! Тагам ныкылгытвэтгъэн!


Лыгэн ныкылгытвэтк'инэт к'аат, ымыльо к'оолгыт нынчымк'этк'инэт, эк'ылпэ нынвэнн'ык'инэт к'аат, чымк'ык о'равэтльа пэнээльын орвыткынгыпы янра нинэтчык'ин нутэск'ык. Янор рорат нинэчвиткук'ин, нутэск'ык нэнанымчеэръавк'эн, панаальыванвык. Левыт-ым нытрилк'ин амгынонныкэрэты, гыткат-ым а'мын амгынонъылёгты. Ынкъам-ым ынкы н'илгыт нэмык'эй нытрилк'инэт, айвэкэн эноматкэн, гамгагылгыгыргэпы нычвитук'ин. Тэкичгыт ымыльэты вальыт к'аайпы ныгтык'инэт. Ы'ттъым этлы эчвиткукэ, ытръэч ныгыткак'ымлёк'эн. Нэмэ гыткат ынкыри пэляк эвнэчвиткукэ! Эмчеткукэ, нытайын'к'эн. Ынкъам пэнээльын к'ынур иниргэ

эмтэкичгэ нэнаръэк'эн. Янор эвиръын нычвиткук'ин, ныгтык'ин-ым ымыльо, акэрка пэнээльын нытчык'ин. К'утырык нытин'ук'инэт эвиръыт, к'утырык мынга нытакэчгэнаръэк'эн. Мин'кри н'ан гылгын вытрэтгъи, нытайын'к'эн к'ынур. Ытръэч к'эптикин ныпэляк'эн иръын, к'элюк'-ым эвычан' варкын. К'утти-ым янра киткит ыяа нынльэтэтк'инэт эвиръыт. Ныпилгычвик'ин пэнээльын, э'легйи к'орэн льулк'ылык найпатгъан. Ымк'оолгын, эвиръын, н'илгын мычеэръо нычвик'инэт, ымыльо пылвынтэн: валы, гаттэ, таа'койн'ын пэнээльык чымчек'эй нытрилк'инэт. Амгролмык выквын нытрилк'ин эвыр лымн'э уттуут, ымыльо ваны. Гынмылкин тывъё варэвар волвакы рытрэльё, гыткак нытрилк'ин, амчече. Нъомръав нэнаръэк'эн выква, эвыр лымн'э уттэ, к'ынур н'отк'энат гыткат ынинэт, въильырэмкынутэчейвыкинэт. Орвыкэн этэлевыт нычвиткук'ин нэмык'эй. Оргоор к'оныръым нэнчимиръэквъэн ымыльо, эвнэмчеткукэ кыен'эвыр. К'эйвэ к'утырык валята нычвиткук'ин, мин'кыри эчвиткукэ, энчимиръэвкэ к'улиникэк юрэк' к'аарамка нэрэймитгъэн. Ынн'атал ныкылгэтк'ин рэмкын, ярагты нытэнмавк'эн. Гынмылкин пэнээльынльэтэтыльын н'эранк'атчен'а. К'оныръым амгролмык пэнээльык ныпэлк'ынтэтк'инэт, гынмылкин-ым яачы тылельын игыр янотыркын,  к'утти-ым эмынн'ин нэквэтк'инэт. Ынанъяачы н'эранк'атчен'а рытъё эвъянвыткольылк'ыля тивыйгык'эй рынрыркынин, ярайпы рыльататъё. Кэткэтк'аак'ынъяа нык'улильэтк'ин, нъэйн'эвк'ин:


-Вако! Яко!


Ръэт волвакы тивыйгэ ныкэлик'ин, аттав лыгэн нычвиткук'ин, ярайпы гынмыл аймэтъё выквылгык'ай, мычеэръык'ай ынкы ръэтволвакы нинэтрилк'ин, нэвъянватк'эн, к'ынур йъэепы нутэск'ык пыкиргъэт. Выквылгык'ай ынкы амн'алгыл майн'ын'агчын'о нынъэлк'ин, эквыэнмычго. Юрэк' к'улиникэк пэнээльын рэпэлк'ынтэтгъэ кэльэну, рэк'у. Этъок'аак'ын ярак киткит эймэвэ, лымн'э тивыйгэ ныръэткалек'эн, э'йн'эвыркын-ым:


-Вако! Яко!


Выквылгык'ай энмо нытчык'ин. Ынн'атал ярапыкэрык, яральыт ягнаркыт, ынпын'эвыт н'ирэк', тымн'алголяк' н'эвъэнйыръыт. Гэкэн'ыльыт-ым тъэр ымыльо-ым ёмроттык'ай нынрык'ин эмыннэнъют, эмныппылюк'ин. Ынпын'эвэ рытрык'агтэ ныгытк'энак'агтэ нинэтэйкык'инэт. Рэмкын пыкирык, мэн'ин янотыльын, уттык'эй пэнъёлгэты нытрилк'ин. К'утырык эмынн'ин. Рытрык'агтэ мынгэпы ныйпатк'энат, этлы этлеткэ. Ынн'ин ныгаляк'энат ымыльо. Ярак пыкирык, турн'илгык'эй, ныгытк'энак'ай ымыльо ачгыта ныйпатк'энат ричитык амчывэё. Ынн'атал э'ми эвъянвыткольын ралкогты к'ытыркын, гынмылкинэт-ым пэнээльын'илгыт нынрагтатк'энат, рэлкучыку нэнэвъянватк'энат. Нэмык'эй н'ирэк' выквылгыт н'алгыл н'отк'энтагнык нэнайпатк'эн. Рэнолгын'кы н'алгыл, гынмылкинэк к'ынур тылямакэнак энмычгыт нинэтрилк'инэт. Нынток'эн-ым н'аргыногты, гынонканойпы авчерпылвынтычгын нэнагнатк'эн. Нэмэ нырэск'ивк'ин, ымыльо айкол янра

нинэннэк'ин. Нотаск'ын'к'ач, айколык эвыча авчерпылвынтычгын нинэтрилк'ин. Ынн'атал гынмылкин пэнээльытуннэлгын айколё нэнанрыратк'эн. Ныткивк'ин к'унэче, эвытлымн'э н'ирэче, пылвынтын э'ми айвэ пэнээльык пэляё, тъэр, пууръу тымн'эоттык'агтэ нинэтэйкык'инэт, таа'койн'ын, валы, гаттэ (ытръэч а'лыгаттэ к'онпы этлы апэляка), панаальэты нылк'ытк'инэт, н'элвыл н'энри нагтатк'эн. Гынмыл этлы атвыка, к'аат ынин яаёт, найвалявк'энат нотанльатанма. Мыкрэмкын, чен'эт чавчыв гэвъилин, чен'эт эвыр н'ъочьын, тымн'алголяк' тъэркин, нылк'ытк'инэт н'энри. Тъэр чымче рэмкын варкын, ымыльо нылк'ытк'инэт, н'эвъэнйыръын кынмал. Илюкэ эргатык вак, прэрэм ныпатк'эн, к'ымлят омака нэнаёк'эн. Мэн'ин етыльын о'равэтльан, тъэр вальын, панаальэты нинэнльэтэтк'ин тымн'алголяк' ръэнут, ыннык'эй, кыкватъалягъек'ай, нанывъек'ай, лыгэкыкватъолк'ай, эмкиткит. Турыпкирык пэнээльык, чаата ныгрык'ин, чааткэн кагэпынмын амгролмык левтык нэнанрыратк'эн, киткит ыяа панрэвкы, айвэкэн-ым чен'эт пэляёт ымыльо утъымыт, ръэнутэт ынкэчыку варкыт. Нэнанк'амэтвавк'эн панаальыйн'ын левтык ы'ттъыёча, к'ымляк'ая, э'легйитъулк'эе, кыкватъолк'ая, рэк'э. Н'элвыл пыкирыркын, нык'аанматк'эн. Тъэр-ым эвын рэмкын, ымыльо нэнак'аанмык'эн, эмыннэнъют нэналпынрык'эн чен'эт айвалк'ыл тэгъен'у нинэлгык'ин. К'опк'ычьепы найвальавк'эн, пэнээльык чымче нытрилк'инэт рытынтэ, мыгрынымкын, к'ынур магны нинэтэйкык'ин, тынмай-ым нынны. Уттэ нэнаръэк'эн. Лымн'э нэнантыяатэгым. Ныпавк'энат рэмкыт, нычайпатк'энат пэнээльык. К'ымлят-ым мычеэръо нэнанрамавк'энат. Егилгын ымын', ымыльо левытти ныпатк'энат, тъэр нымкык'ин к'аанмы. Ы'ттъым ымыльо йынйынык нынлывэтк'ин пэнъёлгык, к'упк'ычьылгын нэмык'эй киткит, эвыр эвнэнлывэткэ, рик'укэтэ, рэк'э рэнугнин, эвыр лымн'э и'гэ. Тынмагчын'ын-ым ынн'атал ныплыткук'ин, пэнээльык ы'ттъыёчан'к'ач волк'ытвэгыргыгъет. Ныплыткук'ин рэмкын нытинэн'эн'к'ин, лымн'э выквык'ай ныппылюк'ин, эвыр лымн'э уттык'эй н'илгык'эе нинэнкылвэтк'ин, тивыйгык'эйык нинэнилгитк'ин, нэнамн'ылёк'эн:


-Мэн'ин-ым рэвъигъэ, рарак'ыткон'н'огъа, э'к'эрэк'э ратван'н'огъа?


Ымыльо рэмкын к'онпы этлы эвыргыргэткэ, нытлепк'ин ымыльо:          «К'эйн'ун, н'отк'эн! » К'эйгипэ к'улиникэк пэтл
е рэвъигъэ. Ынн'атал рэмкын амманан' нэквэтк'ин, мин'кы яран'ы варкын, вэтгырын' нэквэтк'ин н'энри. Ынк'эн-ым ынк'эн авынральа, мэн'ин вальын о'равэтльан, гынмылкин тывъё нэчгымкэтъулк'эй, нынны энагал, ээкык чымчек'эй нанвакъоквъан, к'ынур о'равэтльан нанк'амэтваквъан, ы'ттъытъолк'айыткынык. Э'ми титэ н'ан рэмкын н'ан нык'амэтваск'эвк'эн, к'ынур тайн'ыквыт нанк'амэтваквъан. Эвыр мытлынча ныткивк'ин, мытлын'эн кивкив галягъэ, тайн'ыквык нынитлитк'ин. Ынкъам рэмкын к'аайпы лейвыркын, ынк'эн-ым пэнээльын пэтлек'эй рэткугнин рик'укэтэ, вэлвэ, и'гэ, элек-ым н'ан эвыр кэйн'э чама. Ынкъам а'мын авынральын ныкилвэйк'ин, мытлын'эн кивкив галяплыткок. Тымн'эльалян'кы

уйн'э тынн'апрытын, тымн’эк’аарыннылгык’ай нинэчвик’ин, мачынан  ныппылюк'инэк'эй. Ныкилвэйк'ин, к'ынур гырок килвэйык.      Нимлыръук'ин-ым нэмэ, мэн'ин-ым эвъянвыткольын к'ымилк'эйык ныпъюк'ин, нэвъянвыткок'эн нэмэ, нивк'ин:


-Йъаяк'ыйн'о тынъэлгъэк, рин'эпчик'эну тытэйкыгыт!


Эвыр этлы ынн'ин этэйкыкэ, мимлык эчейвыкэ, эвъянватка, к'улиникэк гыткат ратъылын'н'он'ыт, рэннунн'ыт. Ынн'атал ныплыткук'ин. Ытръэттэгын.

15. Еконнэлымн'ыл (записано от чукчи Гатле на урочище Сухарном осенью 1897г.)


Екуннин э'к'этэгинн'ыльын гатанн'ыма, эрмэчьу лынъё, мурык рамкэты рамаравн'ыгъат. А'к'амараквъат. Куннин-ым рэмкын. Рыпэт н'ыроргарэ аёгты пэлянэнат, гэйичьэмэ н'ирэк' Лявтылывальын ытри Чыкэгрэв. Чымк'ыл-ым к'ол, йъэлгытомгычгын. Ытръэч-ым гэн'ирэмъэмитэ, гарыннымъамэта нъэлгъэт, к'утти гэткулинэт ымыльо, эмк'эгнэвэ. Ынк'эната айылго лын'кы паагъат, гынтэквъэт. Атак'ъака нутэк нъалын'н'огъат, к'опк'атын'н'огъат. Иквъи ынн'от, ивнин Лявтылывальына Чыкэгрэв:


-Ынпычьигым! Опопы ы'ттъыёлягты амгымнан мыгагчавакватгъак. Юрэк' ярак мыпкиргъэк, турык рыягнавкы так'ъанльататыльыт мынгагчаватынат.


Эквэтгъи. Танн'ыт-ым ытръэч катам мынгыткэн нъэлгъэт. Екуннин а'к'атагэнн'ыльычгын гэккэлк'ыле, аталтанн'эпы рымайн'авъё эккэлк'ыл, илгымыргэвыльыт, н'ирэргэри, йъаяпэральыт, ы'ттъыёл эмчейвэ кылявыркыт, к'утти-ым яачы так'ъайн'агъат. Гаглытыляркыт, к'ынвэр атак'ъакыльыт н'ирэк' найъонат, гэн'ирэк'мъэмилинэт. Нивк'ин Чымк'ыл:


-Гу! Наранмымык! Мынорвыйпымык!


Н'ырок' орвыт ачгыта нэтрилынэт, йыпыянво. Пирк'ыгъэт яачы, гынрыру лыгнинэт эймэвыльыт. Екуннин э'к'этэгинн'ыльын гаккалк'ылма пыкиргъэт. Вэтчагъэ, гырголягты пин'кугъи Яконнэчгын, катам гээвмэл. Эмк'ынпин'кук льолк'ылыйпыян янра рытчыркын. Панэна ныпин'кучитк'ин, мыргэвтэлет чечгэн'чыкойпы янръатгъат. Иквъи Чымк'ыл:


-Ии! Гынан-ым к'ылк'эгнэквын!


-Ельо! Гынан!


-Ээ! Мачынан гымнан!


Рынныкъом пиринин, ырыт. Ивнин ынн'от Чыкэгрэвынэ:


-Катам гытолгэпы к'ынпыткэквын, мэн'к'ъом эвыр панрэватгъэ мыргэв!


-Яв-яв! Льолк'ылыйпыян йытычьэтыркын. Этык'ун кытрэлгыпы мынпыткэквъэн!


Ваарват тин'унин рылпык рымагты. Ток! Пэк'этатгъэ Екуннин,   тэтъын-н'ан въэвъентогъэ. Накытгынтыпэнрыгъан н'ирэнлен'у. Чымк'ылена илгымыргэв йыннин, ынан чинит йымнэн, ымыльо элгыйъаяпылвынтыавэръыгыргын.

Танн'ырымайн'авъё гынтэквъи, танн'ыт-ым кынмал. Так'ъы нэймитгъэн. Ынкатагнэпы паагъат а'к'амаравкы. Ытръэттэгын.

16. Э'к'эльыльэткин пын'ыл (записано от чукчи Гатле на урочище Сухарном осенью 1897 г.)

Мэлгытанн'ычгыт ан'к'айпы лейвыльыт. Чаак пыкиргъэт, эквыйынрыйн'ын нагалягъан, ы'твэ, чымк'ык амн'ыроёт, чымк'ык-ым амн'ыраёт, аммытлын'эн-ым к'утти. Ан'к'ачормык чавчыват атчыта нъатчак'энат. Нытэвыльатк'энат, ныгаляк'энат, к'ынвэр йынрэпы мъэмитэ ныйъок'энат. Гук, гук! К'утти мэмлычыкогты ныпэк'этатк'энат, к'ымэк гынунык рэмкын нэткугъэн. Яврэнак гэкэн'ыльыт утчыку нылейвык'инэт. Танн'а-ым а'мын начамэтатгъан, нъатчак'энат. Эвыр-ым эймэквъэт к'эгнэвмич. Пов! Пов! К'утти ачааттэкгыпы ныпэк'этатк'энат, к'утырык к'аат нанмынат, чейвэ нъэлгъэт. Ынкатагнэпы элкыле льувылгыгъэт, маравкы паагъат.

17. Майн'ъаргыргытагнын'к'аткэн пын'ыл (записано от чукчи Гатле на урочище Сухарном осенью 1897 г.)


Ыннэн а'ачек нотайпы лейвыльын, к'ликкин ярат, нак'ам уйн'э мэн'ин егтэлльэн, эмвъирэмкын ымыльо. Гытъэтгъи, армачьырагты рэск'иквъи, эмпэнээльыт нарычгатвак'энат. Ымыльо тэкичгын ынан чинит гапатлен кукэк, гэткивлин ынкы, йылк'этык галвавлен, ымныкэрэт нывэтгаквылгык'эн въирэмкын. Эргатык энаальэты рэск'иквъи, лымн'э такэчгыпатгъэ, йылк'этык лываквъэ ампанаальывэтгава. Н'анэнк'ач нэмэ рымагтэты рэск'иквъи эмынн'ин. Ымыльо к'ликкин ярат эмрынгиитэ ёпаннэнат, к'ынвэр въэрамкывэтгав валёмнэн, палёмтэлнэн ымыльо. Вилвил-ым пиринин, мыквил, ыныкрагты гэквэтлин. Нак'ам въирэмкын яалятгъэ кынмал. Эвыр мин'кри рэмкичиркын-ым, к'онпы эльукыльин омака ныетк'ин, рэк'ык лылек эвытрыкыльин. Н'ан-ым н'ан а'ачек'к'ай, въирэмкытумгык'эй, к'онпы эн'эн'ытвигъи, мэйн'эн'эн'ыльу нъэлгъи.

18. Лымн'ыл (записано от чукчи Гатле осенью 1897 г. на урочище Сухарном)


Энмэн чавчыв эн'эн'ыльын, ынин к'унэкык тылвыннэнчьэн въигъи. Пыннытвагъэ ынпыначгын:


-Гук!- нивк'ин.  -  Опопы мылк'ытырэрын'н'огъак, э'ми н'ан, микынэ пиринин?


Увик-ым панэна рэлку варкын, этлы энрэк'эвкэ ванэван. К'ырым нынутынльэтэннин.


-Тагам, нивк'ин, н'ирэк' к'аат к'ыкылгэтгыткы.


Ильуткугъи, к'аат энатватынат, эквэтгъи, тылейк'этгъи, пэк'этатгъэ, анн'атгъэ. Ымъылён'эт арычгытвагъэ, к'ынвэр к'утгъи, ныватгъэ, к'аат-ым пэн'ъивэтыльыт, к'ынур майн'ыяайпы пыкитльэт. Ымыльо нутэнут гитэнин, эвын уйн'э. Эргатык нивк'ин:

-К'ол гаканъён к'ыкылгэтгыткы!


Ильуткугъи, к'аат энатватынат, тылейк'этгъи, пэк'этатгъэ, н'эранъылён'эт арычгытвагъэ, к'утгъи, ныватгъэ, к'аат-ым, к'ынур яайпы пыкитльэт. Эргатык-ым нивк'ин:


-К'ол гаканъён к'ыкылгэтгыткы, эвыр-ым гымнин элгарн'ыттыкэн ы'ттъын ымын' к'ыквутгыткы. Гъыттъыма мэквэтгъэк.


К'ынвэр ытлён н'ыронъылё арычгытвагъэ, к'ынвэр ныватгъэ.


-Тыльугъэн, ивыркын. Н'ан-ым н'ан!... Гыргоррамкык ээкэгйит вотытваркын. Галган'авкальанотё
ак, вуск'ынутэк, янрамъанотак!


Эльоткон'н'огъэ, ильуткугъи, анн'атгъэ, ныватгъэ, увэкычгын пиринин, тыттунин, н'ачгыяаррылгытлын'ын тыттунин, н'ачгымынгытлын'ын рилюнин. Мранъяаррылгытлын'ын тыттунин, мранмынгытлын'ын рилюнин. Н'ачгывэлыпрылгытлын'ын тыттунин, н'ачгыкэрватлын'ын рилюнин, мрайпы-ым а'мын-ым ынн'ин. Э'тти-ым тыттунинэт, ымыльо мынгыт эюгъэт. Йыкыргычыкогты тыттунин, к'ынвэр лылепгъи, вакъогъэ. Иквъи ынн'от:


-Гук! Турэйылк'этгъэк!


К'эйгипэ ымйъэлгын'эт йылк'этгъи. Нымытван'н'огъат тэпэнинэн'э.

19.  Мэлёталымн'ыл (записано от чукчи Гатле на урочище Сухарном осенью 1897 г.)


Мэлёталгын рэк'окэты н'автын'гъэ. Иквъи ынн'от, ивнин:


-Кытъаткэ ек'аак' нивлык'ин!


Н'эвъэнэ у'вэк'уч ивнин:


-К'ыпичыгичиги!


Амк'ынъычо амъёмроттоот нинэрэтк'ин. Нивк'ин Нутэн'эвыт:


-Ратанн'авн'эн! Тык'упк'этгъэк!


Нивк'ин ы'вэк'уч:


-Нак'ам гынан чинит к'ылейвыги, к'ыпичыгичиги!


-Рэрык'-ым!


Вэльыттъыгыткалгык'ай рэннин. Э'нк'у лыгнин милютэтэ.


-Опопы лымн'э амгымнан!


Матачьылгын гэрэтлин, чавчывавъагтэ ралк'ан'ынвэпы рэннинэт. Э'нк'у лыгнинэт н'эвъэнэ. Анн'энайпыгъэ к'ынвэр ы'вэк'уч: 


-Нак'ам эвлыек'аавагыргын'кы ан'к'атычгатын'н'огъэ. Опопы мычвигъэн чымк'ык!


Чывинин. Тымнэн.

20. Кэйн'ывилюэрмэчьын (записано от чукчи Гатле на урочище Сухарном осенью 1897 г.)


Кэйн'ывилю армачьычгын. Ынык рээн этлы арачвын'ка мэн'ин. Энмэн нымтумгэ н'ирэк' кырын'эт гэрэтлинэт, йъарат а’алёмкыльыт. Рыпэк'этавкы

нымтумгэ нэналвавк'энат. К'ынвэр н'ытогъэ Кэйн'ывилю, гыткайпы пирининэт, ярагты ривлынинэт. Чегытук к'ол гатвален эрмэчьын, Кэйн'ывилюн арман'вагыргын валёма гэнтэ, ынк'эн-ым ынк'эн гапойгыма эквэтгъи. Ванэван этлы эйылк'эткэ. Ымъычычон'эт нылек'ин, ымнымъеквэ ампынлёта нитк'ин. 


-Иа'м ытлён эйылк'эткэ, нымнымыт иквъэт.


-Нак'ам ытлён тылвавыркын. Ымкувчемгъота. Мэйн'ылинлин'э.


К'ынвэр-ым Кэйн'ывилюн яран'ы льунин:


-Э'митлён Кэйн'ывилю?


Кэйн'ывилюн ытлыгын нивк'ин:


-К'ыпан'ъэвн'ытогэ, к'ъатчагэ! Нотагты гэлк'ытлин, пэтле рэетгъэ.


-К'ырым, к'ырым! Мин'кри к'ытгъи, ман'энк'ачагты?


-К'эйвъэм рэетгъэ пэтле. К'ээк'ын к'ыпан'ъэвн'ыторкын!


-К'ырым! Амкувчемгъота тылвавыркын пан'ъэвн'ыток. Э'ми Кэйн'ывилю?


-Эвыр-ым гынан чимгъутэ! Н'отэнк'ачагты гэквэтлин ръэтъеквэ. Эвыр рагалягъа, райъон'ын!


Кычавычьатгъэ, йъонэн, пырк'ан'айык. Эвыр-ым тутльук Кэйн'ывилюнэ вилют къэлитэ йымнинэт.


-Мэй! Этык'ун Кэйн'ывилю этлы эльукэ?


-К'ырым! Нак'ам тэгъен'у лын'кы, а'мын-ым мынылк'ыритчык'иквъэн!


-Рэрык'-ым!


-Ытръэч-ым выёгты выквылгык'агтэ-ым ыннэнъют тылямакэн мынэймитгъэн!


Выквылгын к'эплюнин катам ярамэл. Пиринин, рыльэтэннин.


-Яв-яв! Йъарат ныппылюк'ин!


Эйминнин-ым элвэльин мэйн'ычьын.


-Ынан элвэльин.


Ярамэл вальын выквылгычгын. Мэткиит рилгиннин.


-Кэйн'ывилю-ым пынлёркын? Юрэк'-ым чымче варкын.


Къэли йыннин, вилют вытрэтгъэт. Выквылгын пиринин к'онмынга, н'агк'алетлы ринтынин ыяа... Гынтэвыск'ычетгъи кавральычгын.


-Яв-яв! К'ээк'ын к'ъатчагэ, гымыграк к'ыпан'ъэвн'ытогэ!


А’алёмка кычавычьатыркын ръэтъеквэ... Нымнымэты пыкиргъи, айгоонкэнагты.


-Ы'мто? Льугъэн?


-Э'тки. Рак'ылк'ыл! Рак'ылк'ыл!


Эйылк'эткэ рагтыгъэ-ым кычавычьата. Рагтыгъэ нэмэ Кэйн'ывилю. Нивк'ин ынпыначгын:


-Рэмкыльын-ым э'ми?


- К'о! Гынтэквъи... Тъэйн'эквъэн, тык'улильэтгъэк! А’алёмкыльэн нак'ам.


Йылк'этгъэт. Ытръэттэгын.

21. Ылвэнатчыгыргын (1896. Записано на реке Молонде от чукчи Кавыно)

А'йн'ама ылвылю нымкык'ин ылвэт нынмык'энат. Рагролмык нинэтрилк'инэт. Ынкы нытвак'энат ымъычычон'эт. Амк'ачакэнак нытэкичгычвик'ин, нинэнпэтк'ин ытръэч рилек'ъыттъым эвнэмчеткукэ. Линлин'-ым агтокыльэн, прор-ым чывик нытайын'к'эн. Ытръэч нылевтычвик'ин, этлы энвэнн'ыкэ, пилгын нинэтин'ук'ин, нанк'ытъол нинэчвик'ин, мранкылпак нинэнръэчумкэвк'ин пилгын, кэлилы нинэмутлыттъык'ин, этлы эйыръэткэ, нак'ам н'илгык'эе, нивлык'инэк'эе нинэнкылвэтк'ин. Левтык ы'ттъыёча, аймакык ы'ттъыёча гыткат н'алгыл нинэтрилк'ин. Нывулк'ытвик'ин. Льулк'ыл ылвин иръэ нэнаръэк'эн, милгымил ынкы нинэтрилк'ин, ек'аак' ылвин чотчото нытчык'ин. Эргатык-ым эк'ылпэ ныгъевк'ин инъэ, турыгъевкы вытычгын янра ныгтык'ин. Гынмыл этлы атвыка - кэлилы мранкылпак нинэнитлитк'ин. Нымн'ылёткок'эн, н'элгык'айгыпы тивыйгык'эйык нинэнитлитк'ин. Илгик'этыркын кэлилы-ым ынк'эн. Тивыйгын-ым мынга нынрык'ин. Нывэтгавк'эн, нивк'ин:


-Этык'ун лымн'э яачы кынтагыргын ратва!


Эвыр илюкэ вальын, к'ырым ратва. Итык-ым эвыр ратва к'улиникэк титэ. Ильульэтыркын-ым, пэтле элвэльин рэетгъэ. К'эйгипэ, к'ээк'ын а'тчак, етыркын н'отк'эначгын. Н'энку к'орак нинэнвэнн'ык'ин, ярагты нинэнльэтэтк'ин, тыляма ёмроттык'ай нинэнлыпъэтк'ин, ынкъам ярак пыкирык ачгыта нинэтрилк'ин, ёмроттык'ай к'ынур чотчото нинэнтык'ин. Эвыр мыкылвэк ыннанъылё мытлын'эн ныпкирк'ин. Нымкык'ин нэнанмык'эн ыннангытгак, тымн'алголяк', н'ирэк'к'ликкин, лымн'э еп гапароллен. Ытръэч тытльыттъыёча этлы атвака, амрагролмык ымыльо ачгыта нытвак'энат. Ынн'атал нинэтчык'ин, нырэлк'ыпатк'эн, к'ынур ан'ан'ъылё. Ынкъам кыкватъалягъек'ай элекин ымыльо нэнагток'эн, начьык'аанматк'эн, ылвэк яален'к'ач нинэнпэтк'ин, нэнанатвык'эн. Чен'эт-ым эчьыльын к'оран'ы, эчвачгын амчече нэнарвыткок'эн, торэлкаткынык нинэтрилк'ин рупыт, рэлк'ыпат-ым ымын' нинэтэйкык'ин, тан'рэлк'ыпат. Эчьын, палк'омралгын ръэнут, эвыр лымн'э попокалгын нинэнръэлевк'ин. Кыкватъалягъек'ай нинэчвиткук'ин, вырыткынык, тыныткынык нинэнпивк'ин. Мачынан н'ирэк'к'ликкин тъэр, мынгыткэн гапароллен, ымыльо кыкватъалягъек'ая нинэнпивк'ин, нэмэ айкаткынык, нэмэ э'нгыргык. Рилк'ырил-ым, нинэннэк'ин кокайн'ын нымэйын'к'ин, к'ынур ымыльо милгымил нэмык'эй, к'эюук'эй нэнанмык'эн. Гынмылкин э'легйитъулк'эгти нынны тынпэрэт. К'эюук'эй тымыплыткок ынн'атал рэмкэ тынпэрэт ныпэрэткон'н'ок'эн, мэн'ин-ым нимпэк'ин о'равэтльан налпоттыркын, тъэркин. Пэтлечыку нэнаёйвык'эн, нэмэ рупыт гынмылкин ымыльо. К'эюумутле тъэр рытынтэ нинэнмутлевк'инэт. Ынк'эн-ым н'ан нынны к'эюук'эй - тынвай. Чен'эт нымкык'ин рэмкын гумэкэтлин, эмыннэнъют нинэйылк'ин ылвин аймак. Ытръэч левытти инэйылкыльинэт. Чен'эт-ым тъэркин ылвылю, эмтэкичгэ нэналпынрык'энат,

амгытката эмыннэнъют. Эвыр вэтгыры, эмтыргытъулк'эе, эвыр-ым к'онпы ыннэнчьэн, эвыр лымн'э н'ирэк'. Ынн'атал к'онпы тынк'ыннэнчьэн, ытръэч амгытката нэналпынрык'эн, мэн'ин чавчыв, гаймычьыльын, чымчекин, ръэнут. Левытти-ым тъэр мэвын, ымыльо этынва нинэнрык'ин, вайын'кы рыногыргэпы, н'ылгылык нинэнитлитк'ин. Левытти н'энку нэнаймэк'энат тъэр нымкык'ин. Эвыр-ым гак'этыкватленат, нинэнлывэтк'ин, пэнъёлгычгын нинывинтык'ин. Ынкъам пэлгынолгын ганалгыма нинэчвик'ин, амъянра нэнаргык'эн, к'ынур мын'икин тытыл нэнэноматк'эн, чен'эт-ым омом тэгъен'у лын'кы. Ынкъам пэлгынолгык'ай гынмылкин рыгъё к'эптик нэнайпык'эн, нильуткук'ин, к'ынур мын'икин. Тъэр-ым эвын варкыт ярартэ, ыннэн-ым, н'ирэк'-ым, нымкык'ин-ым, ратван'ыт, н'ирэнлен'у нэнрыркынэт, к'утти вэтчаркыт-ым тымн'алголяк' пэнъёлгык амгролмык, ытръэч яачы к'ырым. Нытипъэйн'эк'инэт ымыльо: Эв-эв-эв-эв! Пэнин ы'ттъыютльэн грэп ныяак'эн, яракэн-ым авынральын амынан нытипъэйн'эк'ин: Га! Мэн'ин! Левытон!.. Ымъычычон'эт йынйын нывинтык'ин, тылгылевыт нынвэнн'ык'ин, нэнайваръавк'эн, нэмэ гак'опк'ычьыма нинэнтык'ин. Прэрэм нинэтэйкык'ин, ымныкэрэт ныван'эк'энат н'эвыск'этти. Эргатык лымн'э инъэ ныгъевк'инэт, еп эргыръока, киткинук'эй ныйылк'этк'инэт н'эвыск'этти. Ынн'атал ымыльо рэмкын нык'орагыркэк'эн. Этлы атытлёпка тытыл. Ныръилек'инэт. Тытльыттъыёча нынпык'эн н'элгылгык'ай, ръэнут. Мэн'ин ы'ттъыёча ныпкирк'ин, ынк'энына к'элюк'-ым нэйминнин. Пэнъёлгык эчьытъулк'эй нинэтрилк'ин. Нэмэ нотагты нинэнинтыткук'ин, нырагтык'энат, прэрэмыт тайкыёт тъэр, эмныппылюк'инэк'эгти тытлык гыргоча, вочвычьыткынык. Мыкрэмкэ ынк'эн нинэпирик'ин, мэн'ин-ым нимпэк'ин, налпоттыркын. Ынн'атал нытытлёпк'эн тытыл, рэмкын нырэск'ивк'ин ралкогты, нэнанкававк'эн, ынн'атал ныплыткук'ин, ярагты нылк'ытк'ин, чен'эт-ым нэвъянвыпчыткок'эн авынральын. Пэлгынолгын-ым гынмылкин йыпъё тъэр вальыт о'равэтльат, н'алгыл к'эптик эмн'ирэют нинэтипк'ин, ныпампычетк'энат ымыльо. К'ол нивлык'ин пампыч тайн'ыквык нытлетк'ин. Ынн'атал чен'эт нымкык'ин айвалк'ыл ылвин, мин'кы чиниткин пэнээльын варкын, н'энри ныялгытк'эн, мин'кы н'энку ыяа варкын, мачынан нэквэтк'ин, к'оонмылгын ы'ттъыёлкэн, э'ми ганмылен ылвылю, ынк'эн нынльэтэтк'ин, чымчек'эй ныялгытк'эн. Нэмэ гыткат, э'ми тъэр ганмыленат ылвэт, эмыннэнчьэн нынльэтэтк'ин, эвыр рэмкын ныйъок'эн, н'элвыл-ым н'энри нагтатк'эн кынмал, айвалк'ылтэ гынмылкинэт ымыльо нынльэтэтк'инэт н'энри. Эвыр-ым яачы тымъён к'эюук'эйын айвалк'ыл ымын' кынмал. Ынн'атал нык'аанматк'эн ынкы, тъэр рэмкын ныетк'ин, мачынан тъэр, чен'эт чавчыв, ымыльо нык'аанмак'эн, лылепыльын, рэмкыльын э'митлён. Мин'кри мыкайвалк'ыл тэгъен'у нинэлгык'ин. Эвыр ныплыткук'ин рэмкын, нэмэ ы'тъымыт гэгтылинэт, пэнъёлгык нынлывэтк'инэт ымыльо. Ынн'атал амъярагты нытэнмавк'эн рэмкын, к'оран'ы нэймитк'ин, нык'орагыркэк'эн.

ыпалгын нинэтрилк'ин. Нэмэ нанывъек'ай ыпатъё тн'агыргэты нинэнинтыткук'ин. Вивти ыпалгык нинэнръэлевк'инэт, нивк'инэт:


-Тоттомыкэн лёльолгычгын, к'ырымэн ыпалгын!


Ынкъам нутэк нытрилк'инэт, эвыр лымн'э нэнаймэк'эн уттык, нэнантыватк'эн, нэнапэляк'эн гыргол. Рик'укэтэ к'ырым нынунин. Нивк'инэт:


-Н'отк'эн итъычьылгык'эй, к'ырымэн вивыт тынтыватгъан!


Эвыр н'ан ыннэнчьэн и'гэ рэнугнин, рэтитк'эннин, нинъык'ин. Нымкык'ин-ым эвыр, нимпэк'ин. Эвыр лымн'э к'ликкин рытватъёт ыннэнуттык, лымн'э илгылк'ык уйн'э уттыкыльин, тъэр омака нинэтрилк'ин. Тинтинык патгыргын нинэнэвыткук'ин, лымын'кы, ынкъам нинэнъимпэтк'ин. Ынкъам и'ны, мин'кы вальын ымыльо, нинэйгирк'ин, чен'эт-ым имыръэнут тыкэркын. Рик'укэтэ ымын' нинэльук'ин, нак'ам нырулк'ин рэк'окалгын, эмъигэ нинэнвэнтэтк'ин. Вивытти-ым нытымк'этйивк'инэт, к'ырым янра нылк'ытынэт. Чен'эт-ым э'гымкын етыркын, ыннэнлен'у гытката нинэнвэнтэтк'ин. Тъэр-ым и'гыт, ымыльо пэтле нинэтитк'этк'инэт. Эвыр мэн'ин нимпэк'ин, эмыннэнъют, ымыльо нинэнук'ин нак'ам. Нанк'ычыко вивытти нылгык'инэт, нъэптыткук'инэт. Эвыр микынэ нымкык'ин вивытти гэтитк'этлинэт, пэтле нывъик'ин к'онпы. Эвыр лымн'э н'ырок', эвыр лымн'э н'ырак', чамъам пэтле рэвъигъэ. Гагтыувэкэлен-ым э'гычгын. Ытръэч импытвиркын, эръилемъеткыльин. Эммэрынрэ гатата. Ынкъам э'ми въильын и'ны о'равэтльа нинэльук'ин, нанк'ын нэнатрак'эн. Нэнарылгык'энат ымыльо вивытти нанк'ычыкойпы, нэмэ нэквэтк'ин, нэмэ н'оонкы чымк'ык вытрэтыркын и'ны. Эвыр лымн'э эвъикэ, йъарат нимпэк'ин, пэтле нэнайъок'эн. Нэмэ нанк'ын нэнатрак'эн, вивытти нэнарылгык'энат.    Ымыльо-ым нинэлк'ырирк'ин, мин'кы гэльутэ, н'энри нылек'ин э'гычгын. Нинъык'ин нак'ам ынк'эн, к'ырым пэтле ы'ныйъогъан. К'эйвэ энъык'аальэн гаканъе, мэткиит нэнайъок'эн. Нэнанрагтатк'энат тъэр и'гыт ымыльо.

24. Мэмылн'ыттыгыргын (записано в Анюйской крепости от чукчи Гатле)


Уйн'э ы'льылкэ ан'к'ак гэнъэтлин. Чен'эт-ым вытрэтыркын н'оонкы мэмыл, н'ыттык нытэгъен'к'ин. Илгынэлгытъулк'эй къэлину нинэтэйкык'ин. Ыргин тэгрынэн' йъарат гэвлыпойгылен, мынгыткэн ваарк'эр этык'ун н'илгын. Уттуут н'ыроваарк'эр. Оттычьомыткынык ван'к'ытк'ай нэнайпатк'эн. Ынкъам элвэльин лымн'э тымн'эрыннык'ай ръэнут. Ынкъам галмэты рыннылгык'ай нинэнйылгэтк'ин, киткит кан'эгты нынэвк'ин ынк'эн, ван'к'ытк'ай н'энри нинэнъылик'ин. Н'илгын яалегты нэнайпатк'эн. Ынанъыттъыёча пылвынтымак'ым нэнайпатк'эн. Уттыгынунык ен'к'ик'эй нинэйылгэтк'ин. Нъумк'ин уттуут, о'равэтльан ынк'эната ръиргъэ, чен'эт вээм ан'к'акэн ныпыльыльэтк'ин, мин'кы патгыргын варкын. Оттыпойгын нынны и'нныпъи, ван'к'ытк'ай - ачайпын, мэк'ымк'ай - вээмык. К'ынур мэмыл нылек'ин о'равэтльан. Тутльук йъарат э'к'элин'у лын'ыркынин. Амволвакы
С. 44

лылепыткуркын о'равэтльан аттав. Чен'эт к'ынур н'ачгынк'ач мэмылк'ай варкын, аммрагты. Гынмылкинэк-ым к'ынвэр этлы э'к'элин'эткэ мэмыл, нивк'ин к'ынур:


-Мэй! Тумгытум н'отк'эн!


Амалвагты нэмык'эй нытлепыткук'ин мэмыл. О'равэтльа кылпалгын нинэтэйкык'ин кэн'ъегу, тинтинык нывэгылкук'ин. Нэмэ чымче нъэлык, мэмылк'ая нинэгитэк'ин ымыльо рымагтыкэн о'равэтльан, к'эптин ымыльо. Чымчек'эй нъэлык нинэтэгрык'ин, мъэмитэ нинэнпыткэвк'ин, онмычыкогты нылк'ытк'ин пылвынтын. Уттуут-ым нынток'эн, янра нынъэлк'ин, чен'эт-ым н'илгын нивлык'ин варкын, янра нылк'ытк'ин, мэк'ым атынвык волвакы нынъэлк'ин, к'ынур мумкыл. Нычыпъэтк'ин мэмылк'ай онмычыкогты мимлык. Мынгыткэн ваарк'эр н'илгын ымыльо нинэтрилк'ин, ытръэч н'элгыткынгыпы нинэнрык'ин, мачынан нэнатанъяан'к'эн. Нырулк'ин к'онпы мэмыл. Эмтунникэк ытръэч киткит нэрмэк'ин. Чен'эт ныпэн'ъивэтк'ин н'энку камаграк, йъарат-ым нырулк'ин. Мачынан рынрыркынин ынкы, эвыр нырултывик'ин, нытин'ук'ин н'элгэпы. К'ынур-ым ынан чинит нэмэ н'анк'о нылек'ин амвъентогты эмтэгъен'э. Лявтэпы о'равэтльа нинэймитк'ин, н'утку нэнагток'эн, вэчокватык нэнаркыплык'эн, ныкэгытрэтк'ин мэмыл пэтле. И'тин нымлек'ин ы'ттъым, нэнанмык'эн. Амалван' вальын рэмкэ мэмыл нын'ыттык'ин. Чен'эт-ым н'ан патгыргык чымче мэмылтэ варкыт, эвыр лымн'э амн'ырок' ыннанпатгыргык, кырыткынгыпы нэчгымкытъулк'эй ваамк'алетлы нинэнн'ивык'ин. Тэнтэнгыпы-ым ныпыльыльэтк'ин вээм, нэнанлыплятк'эн н'энри, рымэмлылгав. Патгыргык-ым пыкирык, мимыл ныкукэльэтк'ин. Нэчгымкытъулк'эй пыкирык йык'к'эй нычыпъэтгъэн? Чамъам! Гыргол кукэльэтык нитгъэн!... Мэмыля нинэльук'ин нэчгымкытъул, ченэт-ым э'к'элин'у лын'ыркынин нэлгымкытъул. Гынмыл ваамъеквэ тылельын этлы эльукэ. Ытръэч н'утку пыкирык нинэльук'ин. К'элюк'-ым тымн'алвагты ныръилек'ин мэмыл. Нэнапэнрык'эн йъарат, чен'эт нимпэк'ин, мин'кри. Нэнанмык'эн. Нак'ам ынык вагыргын'кы ынк'эн мэмылк'ай ныгыттэпк'ин. Мачынан тинтин о'равэтльамэл, нинэнэвк'ин, чен'эт эвыча троочгын-ым уйн'э. Выентогты эмтэгъен'э чаман' эвыр троочгын нытэйкынин. Чама выегырга, чаман' эвыр вэгэ, аръаля мэчынкы нытроочгынавк'эн, ынкы нымэльэв нывъенток'эн. Вылгытэнтэнык гытгак ан'к'акэн чын'атгыргын, лымн'э патгыргын ынкы ратва, н'ирэк' купрэт нынйылгэтк'инэт, патгыргык амволвакы нэнатантэнмавк'эн. Н'алгыл нинэнэвк'ин. Выквылгын н'энри нинэнчыпъэвк'ин. Ивлычерунэн'э нинэчерук'ин, нинэтин'ук'ин. Яачы купрэк н'эчгыткын нинэнкылвэтк'ин, нэнантыватк'эн, катам патгыргык ранъав волвакы. Тэнтэныйн'ын-ым патгыргык амволвакы нытрилк'ин. Нымэльэв ы'льыле нэнанныматк'эн, нэнапэляк'эн ынн'ин. Чен'эт-ым вуск'ымчыку ныкитэ купрэн этлы эльукэ, ампатгыргэты нытэгъен'к'ин мэмыл, рыногыргын 
С. 45

к'ынур, вытрэтыркын патгыргын гыргол. Купрэк ныръэчумкэтк'ин, н'энку нывъик'ин, чен'эт мимлычыку выенток лывавыркын.

25. Яйвалк'айлымн'ыл (записано на реке Молонде от чукчанки Н'эвыск'эт)

1. В женском произношении: 

Ан'к'альыцагэнэв, мыкцальын-ым, ынанъяаццальын, вапыцк'аяйвалк'ай тылвамынан нытвак'эн, к'ынвэр гытлинпын'эвк'эй льунин, ивнин: 


-Гымык н'эвмицык'эю к'ытвагэ!


Омака нытвак'энат, уйн'э этэкицыкэ амк'ынъыцо. К'ынвэр ан'к'альыт гэцъэвн'ыттылинэт. Ивнин н'эвмицык'эе ейвэлк'эй:


-Нэнэнэ! Э'птэ гыт к'ыпаак'ыгнатгэ!


Ныцагтык'эн цэмкын эмтэкицъэмэтэ, имтитэ. К'ол айгыпы етгъи.


-Цан'н'ытагъэ?


-Эпэк'эе иниквъи: « Вэлер-ым к'ыпаак'ыгнатыцкэвыццын! »


-Ынан яатльэпы к'ыванляцк'эквын!


Нэмэ гэлк'ытлин.


-Цан'н'ытагъэ?


-Эпэк'эе иниквъи: «Вэлер-ым к'энапаак'ылпынцытык!»


Э'нк'у нэлгыццын ымыльоцык. Лыгэн ныталяйвык'эн. К'ынвэр Вагыцца, цэк'э, Яйвацвагыцца ейвэцу лыгнин. Ынанъяатльэпы ванляцк'эквъэ. Н'ырок' ныппылюк'инэк'эгти тэкиццытъулк'эгти, цылгымэйн'эльык'эгти нэйылгъэн, никвъэн:


-Лилицыку к'ыёгын, ынн'э эгитэкэ, ыццъэц яцапкэцык такэцыёцыкогты к'ыёгынат ымыльо, эмтыццытъул амтакэцыёццын!


Яцапыкицык, ёнэн. Н'эвмицык'эй ян'ак ныйылк'этк'ин. Гэныгъевлин:


-Мэй, мэй! К'ылк'утги, к'ыпаак'огэ!


Гэлк'утлин, такэцыёццын гитэнин, эвын гэйыцъэтлин. К'ол-ым гитэнин, эмынн'ин. Н'ырок'ав ымын'. Коргаквъат, ыпатгъат, к'утырык нанлыльонат (н'ылгыл нэльунэт):


-Тота! Ынк'энаццын вапыцк'атыльыццын ныцэк'к'ин, ныпатъевык'эн?


Ымыльо кукэйыцъын гиткэлин, гэцъэмпэлин, эцъэмпэплыткук гэнльэтэтлин.


Нивк'ин н'авмэцыйн'ын:


-Аныка! К'ыцэйвуткуццын, к'ын'эвынъюцк'икви!


Айгыпы эквэтгъи. Н'энку нымным льунин.


-Мэй, цэк'игыт?


-Эпэк'эе гэнн'ивигым: «Опопы к'ын'автын'гэ! »


-Эгэй, к'ыллыгэ! К'ыйылк'этги!


Эцатык кыевкы, э'митлёнайн'ын? Уйн'э, гацагтылен. Йылк'ыма Яйвацвагыцца ивнин нэмэ:


-Гыныгцак к'ыпэлк'ынтэтги, цагцолмык к'ыццыляквэ, нутэцк'ык к'унцэпэтги, ынк'эната вапыцк'атгыццын цэмэлеквъэ!

Кылявыццын, кылявыццын, кылявыццын, амцагцолмык. К'ынвэр гунцэпэтлин пипикмил. Ынкэтэгнык вапыцк'ат уйн'э нъэлгъэт. Ынкъам лымн'э кыляквъэ, унцэпэтгъи н'ыцэмил, нэмэ ынкэмил уйн'э нъэлгъэт вапыцк'ат. Ынн'атал лёлёмэл, ынкъам килкымил, цилпымил, лылемил, кановыццымэл, к'ынвэр к'онпы гэмэлевлин, йъацат тан'ъаацеко нъэлгъи, льулк'ыл ымыльо мутлымул. Нак'ам нотацк'ыцыкойпы амвэнвыяалята тэюццыт пинтык'этгъэт н'ырок' к'ол-ым эмпэльутэтэ гэйыцъэтлин, к'ол-ым эмэвицъэ, к'лявылявэцъыццын, ицъын, к'онагтэ, плекыт, катам ымыльо. Н'ырок'ав-ым эмн'эвыцк'этэвицъын, кэццэц, кэмлилюн, амъянца вальын: тэн'уэлы, кэлильын, к'эн'у, к'эн'укэлильын н'ыцак'ав. Гэк'итпэвлин а'ацекыйн'ын. Айгоонкэнат тэрмэцъын'кинэт нивк'инэт:


-Гымнин ытлывъёк'аегыт!


Нинупынъылик'инэт, нэнамацвэтынпык'энат.


-К'ыцымэнайгым, тумгигым, ейвэлигым! Энаталяйвытык-ым амк'ынъыцо! 


Нытэпцэцэмн'ык'инэт, нъаляцанток'энат. К'онпы ялгытгъат ынкъам. К'утти-ым к'упк'этгъэт, ванэван анмыка, пицыгицик амлывава, к'ынвэр нэнк'ымцаквъат, въиткугъэт ымыльо. Яйвальа’ацек, ейвэцу лынъё, мыкэтгъи, нымныму нъэлгъи, эмъицэльын, к'лявылтэ нумэкэтк'инэт амк'ынъыцо.

2. В мужском произношении:


Ан'к'альырагэнэв, мыкральын-ым. Ынанъяалральын вапыск'аяйвалк'ай тылвамынан нытвак'эн. К'ынвэр гытлинпын'эвк'эй льунин, ивнин:


-Гымык н'эвмиргык'эю к'ытвагэ!


Омака нытвак'энат, уйн'э этэкичгэ амк'ынъычо. К'ынвэр ан'к'альыт гэръэвн'ыттылинэт. Ивнин н'эвмиргык'эе ейвэлк'эй:


-Нэнэнэ! Э'птэ гыт к'ыпаак'ыгнатгэ!


Нырагтык'эн рэмкын эмтэкичгъэмэтэ, имтитэ. К'ол айгыпы етгъи.


-Ран'н'ытагъэ?


-Эпэк'эе иниквъи: «Вэлер-ым к'ыпаак'ыгнатыск'эвыркын!»


-Ынанъяатльэпы к'ыванляск'эквэ!


Нэмэ гэлк'ытлин.


-Ран'н'ытагъэ?


-Эпэк'эе иниквъи: «Вэлер-ым к'энапаак'ылпынрытык! »


Э'нк'у нэлгыркын ымыльорык. Лыгэн ныталяйвык'эн. К'ынвэр Вагырга, рэк'э, Яйвачвагырга ейвэчу лыгнин. Ынанъяатльэпы ванляск'эквъэ. Н'ырок' ныппылюк'инэк'эгти тэкичгытъулк'эгти, рылгымэйн'эльык'эгти нэйылгъэн, никвъэн:


-Лиличыку к'ыёгын, ынн'э эгитэкэ, ытръэч ярапкэрык такэчгыёчыкогты к'ыёгынат ымыльо, эмтыргытъул амтакэчгыёчгын!

 Ярак пыкиргъи, ёнэн. Н'эвмиргык'эй ян'ак ныйылк'этк'ин. Гэныгъевлин:

-Мэй, мэй! К'ылк'утги! К'ыпаак'огэ!

ытлывъёк'ай, ымыльо нумэкэтгъэн! Пипик'ылгын и'цэццын, попокалгын-ым цыпыццынин. Янцан'айк'ай цыкавравъё!


Умэкэтгъэт, етгъэт. Гытокалельыт янотгъат. Эпээцэмкын амъяацы. Э'цамгогъат. Мыкгыткальын к'эйвэ нъыянопкэццъан, к'оныръым выквык эвыца цыгыткунин нутэцк'ын. Тымн'эквъэ нак'ам, к'оныръым амалван' вальын нымкык'ин цъэт. Коцылгын'авыт янотгъэ. Ымыльо пэлянэнат тумгыт, цыпъё пицинин. Цымк'ык мацынцъамвальыццыт ыццъэц эцатык гэетлинэт. К'утти-ым к'онпы эквэтгъэт, панэна тылеццыт игыт.

2. В мужском произношении:


Эпээрэмкын нумэкэтк'ин, ымыльо эпээпэгти. Гытокалельын нэнамн'ылятк'эн, калчелгын-ым ынин йъэлгытомгын.


-Ынан ымыльо эпээрэмкын нумэкэтгъэн, гымнин-ым н'авытлывъётомгын, Коргылгын'авыт, аталтанн'ын-ым Тык'ин'эвыт, Мыкгыткальын-ым ытлывъёк'ай, ымыльо нумэкэтгъэн! Пипик'ылгын и'рэркын. Попокалгын-ым рыпыркынин. Янран'айк'ай рыкавравъё!


Умэкэтгъэт, етгъэт. Гытокалельыт янотгъат. Эпээрэмкын амъяачы. Э'рамгогъат. Мыкгыткальын к'эйвэ нъыянопкэргъан, к'оныръым выквык эвыча рыгыткунин нутэск'ын. Тымн'эквъэ нак'ам, к'оныръым амалван' вальын нымкык'ин ръэт. Коргылгын'авыт янотгъэ. Ымыльо пэлянэнат тымгыт. Рыпъё пиринин. Чымк'ык марынръамвальычгыт ытръэч эргатык гэетлинэт.     К'утти-ым к'онпы эквэтгъэт, панэна тылеркыт игыр.

27. Мн'эмранлын'ын (записано на реке Острокаменной от чукчанки К'утгэвыт)

1. В женском произношении


Мцанлын'ын-ым гэн'эвъэнэ нымн'ик'ин:


-Гэвэ, эгэгэй!... А'мын-ым ытлён мытанцэтылягъак игыт!


Йылк'этгъи. Турыгъевкы нивк'ин:


-Н'ан-ым н'ан к'эйвэ тытанцэтылягъак, нак'ам-ым ытлён цэлытлын'ын цэты иа'м тынкавцаквъан? Ээтъам! Цатанн'авн'эн! Мынпаамык ильуткук. Мынпицыгицимык!


Тытыл гатытлёплен. О'цавэтльан галягъэ. Ивнин н'эвъэн:


-Цай, цай! Кынтацэтыццын н'отк'эн!... Гук! К'онпы мыкмутлыльын н'ан к'лявылцын'ын... Анык'ун, вай, вай! Плекыт к'ынлигынэт. Вай, вай, эквэтыццын. Эк'ылпэ, аны!.. Нак'ам цэлытлын'ын ынк'эн ныцъэк'ин? Гы! Аттав н'ан! Мацынан! Вэлер-ым мымутлюгъэк!...


Вэлеццыленин, йъонэн, н'эвъэн-ым цит гивлин:


-К'ээк'ын к'энъатчагэ!


Кыццэлык гынкэквъи, йыцъэтгъи. Нак'ам кэгынмэ кыплынэн, тымнэн, ымыльо цилти цыкавраннэнат.

2. В мужском произношении


Мранлын'ын-ым гэн'эвъэнэ нымн'ик'ин:


-Гэвэ, эгэгэй!... А'мын-ым ытлён мытанрэтылягъак игыр!


Йылк'этгъи. Турыгъевкы нивк'ин:


-Н'ан-ым н'ан к'эйвэ тытанрэтылягъак, нак'ам-ым ытлён рэлытлын'ын рэты иа'м тынкавраквъан? Ээтъам! Ратанн'авн'эн! Мынпаамык ильуткук. Мынпичыгичимык.


Тытыл гатытлёплен. О'равэтльан галягъэ. Ивнин н'эвъэн:


- Рай, рай! Кынтарэтычгын н'отк'эн!... Гук! К'онпы мыгмутлыльын н'ан к'лявылчын'ын... Анык'ун, вай, вай! Плекыт к'ынлигынэт. Вай, вай! Эквэтыркын. Эк'ылпэ, аны!... Нак'ам рэлытлын'ын ынк'эн ныръэк'ин? Гы! Аттав н'ан! Мачынан! Вэлер-ым мымутлюгъэк!..


Вэлеркыленин, йъонэн, н'эвъэн-ым чит гивлин:


-К'ээк'ын к'энъатчагэ!


Кытрэлык гынкэквъи, йыръэтгъи. Нак'ам кэгынмэ кыплынэн, тымнэн, ымыльо рилти рыкавраннэнат.

28. Валвылымн'ыл (записано на реке Острокаменной от чукчанки К'утгэвыт)

1. В женском произношении


Нотагты гэлк'ытлин Куццыл, яцайн'ын гэльулин, цыногыццэпы гэгитэлин, яцак н'алвыльыйн'ын цъоцааццын. Цын'кэтгъи цыногыццэпы, пэнвэлк'эй тымнэн. Н'ававынцальыйн'ын нивк'ин:


-Тытэн'эт н'ан! Въигъи!


Н'аццыногты цинтынин. Имтинин, яцагты цыльэтэннин.    Цэк'окалгын-ым нымтумгу, Нотан'авыйн'ын:


-К'а, к'а! Ацъыткэццын! Вэлер-ым эцъытъулк'эе к'эналпынцыгэ!


К'эйвэ мыкэцъытъулк'эе пынцынэн. Нивк'ин:


-Тъэццын!


Йылк'этгъэт. Эмгынунныкитэ кыеквъи Нутэн'эвыт, эквэтгъи, яцайн'ын льунин:


-К'а! Н'отк'оры!


Тыттэтгъи, цыногыццэпы цин'кэтгъи, кыцын'айн'ын тымнэн. Ивнин ын'нот, иквъи авынцальын:


-Цекалван' вальын! Нывъик'ин!


Кыцын'айн'ын пицицк'ыценнин, н'аццыногты цинтынин. Цик'укэтэ имтинин, нак'ам к'утык лываквъэ. Авынральын э'йн'эвнин:


-Вако! К'инэнылк'утэтги!


-Гук! нивк'ин. Н'отк'энына тымыццатыццынэн!


Уттуут пицинин, н'ытогъэ, лявтэпы кыпцевынэн. Ток! Кэгыццэтгъи. Яцагты гынтэквъи.

-Ы'мто! Куццыл нивк'ин. Этъым цыногыццын э'к'эцэгъи?


-Ии! Э'к'эцэгъи к'эйгипэ!


Гытгылк'атгъэ валвыйн'ын, тинтинык а'нэлёгъэ, гытгэтынвэн нэнэнэк'эй йытонэн. Нанк'ыпацэнэн, ыннэ гэйыцъэтлин нанк'ын, пицинин цымк'ык, имтинин яцагты.


-Гук! Ынныткэццын!.. Вэлер-ым ыннэнцъэн к'инэйылги!


К'эйгипэ ыннэнцъэк'эй йылнин. Йылк'ыма гытгылк'атгъэ Нотан'автыйн'ын, а'нэлёцк'эквъэ, гытгэтынвэн нэнэнэк'эй йытонэн, нанк'ыццайвынэн, ыннээн йытонэн нымкык'энаццын! Имтинин, этцылвавытвавыццын гытлипицинин. Тинымлегъи, пылк'этгъи.

2. В мужском произношении


Нотагты гэлк'ытлин Куркыл, ярайн'ын гэльулин рыногыргэпы гэгитэлин, ярак н'алвыльыйн'ын ръоратыркын. Чин'кэтгъи рыногыргэпы, пэнвэлк'эй тымнэн. Н'ававынральыйн'ын нивк'ин:


-Тытэн'этн'ан! Въигъи!


Н'аргыногты ринтынин. Имтинин, ярагты рыльэтэннин.         Рэк'окалгын-ым нымтумгу, Нотан'автыйн'ын:


-К'а, к'а! Ачьыткэркын! Вэлер-ым эчьытъулк'эе к'эналпынрыгэ! К'эйвэ мыкэчьытъулк'эе пынрынэн. Нивк'ин:


-Тъэркин!


Йылк'этгъэт. Эмгынунныкитэ кыеквъи. Нутэн'эвыт, эквэтгъи, ярайн'ын льунин:


-К'а! Н'отк'оры!


Тыттэтгъи, рыногыргэпы чин'кэтгъи, кырн'айн'ын тымнэн. Ивнин ынн'от, иквъи авынральын:


-Чекалван' вальын! Нывъик'ин!


Кырн'айн'ын пириск'ыченнин, н'аргыногты ринтынин. Рик'укэтэ имтинин, нак'ам к'утык лываквъэ. Авынральын э'йн'эвнин:


-Вако! К'инэнылк'утэтги!


-Гук! - нивк'ин. -  Н'отк'эначга тымычгатыркынэн!


Уттуут пиринин, н'ытогъэ, лявтэпы кыпчевынэн. Ток! Кэгытрэтгъи Нутэн'эвыт. Этъок'аак'ын чыкэеквъи, ярагты гынтэквъи.


-Ы'мто? Куркыл нивк'ин. Этъым рыногыргын э'к'эрэгъи?


-Ии! Э'к'эрэгъи к'эйгипэ.


Гытгылк'атгъэ валвыйн'ын, тинтинык а'нэлёгъэ, гытгэтынвэн нэнэнэк’эй йытонэн. Нанк'ыпарэнэн, ыннэ гэйыръэтлин нанк'ын, пиринин чымк'ык, имтинин ярагты. Гук! Ынныткэркын... Вэлер-ым ыннэнчьэн к'инэйылги! 


К'эйгипэ ыннэнчьэк'эй йылнин. Йылк'ыма гытгылк'атгъэ Нотан'автыйн'ын, , а'нэлёск'эквъэ, гытгэтынвэн нэнэнэк'эй йытонэн, нанк'ыррайвынэн, ыннээн

йытонэн, нымкык'эначгын! Имтинин, этчылвавытвагыргын гытлипиринин, тинымлегъи, пылк'этгъи.

29. Тоттомгаткэн пын'ылтэ (записано на урочище Ак'онайкэ от чукчи Ватэл)
а) 
Энмэн-ым а'ачекк'ай гачакэтта, чавчывачгын-ым к'онпы. Гивлин чакыгэт:


-Гэ! Там! Н'эвъэн к'ыльугын!


Нивк'ин:


-Чамъам! Мин'кри н'элвыл гымнин иа'м мыпэлягъан? Раянратгъа, раманан'атгъа!


Нивк'ин чакыгэт:


-Амгымнан мэчынкы! Вынэ, к'эквэтги, н'эвъэн к'ыльуск'иквын! К'ын'эвынъюск'иквын! К'ын'автын'гэ! К'ыматагын! Кмин'ын к'ыгтогын! Ынан мургин яравагыргын к'ырым рэткун'ын к'улитгивик!


Гэквэтлин, ан'к'ачормык гэпкитлин, ан'к'ачормэпы тагъэ, тэргатгъэ:


-Гымнин ынпычьычакыгэт иа'м томыгнотагты инэнн'ивыгъи?


К'ынвэр ан'к'ата ейвэчу гэлгылин. Гынонан'к'айпы челгыпылвынтыянръатвык'ай гэетлин. Ы'твычыку н'авыск'атыйн'ын вакъотваркын, ивлыкыттэлльэн, мутлыльулк'ылльэн. Нивк'ин пыкитльэн:


-Рэк'игыт? Нытэргатэгыт? Иа'м ытлён?


Иквъи к'лявыл:


-Ынпычьычакэтта гивигым: «Н'авъанчын'ын к'ылк'ыритчык'иквын! »


Нивк'ин н'эвыск'эт:


-Ытлён-ым вай тыетгъэк!


Нивк'ин к'лявыл:


-Рэк'улымн'э! Опопы н'эвъэну мылгыгыт!


Н'эвыск'эт нивк'ин:


-Этык'ун мынрагтымык, гынык чакэттэты мынылк'ынмык?


-К'эйвэ вынэ, нырэк'ын-ым!


К'эйвэ рагтыгъат, ярак пыкиргъэт, нымытвагъат, мыгныму нъэлгъэт, к'онпы чавчыво.

в) Ан'к'айпы лейвыльын, гычормэпы, мэмылн'ыттыльын о'равэтльан чит. Йынрык гатаранлен. Энмэн к'ун к'ликкин кэйн'ыт льунинэт. Кайн'ырамкычгын-ым ымыльо. К'ынвэр айылго лыгнинэт, ярачыкогты гынтэквъи. Нак'ам эргатык о'равэтльарамко кэйн'ыт нъэлгъэт ымыльо. Ыныграгты пыкиргъэт, нымкыргэри, к'лявылтэ, н'эвыск'этти, ынпыначгыт, ынпын'эвыт, н'инк'эгти, ымыльо. К'улильэтгъэт, э'йн'эквъэт:


-Мэй! К'лей! К'ыетги! К'ынтогэ! Н'отк'энаморэ! Гынин мыкн'эвъэнлык'ылти етгъэт! К'ымататкогэ! К'эймитыткуги!


Гэймитлинэт, матанэнат, мыгрэмку нъэлгъи.

30. Лымн'ыл (записано на реке Молонда от чукчи Рэмкыльын)

Ы'ттъычга к'эпэр э'йн'эвнин-ым:


-Тагам! - нивк'ин. -  Опопы нотагты мынылк'ынмык!


-Чамъам!


-Иа'м ытлён?


-Тынн'апрытын тыльугъэн. Катам гымыгмич.


-Ээ! ... Гук! - нивк'ин. - Опопы этынвычгын мылк'ыритчык'иквъэн!


Этын ныпкирк'ин, ныпэрк'ыёк'эн. Рунин-ым, кунин-ым пэтле. Нив'кин:


-Нычачак'эн.

31. Тойкалымн'ыл (записано на реке Молонде от чукчи Рэмкыльын)

Вылгэлваамкырыткынык, катамкырыткынык, гытгын-ым варкын, Эльукы нынны. Энмэн-ым Гытгычыко тэленъеп ынныйн'ын-ым гатвален, колё нымайын'к'эначгын, юуткуннээн, ръэнут, туйкэтуй нынны. Н'ан-ым н'ан а'ачекк'ай гытгычормэпы нылейвык'ин, ынк'эначга пириск'ивнин, гапойгыма, гавэръыма титк'эннин. Ытлыгэ а'тчанэн, а'тчак лывавнэн, эквэтгъи. К'ырэрын'н'огъэ-ым ытлён, гытгык пыкиргъи. Тойкайн'ын-ым пин'кугъи, к'ымэк пиринин, мэткиит энъык'аата гычормэты, эквыйынрэты гынтэквъи.


-Эвын'ан-ым ынн'ин! Н'отк'эначгатымнэн!


Нымнымэты к'ытгъи, нымнымыт э'йн'эвнэт. Етгъэт нымкыргэри, мытлын'эн орвыт омака гэквутлинэт, ваамэты йынрэпы гананн'авленат. Туйкэтэ-ым пиринин, рыныкватгъэ, ымыльо рэмкэ нэтин'угъэн, нагтогъан, ампойга нанмыгъан, нананк'ыпарэгъан. К'ынвэр нанк'ычыко а'ачекк'ай гапойгыма нэльугъэн, ымыльэты вальын, ванэван энчимиръэвкэ, ытръэч въильын. Ынн'атал паагъэ Тойкайн'ын.

32. Лымн'ыл (записано на реке Молонде от чукчи Рэмкыльын)

Э'гычгын-ым нотагты лейвыгъи, ылвэк'эюук'эй льунин:


-Эвн'ан, иквъи, опопы мынугыт!


-Аттав гынан! Йъарат к'упк'ыльигым. Опопы к'инэтрилги. Ынан яврэнак пэнвэлю мынъэлгъэк.


-Рэрык'-ым! Ынан яврэнак!


Гэтрилин. Яврэн'н'огъэ-ым лымн'э. Ивнин нэмэ:


-Ы'мто? Мин'кэмил гынин лымкыгыргын?


-Э'тки вынэ! Амкылява тытван'н'огъак. К'упк'ыльигым йъарат. Ынан яврэнак кырымынтано трэнъэлгъэ.


Яврэн'н'огъэ лымн'э, панэна ръотавыркынэн: ынан таачымынтано! К'ынвэр кырн'эну нъэлгъи. Йъонэн нэмэ и'гэ:


-Ы'мто? К'эйвэ увикыпчыткугъи, эчьытвигъи. Кэтэм игыт мынпэвлинмык, н'ирэмури.

-Нырэк'ын-ым, гыныгмич, нак'ам амръэлярачвын'кы к'инэпириги. Гайъота, ганма!


И'рэгъэт, рачвын'гъат. Э'тки нинъык'ин ылвачгын, йъок лывавыркынэн и'гэ.


-Яв-яв! К'энъатчагэ! Тылвавыркын!


-Гук! Кытъаткэ мин'кри? А'мын-ым тыгагчавыркын, мин'кри... Тылвавыркын а'тчак!


Маравын'н'огъат, эвын'н'огъат. Иквъи и'ны, ивнин:


-А'к'арынныльаккайн'эгыт! 


Ылвачгын-ым иквъи:


-Рыгатн'ойн'ыльаккайн'эгыт!

33. Энанмалявэвъян (записано от чукчи Айн’анвата в Анюйской крепости)


Н'аргыногты киткит ыяа гэлк'ытигым, тымкылгык'агтэ варкыт н'энку, н'ирэк' тымкылгык'агтэ. Ы'ттъыёча вытрэтыркын к'ол, мачынан чымчек'эй. Ынкы вайын'к'ач к'ынур йъэекык рымагты гэлк'ытигым. Тымкылгык'айык пыкирык, вайын'к'аткэнак нивигым:


-Го, го!


 Гымнан чинит нык'улильэтигым, к'ынур тымкылгын нивк'ин. Ынн'атал гымнан:


-Ельо, гым!


-Ынанкэн-ым! Мин'кэкин?


-Ельо! Эвычанрамкэпы тыетгъэк!


-Ынанкэн-ым! Ран'н'ытагъэ? Ыяа н'анк'око ран'н'ытагъэ?


Ынпын'эвк'эй к'ынур , пэнин тэнантомгын'кэн ынпын'эвк'эй, рэлку варкын. К'учен'эвыт нынны. Энаальын-ым, армачьыральын, рымагтыкэн тымкылгык'ай, нынны Равычган'авк'ай.


-Кита-ым! Рэк'ын риквъэ Равычган'авк'ай, эвъянынпын'авк'ай? Н'энри к'ылк'ытги!


Тылк'ытгъэк н'энри ы'ттъыёлрагты. Нэмэ к'ынур пэнин:


-Го, го!


-Мэн'ин?


-Ельо, гым!


-Ынанкэн-ым! Мэн'кокэн?


-Ивтылрэмкигым!


-Ынанкэн-ым! Ран'н'ытагъэ?


-Вынэ, н'от! О'равэтльан нытъылк'ин, мургинрэмкыкин. Нытъылк'ин йъарат.


Этык'ун тычинъюргэквъэк, тыетгъэк.


-Гук! Ынанкэн-ым! Рэк'ын нивк'ин райын'к'эн ынпын'эвк'эй? 


Нивк'ин:


-Райынрэ к'ылк'ытги! Рэк'ын риквъэ армачьыральын?


-Эгэй! Гук! Яв-яв! Мынтогъак! А'тав лыгэн н'анк'око етгъи!

Ынкы тымкылгык'айыткынгыпы Въэйк'эй, ынкэкин, гыргочакэн гэнлыпъэтэ. К'ынур ынпын'эвк'эй ынк'эн. Ы'ттъыёлрайпы тыпэлк'ынтэтгъэк. Ынкы пыкирык нэмэ:


-Го, го!


Н'ирэмури игыр. Тумгытум к'улильэтыркын:


-Н'авыл! Тагам! Мынылк'ынмык! Аттав лыгэн н'анк'око о'равэтльан етгъи.


-Эгэй! Яв-яв! Мынтогъак!


Нэмэ въэйк'эй гэпиритэ, к'ынур пэнин. Ынн'атал въэйк'эгти н'ирэк' гэпиритэ, ярагты гэнльэтэтэ. Нэмэ ярагты гэпэлк'ынтэтэ, к'ынур йъыйык'гыпы, рымагтэпы эвыр к'ынур. Ярак пыкирык морыграк турыпкиры, ымыльо рэмкын н'энку ярачыко варкын. Ынпын'эвк'эгти н'ирэк' трэтынэт, вайьын'кы тытрилынэт. Э'митлён тъылыркын о'равэтльан, н'энку чымче тытрилынэт ынык гыргол. Ынкы гэквэтлинэт. Эргатык турыгъевкы тэючгык'эгти н'ирэк' гэтэйкэ, к'онпы ныппылюк'инэк'эгти. Эчьытъулк'эгти н'энку тыёнат гамгач к'ынур, рытрык'агтэ ныппылюк'инэк'эгти ныгытк'энак'агтэ тынчымк'этынэт, ыргин н'элгычгын к'ынур. Ынн'атал панэнагты тынльэтэтынэт, э'ми мин'кэкин айвэ гэпирилин въаглын'ын, кэтэм пэнинэк гэтриле, ы'ттъыёлрак-ым, яалрак-ым. Лымн'э гарагта, гэпэлк'ынтэтэ. Пэнинэк к'ынур йъыйык'гыпы пыкирэ.

34. Энанмалявэвъян (записано от чукчи Айн'анвата в Анюйской крепости)


Энмэн тъылыркын о'равэтльан. Пэнин энмэн кэйн'ын, тоттомгаткэн кайн'ыйн'ын, ынк'энано тынъэлгъэк. Пэнин рыгрыг ынин ымыльо нылгык'ин. К'ырымэн умк'ы нак'ам, кэйн'ын эвыр. Чиниткин вэгыт тынмылюркынэт. Тъытльэн о'равэтльан ынк'эната гэпиритэ. Э'ми тъылыркын, ынк'эната гэпириск'ивлин ымыльо тъытльэн о'равэтльан. Гэпиритэ, гэттутэ, амкэрка, уйн'э эвиръын.

35. Энанмалявэвъян (записано от чукчи Айн 'анват в Анюйской крепости)

Ръэнут, эвыр лымн'э нылпивк'ин, эвыр лымн'э а'лыгатгаткок гыткалгын нинэлпивк'ин, эвыр лымн'э тыёлгын нинэчвик'ин микынэ, чен'эт-ым мутлымул нымкык'ин н'аргын нынтольатк'эн, к'ынур нъэчек'ин, майн'ъак'ален'гыргын. Эвыр-ым этлы инэнмэлевкэ, рэвъигъэ. Ынкэкин эвъян панэна варкын. Амгынонканойпы нэнагнатк'эн, нивк'ин: «Коргылгыйн'ын, к'ыетги, пэнин тоттомгаткэн коргылгын. »


Н'ачгымынга гэпиритэ к'ынур: «Вай, вай! К'ыннигын н'ан! » Ченэтмынга к'ынур нынник'ин, рэк'э к'ынур нинэнкылвэтк'ин. Эвыр лымн'э этъок'аак'ын нинэтриткук'ин, к'онпы гэмэлевлин, к'ынур пэнин нынъэлк'ин, тэленъепкин пэвгыргын ынн'ин вальын.

36. Энанмалявэвъян (записано от чукчи Ватэл на урочище Ак'онайкэ)

Нытъылк'ин-ым эвыр мэн'ин, гэннутлин йъарат, нак'ам еп энэвкыльин, лымн'э эвъян варкын гымнин. Тивыркын: «Мэмылк'ай тоттомгаткэн, мэмылк'аё тынъэлгъэк. Мэмылк'ай тэнантомгын'кэн, к'этэнтэнчын'ын нинэнэвк'ин. Тнотгыргык н'ыроча нэнавъентойгым, к'ынур нинэттуйгым, ынкы ныплыткуйгым. Пэтле этъок'аак'ын, эвыр лымн'э эргатык, ныпыткынтэтк'ин.»

37. Энанмалявэвъян (записано от чукчи Ватэл на урочище Ак'онайкэ)

Галгайн'ын Карпайн'ын-ым, ныетк'ин Карпайн'ын-ым, гапылвынтытэн'а, гирвытин'э, тъыльоравэтльэты йыкыргычыкогты рэск'иквъи, онмык'алялвын яран’о лыгнин. «Понтачгын-ым к'ынчичьэтгын, ленлен'ыйн'ын к'ытэн'гитэгын, пылвынтыяга к'ыегыткугын, пылвынтытэн'а к'ынпыткэквын, нынтогъан-ым тъычгыргын, э'ннэпы, мачвэйпы, нанк'эпы, ымыльо ывэкгыпы!» Ынн'атал тъыльоравэтльан пуйъэтэ нэнанйытравк'эн, к'ынур пылвынтыгалгарыгрыг. Ытръэч.

38. Эвъян (записано от чукчи Э'мульына на реке Острокаменной)

Эмтъылльу тытваркын, Мратын'агыргэпы тыгнатыркын:


-К'инэвинрэтги, ан'ан'вагырга к'инэгитэги!


Нивк'ин Мратын'агыргын:


-К'ырым!


-Тын'эск'ын н'ан! К'инэвинрэтги, ан'ан'вагырга к'инэгитэги!


Нивк'ин Тын'эск'ын:


-К'ырым!


Н'ачгытын'агыргэпы тыгнатыркын:


-К'инэвинрэтги, ан'ан'вагырга к'инэгитэги!


Н'ачгытын'агыргын нивк'ин:


-К'ырым!


Янотлявтэпы тыгнатыркын:


-К'инэвинрэтги, ан'ан'вагырга к'инэгитэги!


Янотлявыт нивк'ин:


-Яаллявтэпы к'ыгнатгын! Гыныграк мран'откынтагнык, к'эргын'авыск'атыйн'ын, тымкылгын'авыт, тоттомгаткэн ынпын'эвк'эй, ыныкайпы эвъян к'ыгнатгын!


Тыёпатгъан.


-Ран'н'ытагъэ?


-Эмтъытльигым, ан'ан'вагырга к'инэгитэги!


-Аттав к'ун, мытаан'гъан!


Въаглын'ык'ай йылнин, пылвынтыгалгайн'ын, пылвынтыравыльыйн'ын. Тилгытэквъэк въэйк'эе, тъычгыргын-ым тыгтогъан, рэвымрэвгиниву тытэйкыгъэн, пылвынтыравыльыйн'а тымъёлк'ыл, роолк'ыл.

39. Кэймиткин эвъян (записано от чукчи Айн'анвата на урочище Каменном)

Амк'ынъычо кмин'ык'эй нывъик'ин, микынэ йытоо. Гымнин к'ол эвъян варкын. Эвыр нанк'ыльо гэнъэтлин нэмэ н'эвыск'эт, ан'к'ачормыкэн выквылгык'ай, понтавыквылгык'ай, четлёвыквылгык'ай чымкычгычыку ръэчыку тыёгъан. Э'ннэпы ныйпынэн. Ынкъам эвъян: «Ан'к'агынонык ынныйн'ын варкын, нымайын'к'эначгын, ан'к'айн'ын ымыск'ыльын, мимыл нымэйын'к'ин. Тоттомгаткэн еп ынныйн'ын. Пэнин илюкэ вальын, нутэск'у к'эптин гэнъэтлин... Ынн'э н'утиннутэк атвака, н'энку к'ытваркын, ынныйн'ыткынык к'ытваркын!»


Нъурэтк'ин н'инк'эй, вэлёйпы нынэвк'ин, кылылялгык'агтэ ныппылюк'инэк'эгти амн'ырок' нэтйивк'инэт, н'алгыл нынитлитк'инэт, к'ынур вилюлгыт. Элвэльин йъилгын ныпинтык'этк'ин, амалван' вальын ныпатк'эн, эвыр лымн'э ыннээн, эвыр лымн'э тэкичгын, кыкватъол к'ол. Н'алгыл ымыльо н'ырок' торэлкат нытрилк'инэт, амъянра ымыльо. Пэнъёлгын н'аргын нытэйкык'ин тытльыттъыёча, рымагтын'к'ач ымыльо торэлкат амчече н'энри нытрилк'инэт, киткит ыяа. Нэнэнэк'эй тынрыркын, торэлкат тывэк'этыркынэт, нэмэ тыпэлк'ынтэтыркын эмынн'ин, нэмэ тывэк'этыркын, аммрагты н'ыроча ынн'ин тыпэлк'ынтэтыркын. Ынн'атал рэмкэ ымыльо тэкичгын нинэнук'ин, кыкватъол. Чама-ым пэнъёлгын нэнанкававк'эн авынральа.

40. Анн'энаэвъян (записано от чукчи Айн'анвата на урочище Каменном)

Ан'к'акэн ыяакэн пын'ыл этык'ун нэнавалёмэгым. К'оныръым этлы эльукэ гымнан, ытръэч ампын'ыл нэнавалёмэгым. Ытлён чиниткин рэмкын нуйвэлк'ин, йъарат а'к'арамкычга, амалван' вальын уйвэл. Чымк'ык въильын э'митлён о'равэтльан игыр нотагты нэнльэтэтгъэн, эргатык ынк'эн въильын нотаск'ычыкогты к'эйвэ этлы энаёка, лыгэн ытръэч нутэк нэнапэляк'эн. Эргатык-ым эвыр, мэн'ин уйвэл тэгъен'ыркынин о'равэтльа, эвъян-ым уйн'э, нак'ам уйвэл тэгъен'у лын'ыркынин, нотагты нылк'ытк'ин, мин'кри айвэ въильын гапэлялен, ынкы киткит чымче ныпкирк'ин, чен'эт вытрэтыркын панаальыйн'ын. Ныкэттывак'эн н'энку, акэрка нылк'ытк'ин, пэкръиле, к'ачакэн гыткалгын яачекэн к'ынур н'ойн'ын. Нык'улильэтк'ин «Га, га, га!» тэрик'укэн'э. Ынкы ныпкирк'ин, валы рынна нинэнльэтэтк'ин. Н'энку пыкирык въэльоравэтльатыргытъолк'ай нинэчвик'ин, аё-ым нэнагток'эн эмкиткинук'эй, этлы нымэйн'ъэв. Авэръэты, кэркэрэты нылк'ытк'ин, ныкэргыпк'эн, нырагтык'эн, киткит ыяа нэнапэляк'эн тэкичгын, нымэльэв нэнанкыквавк'эн тэкичгын нутэк. Амк'ынэргатык нымэльэв нинэнчен'кээвк'ин кыкванмачы ынкы. Ынкъам нымэльэв тан'кыкватыркын, эчги ярагты гэнльэтэтэ. Нымэльэв тэючгычыку нэнаёк'эн, к'улиникэк рывытрэлк'ылгавкы нинэнръэлевк'ин. Мэн'ин анн'эно лынъё о'равэтльан, нинэйылк'ин ытлён:


-Вай, вай! К'ынугын н'отк'эн!

К'элюк'-ым нинэнук'ин, киткит этъок'аак'ын ымыльо йыкыргын тылвыркын, нанк'ын-ым ымын' нывилетк'ин, пэтле нывъик'ин. Нэнанмык'эн. Чен'эт эвъян-ым уйн'э, ынк'эната нэнанмык'эн. Мэн'ин анн'эно лынъё о'равэтльан, чама   уйвэл к'ол ярак нинэплыткук'ин, э'чеплытку. Винвэ нэнайъок'эн ыттыт, гынмылкин а'чан. Ынкы ныпэк'этатк'эн к'ынур, винвэ нинэпирик'ин а'чан, ытлён-ым нэнэвъянватк'эн, ынк'эната о'равэтльан нэнанмык'эн.

41. Ойвачгыргэвъян (записано от чукчи Рэмкыльына на реке Молонде)

Мэн'ин-ым эвыр гымык анн'эно лынъё, тивыркын: «К'ырымэнайгыт о'равэтльэгыт, тэнуйгигыт! » Кан'ъэралгын тыгтыгъан: «Амк'ынъычо к'ывэгыткуги, к'ынэквын! Мин'кэмил вальын гымнин анн'эн. Гаглыплыткота, пэтле к'ыткугын, еп эгынтока! » Тъэр-ым ы'лён'эт рагалян'ыт, рэвъигъэ.

42. Рачвын'кыэвъян (записано от чукчи Рэмкыльын на реке Молонде)


Кургын'эвытин н'илгын тыгтыркын, чаато тылгыркын, (анн'эно лынъё, н'отк'эначгын) тыгрыркын, ымыльо увик трэнкылвэнн'ын, пэтле рэпэн'ъивэтгъэ, ралваквъа, равакъогъа. К'ынвэр авакъока иткэ, ромаквъа, ратгытлёгъа, йыкыргэпы рамотлынтогъа, мутле рэчин'кэтгъэ, яачы нарапэлян'ын.

43. К'аалватэвъян (записано от чукчи Рэмкыльына на реке Молонде)

Н'аргынэнайпы эвъян тыгнатгъан. Янотлявтэпы гакан'к'ор тыгнатгъан, вэнчымн'ачгын тыванлягъан, ы'ттъыёл моолгатыльын. Галванпрорма тыквутвылгынэт. Гынонканойпы тэткэюн тыгторкын, ынк'эната тыркыплыркынэгыт. Ынкъам тъэйн'эвыркын: «Га, га, га! » Гынтэвкы лывавыркын, вутыплыткук. Чыгэйвээм рэто тылгыркын, к'эрапгын тъэйн'эвыркын ытри эмнун'игын, ымыльо нымнымгыпы ы'нынлыратгъан. Увэлк'ычгын тытльыттъыёча тувинтыркын, майн'ыпэнъёлгычгын-ым тытэйкыркын. Ынн'атал тивыркын н'от: « Эвынрэмкыльигыт, к'ырэск'икви! Ынкъам мынк'амэтваркын ярак, ынантан'роолк'ыл мыннуркын. Эвын'ан н'эвъэн к'ыматагын, эвын'ан авынынтоолпырайгыт! » Эргатык ныялгытк'эн рэмкын, к'эглынангэт муулк'ыткин чимгъун яаркынэн. Киткит к'улиникэк к'аалвылё нэнанмык'эн, ымыльо эвъян нинэнпэлк'ынтэвк'ин. Янотлявтэн гакан'к'ор нинэнпэлк'ынтэвк'ин. Ынкъам нытэпрэрэмн'ык'ин, ёо'т ымыльо нэнанк'амэтвавк'энат, тымн'эмэн'кырэ нинэнинтыткук'инэт. Ытръэч.

44. Вагыргывэтгав (от разных лиц)
1. Ы'ръычьэтыльын гапалёмтэля, к'ынур чиинмимле гиквичитэ. Этлы алымалявка гитэ.

2. Э'льэл мэйн'эрмэк пароч вальын.

3. Экэн'ан пипилгык'эй ганн'энален.
С. 58

4. Гымнин чимгъун к'ынур ыпалгын.

5. Гъаятлыма мычегъи.

6. Тъэркин н'элвыл, к'ынур чевмычаат.

7. К'ытленымтомгэты ынпык'аайн'ын.

45. К'эврэелырачвын'кэн вэтгав (от разных лиц)
1. Тынопыткойпы тыкытгынтатгъак, к'ымэк тыпэк'этатгъак.

2. Мран'пытвыкылпачымн'ы, н'ачгыпытвыкылпачымн'ы.

3. Кыкванн'элгытапагтын'эчгылылянпыначгык'ай.

4. Вэлёкымлергын'авъыттъыръэлята гитлин.

5. Тынк'ытурн'ининкытынкыкинмытпыниттурэткун'эвыт тымкыраткыната кытгынтата к'ымэк и'н'ыпрун'эгъи.

46. Грэпыт (записано от чукчанки К'утгэвыт на урочище Ак'онайкэ)

В женском произношении:

1. Майн'ын'агцын'ын, к'ыцултыги! Цайвыгыццын мыгитэгъэн! Мэйн'ытымкытым, к'ыцултыги! Цайвыгыццын мыгитэгъэн! (Тэпъайн'ама мывицвыницугъэк, мыпилгъэйн'эгъэк, к'ыцым мыпаагъак, Цайвыгыццын цэгитэн'э.)

2. Цамкыццын ымыльо нывъиткук'ин. Ымыльо цамкыццын цамыццын. Паццаля йъарат тэгъен'у нинэлгык'ин к'лявыл. Лыгэн н'ицэмури мынытваццын.

3. Энмэн Ёомк'ай волвэмтэцымн'ата ныволвэнан'атвак'эн.

4. Тык'эн'авытыйн'ын мылгынутэцк'ык панцэвкы вальык нымн'ик'ин.

В мужском произношении:

1. Майн'ын'агчын'ын к'ырултыги! Чайвыгыргын мыгитэгъэн! Мэйн'ытымкытым к'ырултыги! Чайвыгыргын мыгитэгъэн! (Тэпъайн'ама мывичвыничугъэк, мыпилгъэйн'эгъэк, к'ырым мыпаагъак, Чайвыгыргын рэгитэн'э.)

2. Рамкычгын ымыльо нывъиткук'ин. Ымыльо рамкычгын рамыркын. Паркаля йъарат тэгъен'у нинэлгык'ин к'лявыл. Лыгэн н'ирэмури мынытваркын.

3. Энмэн Ёомк'ай волвэмтэчымн'ата ныволвэнан'атвак'эн.

4. Тык'эн'авытыйн'ын мылгынутэск'ык панрэвкы вальык нымн'ик'ин.

